
        
            
                
            
        

    
	ШИДЭТ БААТАРЛАГ ҮЛГЭРҮҮД

	Хүүхдийн төв номын сан” Улаанбаатар хотноо 2012 онд эрхлэн гаргасан “Монгол ардын аман зохиолын дээж” цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв. 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

АЛТАН МӨНГӨН АРГАЙ

	Эрт урьд цагт эмгэн өвгөн хоёр байжээ. Өвгөнийг найман зуун адуутай, найр алаг хүлэг морьтой, найман настай Чагаа хүүтэй Намтай мэргэн гэдэг юм санжээ. Найман настай Чагаа хүү нь алтан мөнгөн хоёр аргайгаар тоглодог юм санжээ.

	Өвгөн нэг өглөө найман зуун адуугаа наашлуулах гэж арын уулаар ан гөрөө хийж, өврийн уулаар адуу малаа хайж явтал гэрийн чинээ гэдэстэй, тогоон чинээ толгойтой том хар мангас эмгэн тосож ирээд, "Насан болсон амиа өгөх үү, найман зуун адуугаа өгөх үү, найман настай хүүгээ өгөх үү? гэж аймшигтайгаар асууж, аван идэн завджээ. Намтай мэргэн өвгөн айгаад: “Насан болсон намайгаа өршөөж хайрла. Найман зуун адууг минь үлдээж хайрла! Найман настай хүүгээ өгье. Ээжийнх нь нүдэн дээр ил өгч чадахгүй. Манайх нүүвэл ч гурван жилийн газар нүүдэг, суувал ч гурван жил суудаг айл. Одоо алс хол нүүгээд явъя, алтан мөнгөн аргайг нь бууц дээрээ хаяад нүүе. Түүнийгээ авахаар ирэхэд нь та хүүг минь ав даа” гэж гэнэ. Мангас “за” гээд яваад өгчээ. Өвгөн гэртээ хариад өвс ногоо муудлаа, өнтэй зунтай газар нүүнэ гэж нүүгээд явжээ.

	Шинэ нутагт сэлгэж нүүгээд, ширэг зүлгэн дээр гэрээ барьж байтал найман настай хүү нь:

	— Аав аа! Аав аа! Алтан мөнгөн аргай минь хаа байна? гэсэнд аав нь, 

	— Ай мэдэхгүй, ээжээсээ асуу даа гэжээ. Ээжээсээ асуутал, 

	— Ай мэдэхгүй, ааваасаа асуу даа гэжээ.

	— Аав аа! Аав аа! Алтан мөнгөн аргай минь хаа байна? гэсэнд аав нь

	— Ай мэдэхгүй бууц дээрээ хаягдаа биз гэжээ.

	— Аав аа! Аав аа! Би алтан мөнгөн аргайндаа яваад ирье! гэтэл аав нь, 

	— Тэг дээ! гэжээ.

	— Аав аа! Аав аа! Ямар мориороо явах вэ? гэсэнд, 

	— Адууныхаа сүүлд явдаг хамуутай хар даагаараа яв даа гэжээ.

	— Ээж ээ! ээж ээ! Ямар мориороо явах вэ? гэсэнд ээж нь, 

	— Найман зуун адууныхаа түрүүнд явдаг найман хөлтэй найр алаг мориороо яв даа гэжээ. Тэгээд найр алаг мориороо явах болов.

	— Аав аа! Аав аа! Би ямар хониороо хүнс хийх вэ? гэсэнд аав нь, 

	— Хониныхоо сүүлд явдаг хатайртай хар төлгөөрөө хүнс хий гэв.

	— Ээж ээ! ээж ээ! Ямар хониороо хоол хүнс хийх вэ? гэсэнд ээж нь, 

	— Түмэн хонины түрүүнд явдаг түнтгэр (богтсон) бор иргээрээ хүнс хий дээ гэжээ.

	Хүү түнтгэр бор иргээрээ хүнс хийгээд явах болжээ.

	Тэгээд найман хөлтэй найр алаг морио унаад хуучин нутаг бууц дээрээ давхиж ирсэнд алтан мөнгөн аргайг нь мангас эмгэн олсон болж, наадаж суулаа. Найман настай Чагаа хүү дэргэд нь очоод мориноосоо буулгүй, 

	— Эмээ эмээ! Ээжээс минь ялгаа юу байх вэ? Алтан мөнгөн хоёр аргайг минь аваад өгөөч! гэж гуйжээ. Эмгэн, 

	— Эмээ нь босвол сууж чаддаггүй, суувал босож чаддаггүй хөгшин шүү. Хүү минь буугаад ав! гэжээ. Гэтэл найман хөлтэй найр алаг морь нь шивнэв, 

	— Би хотойхын сайнаар хотойё. Чи шүүрэхийн сайнаар шүүр! гэжээ.

	Тэгээд найр алаг морь хотойхын сайнаар хотойж, найман настай Чагаа хүү шүүрэхийн сайнаар шүүрээд алтан мөнгөн шагайгаа аваад эргээд зугтаажээ.

	Тэгэхлээр мангас эмгэн босон харайгаад хойноос нь хөөжээ. Хөөсөөр хөөсөөр гүйцэж очоод, тэр морины нэг хөлийг нь төмөр (шилбүүрээрээ) хянгараараа тас ширвэв. Найман хөлтэй найр алаг морь нь долоон хөлөөрөө доголон давхиж явлаа. Нэг даваа даваад мангас эмгэн бас л гүйцэн очиж тэр морины нэг хөлийг төмөр хянгараараа тас ширвэв. Тэгсээр тэгсээр найман даваа давахад алаг морины найман хөлийг цөмийг тас цавчив. Тэгсэн энэ морь хөлгүй болж, биеэрээ бэмбэгэнэн давхиж явлаа. Тэгээд нэг даваа даваад мангас эмгэн бас гүйцэж хянгараараа тэр морины тал биеийг тас цавчив. Тэгэхлээр нь энэ морь цээжээрээ цөмцгөнөн давхиж явлаа. Тэгээд бас нэг даваа даваад мангас эмгэн цээжийг нь тас цавчив.

	Тэгэхлээр нь найман хөлт найр алаг морь толгойгоороо тонтгонож давхиж явлаа. Тэгээд бас нэг даваа даваад мангас эмгэн хянгараараа тэр морины толгойг тас цавчив. Тэр морин тэгсээр аргагүй үхжээ. Тэгэхлээр Чагаа хүү явган болж, явгаар гүйж нэг тал дундах алтан улиасанд гарлаа. Тэгээд мангас алтан улиасны үндсийг цавчина гэж байтал нэг үнэг ирж, 

	— Ээж, ээж, энэ улиасыг би унагая. Та нэг хэсэг унтаад аваарай! гэж тэр үнэг хэлэв.

	Мангас эмгэн унтаж байлаа. Тэр цагт нь үнэг түүний нүдийг цавуудаж орхиод, хүүг модноос буулгаж өгөв. Хүү тэр мангасыг унтаж хэвтэхэд нь цааш бас арилсан билээ. Тэгээд мангас эмгэн сэрж шинэ мөрөөр нь шиншиж гүйгээд, хуучин мөрөөр нь хуншиж гүйгээд очжээ.

	Нэг далайн захад Чагаа хүүг бас нэг алтан улиасанд суухыг нь харав. Энэ улиасыг бас цавчиж унагая гэтэл бас нэг үнэг ирж хэллээ. “Ээж, ээж, би энэ улиасыг чинь унагая. Та нэг хэсэг унтаад аваарай!" гэжээ. Тэгэхээр нь, “Үгүй, тэгж болохгүй. Намайг нэг үнэг тэгж хэлээд нүдийг минь цавуудаж орхилоо" гэж мангас эмгэн хэлэв. Тэгэхээр нь үнэг: “Ухай тэр чинь талын үнэг байгаа биз ээ. Би болбол тайгын цагаан үнэг байна. Манай тайгын газарт тийм үйл байхгүй” гэж үнэг хэлэв. Тэгсэн мангас эмгэн унтжээ. Тэгээд энэ тайгын үнэг түүний нүдийг цавуудаж Чагаа хүүг модноос буулгаж өгчээ. Тэгээд мангас эмгэн сэрж бас шинэ мөрөөр нь шиншиж гүйгээд хуучин мөрөөр нь хуншиж гүйгээд Чагаа хүүг нэхэж явлаа. Тэр хүүг долоон даваа даваад явахад нь их далайн захад бухан бяруу явж байлаа. "Би айж зугтаж явна. Надад чи унуулаач” гэж Чагаа хүү тэр бухан бяруунаас гуйхад тэр бухан бяруу хүүд унуулаад цааш явлаа. Тэгж явтал мангас эмгэн гүйцэж ирлээ гэнэ. Тэгээд хариугүй гүйцэхийн даваан дээр бухан бяруу пар гээд баасаа хамар дээр нь орхижээ. Тэгсэн мангас эмгэн нүүрээ угаах гэж далайн захад очиж, далайн ус барагдтал угааж байлаа. Тэр угааж байтал манай хүү хол арилсан байв.

	Хүү бухан бяруу хоёр нэг айлын бууц хүртэл аавынх нь билүүний хагархай, ээжийнх нь самны хугархай байсныг оллоо. Ээжийнх нь тэвнэ бас хэвтэж байлаа. Тэр гурван юмаа олж автал мангас эмгэн гүйцэж ирлээ.

	Тэгэхлээр нь Чагаа хүү ээжийн самаа “Батганын толгой багтахгүй баг хар ширэнгэ бол!” гэж мангас эмгэний урд хаялаа. Тэгсэн баг хар ширэнгэ болж унажээ. Тэгэхлээр нь мангас эмгэн асуув: “Аа хүү минь, энэ ширэнгийн цаад талд яаж гарав чи” гэж. “Нүд амаа сохолж гарлаа, би” гэж Чагаа хүү хэллээ. Тэгэхлээр нь мангас эмгэн ширэнгээр зад дайрч нүд амаа сохолж гарлаа. Бас гүйцэж очихлоор нь хүү аавынхаа билүүний хагархайг "Элгэн улаан хад бол!” гээд хаялаа. Тэр нь их хад болсонд эмгэн мангас асуув: “Аа багачуул минь! Энэ элгэн улаан хадыг яаж та нар гарлаа!” гэхэд, “Гар хөлөө хугалж гарлаа, би” гэж Чагаа хүү хэллээ. Тэгсэн нь мангас эмгэн гар хөлөө хугалж энэ хадыг гарлаа. Тэгээд бас гүйцэж ирлээ. Тэгэхээр нь, "За, зах хязгааргүй мөрөн далай бол” гэж манай Чагаа хүү тэвнээ орхин хэллээ. Тэгэхлээр нь хүн гарахгүй мөрөн далай болж гэнэ. “Энэ далай мөрнөөр та багачуул яаж гарлаа?” гэж мангас эмгэн асуулаа. “Үхрийн чинээ хоёр чулуу хоёр мөрөндөө уяад холбис холбис гэж гарлаа, би” гэж Чагаа хүү хэллээ. Тэгэхлээр нь мангас эмгэн үхрийн чинээ хоёр чулуу хоёр мөрөндөө уяад далай дотор орж далайн ёроолд живж үхсэн гэнэ. Чагаа хүү бухан бяруугаа унаад долоон даваа даваад, хээрийн өвсөнд бяруугаа тавиад, галаа түлж хонож гэнэ. Маргааш өглөө улаан нарнаар босож яваад, үдшийн улаан нарнаар нэг сайхан хээр газар ирж хонох боллоо. Тэгээд бухан бяруу хэллээ: “За Чагаа хүү минь, чи намайг алаад, дөрвөн хөлийг минь дөрвөн тийш залаад, зүрхийг минь өвөртлөөд унтаарай” гэжээ.

	Тэгэхлээр нь хүү “Ийм ачтай эвийгээ би яаж алах билээ?” гэж хэлэв. “Чи намайг алахгүй бол миний толгойд ширх эр! Загатнаад байна” гэж бухан бяруу хэлэв. Тэгээд толгойд нь ширх эрж суухлаар нэг их улаан ширх явжээ. “Улаан ширх явна. Үүнийг алчих уу?” гэж хүү асуув. “Алж орхи” гэж бухан бяруу хэлжээ. Энэ ширхийг алахаар бухан бяруу үхэж гэнэ. Тэгсэн Чагаа хүү уйлж байгаад дөрвөн хөлийг нь дөрвөн тийш залаад, толгойг нь урд зүг залаад, зүрхийг нь өвөртлөөд унтлаа. Хойд өглөө босоход нь олон мал өтгөрч, сайн гэртэй, сайхан авгайтай болсон байлаа. Тэгээд Чагаа хүү алтан мөнгөн аргайгаа аваад, аз жаргалаа олоод эргэж ирэхэд аав нь адуундаа явчихсан, ээж нь энгэрээ нэвт уйлчихсан байжээ. Ээж нь хүүгээ үзэж уйлан хайлан угтаад, 

	— Ээж нь хонь алахаараа үнхэлцгийг нь хүүдээ тавьдаг юм. Тэгэхлээр эцэг чинь намайг “Юуны чинь хүү гээд зоддог юм. Өнөөдөр бас хонь гаргана. Аавынхаа хэлэхийг миний хүү авдрынхаа ард нуугдаж байгаад дуулаарай!” гэж хэлжээ. Удахгүй аав нь ирж хонь гаргажээ. Гэдэс чанаад ээж нь, 

	— Хүү минь ирээсэй, үнхэлцгийг нь тавих сан! гэтэл эцэг нь, 

	— Юун үхсэн хатсаны чинь хүү! гээд ээжийг нь нойтон модыг ноцтол, хуурай модыг хугартал зодож гэнэ. Хүү авдрынхаа араас гарч ирээд, “Үхээгүй, хатаагүй хүүд үнхэлцэг зүрх тавих ёстой!” гээд алтан мөнгөн аргайгаараа “аргай аргай түг” гээд аавынхаа толгойг цохиод алчихжээ.

	Тэгээд ээжийгээ гэртээ аваачаад амар сайхан жаргажээ.

	 


АРЖ БУРЖ ХААН МУЖААН ХҮНИЙ ЭХНЭР ХОЁР

	Арж Бурж хаан гэж байж. Арвай тарьж байгаа газарт нэг өдөр очиж.

	Нэг мужаан хүний эхнэр анжис барьж явж. Тэр хүний эхнэрийг авгай хийх гэж санаж авч явж. Тэгсэн хаан "Чи надтай сууж миний хатан болох уу?" гэж. "Тантай сууж болно, харин та ийм нэг муу эхнэртэй сууж болохгүй". "Би болно гэж хэлбэл, бололгүй дээ!" гэж. "Та надтай суух бол тэнгэрийн оронд эрдэнийн есөн хотыг үзээд ир, наана нь сууж болохгүй!" гэж. Есөн эрдэнийн хотыг үзэх гэж хаан агаар өөд гарчээ. Тэнгэр өөд нисэж. Нисэж яваад нэг их уулын өвөрт хоножээ. Тэгсэн тэнгэрийн агаарт явтал нэг их чимээ гарч. Чимээ юу билээ гэсэн аварга шувууны өндөг идэх гэж явж. Тэгэхлээр хаан аварга могойг алчхаж. Тэнгэрийн есөн эрдэнийн орныг өөрөө олох уу үгүй юу гэж бодчихсон явж. Тэгж бодтол галаг гэж шувуу өндгөндөө хүрч ирж. "Бурхан хаан хаачиж явна?" гэж. "Би эрдэнийн есөн хотыг эрж явна" гэж. Бурхан хааныг далавч дээр суулгаад явж. Хаан дээр нь суугаад явжээ.

	Гурван бээрийн газраас таван өнгийн солонго татаж, шагшаабадын үнэр үнэртэж байж. Есөн эрдэнийн хот ийм хол газраас ийм сайхан үнэртэнэ гэж, холоос залбирч байж, хаан. Тэгсэн эрдэнийн есөн хотод ойр ирэхэд, долоон тахилч гарч цэмбэрэм өргөж. Гурван давхар хаалга тайлж хаан Хурмаст тэнгэрийн өргөөнд оржээ. Зүйдэлгүй алтан гангар ширээн дээр хоолойгоороо нар дарам, хондлойгоороо сар дарам тийм сайхан авхай үхсэн байж. Таван зуун аягачтайгаа үхжээ. "Ийм сайхан оронд хүрээд энэ сайхан авхайг амьд байхад үзэх юм сан" гэж бодож, хаан. Тэгж бодож хоёр шувуугаа унаад нисээд нааш явжээ.

	"Есөн эрдэнийн хотыг одоо үзлээ" гэж тэр мужаан хүний авгайг авах гэж явлаа. Мужаан айлд очиход "Есөн эрдэнийн хот үзэв үү?" гэж эхнэр нь асууж. "Үзлээ". "Тэгвэл чамтай сууя даа!" гэж эхнэр нь. Ирээд суухлаар эхнэр нь үхэж. "За, одоо тэнгэр өөд буцах юм байгаа" гэж бодож, хаан. Тэгж болтол хоёр шувуу нисээд ирж. Шувуугаа унаад тэнгэрийн оронд орж ирж. Тэр авхай тэнд таван зуун аягачтайгаа амьд байж. Гурав хоног хоноод, тэнгэрийн нэг элч хүрч ирж. Тэгээд "Чи юунд эргэж ирэв?" гэхэд авхай нь түүнд хэлж: "Би хэргээ алдсан хүн. Намайг газарт мужааны эхнэр суулгасан. Одоо харилаа". Элч авхайг дахиж хад болгон доош хаяв. Чулуу болж. Арж Бурж хаан чулууг эвдэж. Чулуу эвдсэн, дотроос нь бадамлянхуа цэцэг гарлаа. Цэцэг дотроос авхай гарлаа. Авхайг хувилгаад хаан түүнтэй сууж. Суугаад гурав хонож байтал бас тэнгэрийн хаанаас элч хүрч ирж "Авхайг аваад ир!" гэж. Эхнэр хаанд "Би одоо эрдэнийн есөн хотод харих болсон, та одоо доор оронд буй!" гэж. Хаан "Би буцахгүй, би чамтай сууя! Аавд чинь очно доо, бараалхаад чамд үг заая!" "Ямар үг?" гэж.

	Оруулаад цавчих гэж. Нэг гартаа сэлэмтэй, нэг гартаа жадтай алах гэхлээр нь "Галин дээвээ хаан гэж байдаг юм уу, Галиндар нэртэй лам хаан байлаг юм уу?" гэж асууж. Галин дээвээ хаан "Галиндар нэртэй лам миний багш. Түүний зарлигийг мартлаа. Хүнийг битгий ал гэж хэлсэн сэн! Чи үүнийг хэнээр заалгав?" гэж. "Доор оронд нэг тийм Арж Бурж хаан надад заасан". "Арж Бурж хаан хаана байна?" "Арж Бурж хаан гадаа бий". "Оруулаад ир!" гэж. Оруулаад ирж. Хаанаас асуув: "Танайх хаана вэ?" "Би Арж Бурж хаан, чи бурхан хүн. Би хүнээс гарсан, чи хүүг минь алуулахгүй". "Чи надаас одоо юу авах вэ?" "Би авхайг чинь авна". Авхайгаа өгч. Гучин хоёр модон хөлтэй, модон хөлийг нь гучин хоёр модон хүн тушсан авхайг аваад амар сайхан жаргаж гэнэ ээ.

	
БАЯН ЗУРХАЙЧ, ХООСОН ЗУРХАЙЧ ХОЁР

	Баян зурхайч, хоосон зурхайч хоёр гэмгүй сайхан нөхөрлөж явсан юм санжээ.

	Хоёулаа нэг нэг хүүтэй юм гэнэ. Тэгж байтал хоосон зурхайч бие барж гэнэ. Баян зурхайч нь хоосон зурхайчаа нутаглуулах газар үзэж, зурхай зурж гэнэ. Нэг сайхан дэвсэг байх юм гэнэ. Түүн дээр тавивал хүү нь Бодинпүүгийн амбан суух хувьтай харагдаж, түүний доохон тавивал хүний бэлдсэн хярамцаг ч олж оочихооргүй хувьтай юм гэнэ.

	Тэгээд хоосон зурхайчийн хүүрийг нөгөө сайхан дэвсэг дээр тавилгүй, доохон талд нь тавьчихаж гэнэ. Баян зурхайчийнх жасаагаа уншуулж байсан, уранхай навтархай дээлтэй ядуу хүү ирж гэнэ. Баян зурхайчийн хүү аавдаа. “Энэ муу ядуу хүүд идэх юм өгөөч. Энэ чинь муу хоосон зурхайчийн хүү байна шүү дээ” гэж. Идэх уух юм өгсөн муу уранхай дээлдээ хормойлоод авч гэнэ. Баян зурхайчийн хүү аавдаа хэлж байна гэнэ.

	— Аав минь та үүний эцэгтэй ямар сайхан байлаа. Муу хүүг нь гуйлга гуйхааргүй газар эцгийн нь тавьчихаж болоогүй юм уу? гэж.

	— Болох нь ч болно. Одоогийн тавьсан газрынх нь дээхэн талд нэг сайхан дэвсэг байгаа юм. Түүн дээр тавихлаар Бодинпүүгийн амбан суучих гээд байгаа юм гэж.

	— Одоо яс үснээс нь тэнд тавивал болох уу? гэж.

	— Болох нь ч болно оо. Дамаан богино хавиргыг нь тавивал ч болно л доо гэж байна. Ядуу хүү энэ үгийг дуулж аваад аавынхаа нутаглуулсан газар очоод, богино хавирганых нь ясыг олж аваад өнөө сайхан дэвсэг дээр нь тавьчхаад, хээр гүйж явсан тогоотой хоол буцалж байх юм гэнэ. Тэр хоолноос цадталаа идэж аваад цааш явж байсан нэг их хураалттай гулууз мөнгө байна гэнэ. Тэр мөнгөнөөс нэгийг аваад сугавчлаад гүйж явсаар нэг айлд ирж хонох болж гэнэ. Хүүг хонох бололтой суугаад байхаар тэр айлын хүн, “Хүү минь, манайд хүүхэд тогтдоггүй юм. Одоо орой боллоо доо л” гэж байна гэнэ.

	Тэгэхээр хүү намайг хонуулах дургүй байгаа юм болов уу гэж бодоод нөгөө гулууз мөнгөө өгч гэнэ.

	Тэгээд тэр айлдаа хонож дээ. Шөнө унтаж байсан нэг юм орж ирээд, 

	— Чи болсон уу? гэж байх юм гэнэ. Хариуд нь, 

	— Болоогүй, болохгүй байна. Бодинпүүгийн амбан морилж ирсэн гэж байх юм гэнэ. Хүү нойр нь хүрэхгүй айгаад босоод гарах гэтэл тэр айлын оньс нь гаргасангүй.

	— Би амилсан оньс юм аа. Энэ айлд хүүхэд тогтдоггүй юм. Бодинпүүгийн амбан ирж хоновол тогтох учиртай. Та явж болохгүй. Эндээ хоно. Харин өглөө таныг явах гэхэд энэ айлынхан урьд шөнө хүү минь өвдөж зовсонгүй сайхан хонолоо, ямар ач буянтай хүү вэ, юу авах вэ? л гэх байх. Зандан оньсыг чинь авъя. Өөр юм хэрэггүй гээрэй гэж хэлж байна

	Тэгээд Бодинпүүгийн амбан болох хүү унтаад өгч гэнэ. Өглөө боссон, тэр айлынхан баяр хөөр болж хүү минь юу авах вэ л гэж байна гэнэ.

	— Зандан оньсыг чинь авъя. Ондоо юм хэрэггүй л гэж.

	— Манай энэ оньс бол бадам зандан ширээний хэлтэрхийг хээрээс олж хийсэн ээлтэй оньс байгаа юм. Одоо яая гэх вэ? гэж наашаа харж инээж, цаашаа харж уйлж авч өгч гэнэ.

	Хүү зандан оньсоо өвөртлөөд цаашаа гүйгээд явж гэнэ. Хүүг хээр гүйж явтал жууз тэрэг, сүйх тэрэг болсон олон хүн ирж Бодинпүүгийн амбаныг залж аваачна гэж иржээ.

	За тэгээд хүүг Бодинпүүгийн амбанаар суулгаж их найр хөөр болж, хоёр дууч хүүхэн дуу дуулах болж. Хүү найр хуримыг тарааж, дуу хуур болох хэрэггүй гэж зарлиг буулгаж Хоёр дууч хүүхэн Бодинпүүгийн амбанаас.

	— Хаан юм хайрла? гэж гуйж гэнэ. Хүү хэлж гэнэ. “Тэр хоёр хүүхэнд хоёр шуудай будаа, хоёр шуудай гурил өгч ёроолд нь тахилын чинээ цоолоод өгч явуул. Мөрөөр нь хүн явуулаад хаа очихыг нь үзээд ир!” гэж. Хүн дагаж яваад нэг их хадан хавцалд орлоо гэж хэлж ирж гэнэ. За тэгвэл тэр газартаа хэдэн хасаг тэрэг түлээ буулгаж их гал өрд гэж гэнэ.

	Гэтэл нэг шар үнэг, хар үнэг хоёр гарч ирээд шар нь түлэгдэж, хар нь зугтаачхаж гэнэ. Ингээд гурав хоног дээр нь өглөө эрт хоёр ясчин орж ирж гэнэ. Бодинпүүгийн амбаныг гурав хоног дээр нь тэр хоёр үнэг болдог эм хорлочхоод байдаг байж л дээ. Хүү хоёр ясчныг үүнээс хойш үүгээр бүү үзэгд гээд хөөгөөд явуулчхаж гэнэ. Тэгтэл эзэн хааны хатны бие чилээрхэж эмч домч залаад эдгэрсэнгүй. Хоног хоногоор муудаж, "Одоо ямар арга байна?” гэж. Бодинпүүгийн амбаны элэг зүрхийг идвэл эдгэнэ.

	Өөр ямар ч арга байхгүй гэж байна гэнэ. Оньс нь хэлж: "За, чи нанжин муур олуул, ширмэл том ханцуйтай дээл хийлгэ" гэж. Хэлсэн ёсоор нь амбан хүн болохоор зарц нараа дуудаад дор нь зэхүүлж аваад, ширмэл ханцуйтай дээлээ өмсөөд, нанжин муураа ханцуйлаад эзэн хааны ордонд очиж. Хатны өрөөнд ороод очтол өөдөөс нь шулам хатан ухас гэхлээр муураа тавиарай гэж оньс нь захиж гэнэ. Үнэхээр хэлсэн ёсоор нь ороод очтол хатан авхай хүүгийн өөдөөс ухасхийгээд босоод ирэхээр нь нанжин муураа тавьтал нэг хар үнэгний багалзуурыг тас хазаж гэнэ. Ингээд хоёр шулам үгүй болж, түүнээс хойш Бодинпүүгийн амбан тогтох болж гэнэ.

	 


БОЛДОГГҮЙ БОРОЛЗОЙ ӨВГӨН

	Эрт урьд цагт болдоггүй Боролзой өвгөн гэж нэг өвгөн байж гэнэ. Энэ өвгөн долоон бор хоньтой, нисдэг бор морьтой, бас нисдэггүй бор морьтой юм гэнэ. Болдоггүй Боролзой өвгөн Болзоотын бор толгойн тэнд овоохой бариад суудаг байжээ. Болзоотын бор толгойд долоон бор хонио хариулдаг байжээ. Нисдэг бор морио гэрийнхээ баруун талд уядаг, нисдэггүй бор морио зүүн талдаа аргамждаг байжээ.

	Болдоггүй Боролзой өвгөн “Хув бор хониноос минь хундан цагаан хурга гараасай, Хурмаст тэнгэрээ тайх юм сан” гэж бодож явдаг байжээ. Тэгж байтал хув бор хониноос нь хундан цагаан хурга гарсанд, Хурмаст тэнгэрээ тахина гэж баярлаад хурганы уутанд хийж хээр тавиад, хонио буцаагаад ирсэн чинь Хурмастын хон хэрээ нисэж ирээд хурганых нь нүдийг ухчихсан байж гэнэ. Болдоггүй Боролзой өвгөн уурлаж, нисдэг бор морио унаж, нисэж очоод хон хэрээний эвэр хошууг нь аваад, модон хошуу хийгээд тавьчихаж гэнэ.

	Гэтэл Хурмаст тэнгэр “Хон хэрээний минь хошууг солилоо” гэж уурлаад хоёр чоноороо нисдэг бор морийг идүүлэхээр явуулж гэнэ. Үүнийг болдоггүй Боролзой өвгөн мэдээд нисдэг бор морио зүүн талдаа, нисдэггүй бор морио баруун талдаа солиод аргамжиж гэнэ. Хурмаст хааны хоёр чоно ирээд нисдэггүй бор морийг нь идчихээд явчхаж гэнэ.

	Болдоггүй Боролзой өвгөн нисдэг бор морио унаж хөөж очоод хоёр чонын арьсыг өвчөөд хоншоорт нь унжуулаад тавьчихаж гэнэ.

	Тэгэхлээр Хан Хурмастаас болдоггүй Боролзой өвгөнийг даруулахаар Мичид толгойт, Марал толгойт хоёр чөтгөрөө явуулж гэнэ. Болдоггүй Боролзой өвгөн хоёр чөтгөрийг ирэхэд тогоо дүүрэн адууны сэвс буцалгаж байжээ. Хоёр чөтгөр ирээд ханын нүдээр шагайхад нь халуун сэвс цацаад нүүр амыг нь шалзлаад явуулж гэнэ.

	Хан Хурмаст уурлаж, болдоггүй Боролзой өвгөнийг хоёр луугаараа ниргүүлэхээр явуулжээ. Болдоггүй Боролзой өвгөн үүнийг мэдэж Болзоотын бор толгойд хонио хариулж явснаа бор хурган дахаар (боролж шарилжаар) мануухай босгочхоод гэнэт холдоод өөр газар яваад өгчээ. Хоёр луу Болзоотын бор толгойг бор нүүрс болтол нь ниргээд явчихжээ.

	Болдоггүй Боролзой өвгөн нисдэг бор морио унаж нисэж хөөж очоод хоёр лууны сүүлийг тас цавчаад явуулчихжээ.

	Хан хурмаст уурлаж, “Болдоггүй Боролзой өвгөнийг цаазаар авна” гэж элчээр дуудуулсанд өвгөн, Хурмаст хааныд очжээ. Хан хурмаст :

	— Чи яагаад хэрээний минь эвэр хошууг модон хошуугаар сольсон? гэж асууж гэнэ.

	— Хув бор хониноос минь хундан цагаан хурга гарвал Хурмаст тэнгэрээ тахих юм сан гэж бодож явтал хув бор хониноос минь хундан цагаан хурга гарахаар нь Хурмаст тэнгэрээ тайна гэж баярлаж байтал хон хэрээ нисэж ирээд хоёр нүдийг нь ухчхаад явчихлаа. Тэгэхлээр нь би уурлаж хэрээний хошууг сольсон гэж хэлжээ.

	— Тэгвэл тэр чиний зөв. Харин яах гэж хоёр чонын минь арьсыг хоншоорт нь унжуулж тавив? гэж Хурмаст асууж гэнэ.

	— Та нисдэг бор морийг минь идээд ир гэсэн үү? Нисдэггүй бор морийг минь идээд ир гэсэн үү? гэж Хурмастаас өвгөн асууж гэнэ.

	— Нисдэг бор морийг нь ид гэж явуулсан юм!

	— Тэгвэл тэр хоёр чоно чинь нисдэггүй бор морийг минь идчихээр нь би уурлаад арьсыг нь хоншоорт нь чиргүүлээд тавьсан гэж гэнэ.

	— Тэгвэл тэр чиний зөв. Харин яагаад хоёр чөтгөрийн минь нүүрийг шалз булз түлэв? гэхлээр нь өвгөн, 

	— Та болдоггүй Боролзой өвгөнийг хорлоод ир гэсэн үү? Бор овоохойг минь цоолоод ир гэсэн үү? гэж асуув.

	— Болдоггүй Боролзой өвгөнийг хорлоод ир гэсэн! гэв.

	— Болдоггүй Боролзой өвгөнийг хорлохын оронд бор овоохойг минь цоолоод ураад байхаар нь би нүүрийг нь түлсэн гэжээ.

	— Харин өвгөн чи миний хоёр лууны сүүлийг яагаад тас цавчсан билээ? гэж Хан

	Хурмаст асуув.

	— Болдоггүй Боролзой өвгөнийг нь хорлоод ир гэсэн үү? Болзоотын бор толгойг ниргээд ир гэсэн үү? гэж өвгөн асуув.

	— Болдоггүй Боролзой өвгөнийг ниргээд ир гэсэн! гэж.

	— Тэгвэл болдоггүй Боролзой өвгөнийг ниргэхийн оронд Болзоотын бор толгойг бор нүүрс болтол ниргэхээр нь би хоёр лууны сүүлийг тас цавчсан гэв.

	Хурмаст хаан, 

	— Тэгвэл тэр чиний зөв гэжээ.

	Ингээд Болдоггүй Боролзой өвгөн долоон бор хоньтойгоо, нисдэг бор морьтойгоо амар сайхан жаргажээ.

	 


БУХ ХАР НОХОЙ ХИЙГЭЭД БУХ ХАР ШУВУУ

	Эрт урьдын цагт нэг сүрхий залуу хатантай, өтөлсөн хаан байж гэнэ. Энэ хатан нь хааныхаа адууны хүнд дурлаж элдэв аргаар аргалан аль бүх сайныг хэлж, эд мөнгөөр өдөөж, өөрийн зүгтээ татахаар оролдсон ч адуучин залуу ер ойшоохгүй байжээ.

	Ингэхэд энэ харгис хатан дотроо их л хорсож хаандаа хэлсэн нь: "Сонсвол тэр баруун хойно түмэн эрд дийлддэггүй Бух хар нохой хийгээд Бух хар шувуу гэж байдаг гэнэ. Хэрэв энэ хоёр амьтныг барин авчирч Бух хар нохойгоор нь хот хашаа сахиулж Бух хар шувуугаар нь адуу малаа хариулуулбал хот хашаанд минь халдах дайсангүй болж хонхор гуу дүүртэл адуу мал үржинэ" гэсэнд хаан нь их баярлаж "Энэ харин сайн хэрэг байна. Гэвч хэн яаж энэ хоёр амьтныг авчирч чадах вэ? Миний сонссоноор бол энэ хоёр амьтан сүрхий догшин, урьд очсон хүн бүхэн цөм идэгдэж амьд буцаж ирсэн хүн нэг ч гарсангүй гэдэг" гэж зовоход хатан дотроо бодсон нь "Одоо энэ адуучин хүүг явуулж барьж ир гэвэл тэр муу амьтан очин амиа өгөхгүй хаа явна?" гээд хаандаа хэлсэн нь "Би үзвэл манай тэр адууны залуу идэрхэг баатар маягтай. Түүнийг явуулбал олж ирж чадах магадгүй" гэсэнд хаан нь даруй зарлиг буулгаж адууны залууг дуудан авчраад тушаасан нь: "Чи баруун хойш явж Бух хар нохой хийгээд Бух хар шувууг барьж ир! Үгүй бол толгойг чинь авна" гэсэнд хатан адуучин хүүг харж үзээд "Чи ямар аймшиггүй миний санаанаас зөрчдөг вэ? Одоо хатан эхийнхээ сүрхийг мэдэх болно" гэж бодож гэнэ. Тэгээд адуучин хүү "Аргагүй энэ хатны хорт санаа байна" гэж мэдээд мориндоо мордож өндөр уургаа атгаж явсаар нэг ухаа толгойн энгэрт ирээд мориноосоо бууж толгойгоороо баруун хадыг дэрлэж, хөлөө зүүн хадны дээр тавиад "Баахан унтъя" гэж байсанд чихэнд нь яг хүн уйлж байх шиг, дуулж байх шиг инээж байх шиг сонсогджээ. Тэгээд босож үзсэнд юу ч харагдахгүйд "Энэ эзгүй хар хээр газар хэн инээж уйлж дуулах вэ?" гэж бодоод дахин хэвтээд "Унтъя" гэтэл үнэхээр бас хүн уйлж дуулж инээж байх тул адуучин хүү босоод морио унаж ухаа толгойг давж гараад үзсэнд нэгэн цагаан хас гэрт нэг охин нь уйлж бас нэг охин нь дуулж гуравдугаар охин нь инээж байна гэнэ. Тэгээд адууны хүн очиж асуусанд энэ гурван охины хэлсэн нь "Бид гурвуулаа Хан Гарьдын арван гурван охины хамгийн бага гурав нь билээ. Бидний арван эгчийг аварга могой өдрийн нэгийг залгисаар байгаад арвуулыг цөм залгив. Одоо энэ өдөр бас ирнэ. Тийм болохоор бидний энэ өдөр залгигдах нь уйлж, маргаадар залгигдах нь дуулж нөгөөдөр залгигдах нь инээж байна" гэсэнд адуучин залуу асуусан нь "Таны ээж чинь юунд таныг хамгаалахгүй вэ?" гэсэнд охид "Ээж минь хэдэн удаа аварга могойтой тулалдаж дийлсэнгүй" гэж хэлжээ. Ингэж байтал гэнэт салхи сэрчигнэн боссоныг үзээд гурвуулаа царай зүс нь хувирч өөд уруугаа гүйж адуучин залууг "Чи түргэн яв. Одоо аварга могой ирж байна. Хэрэв чи зугтахгүй бол чамайг ч бас залгина" гэж адуучин хүүг шаардсаар гаргасанд адуучин хүү агт мориндоо мордож алс хойш гарч харсанд улаан тоос дэгдэн уул хад түрчигнэж ус мөрөн цалгиж салхин жавар дэгдэн нэгэн их аварга могой гулган явж ирж байна гэнэ. Үүнийг үзээд гэнэт морио ташуурдан давхиж ойртон очоод урт уургаа даллаж хүзүүнд нь хаян оруулаад хүчний чинээгээр мушгиж хүдэр их могойг хөдөлгөхгүй боомилсонд аварга могой бачимдаж амь тэмцэн үсэрсэнд уургын шижмийн эрч нь чангарч урван хөрвөн дутаахын зайгүй болж хий амьсгаа нь бөглөрч, хэцүү сүүлээрээ гуядсаар үхэв гэнэ. 

	Тэгээд энэ гурван охин үүнийг үзээд адуучин хүүд талархан цай хоол өгч их баярлаж байхад их охин нь хэлсэн нь "Одоо манай ээж ирэх шахав. Манай ээж бол уур түргэн, хилэн догшин хүн юм. Хэрэв чи энд байвал чамайг цохиж алахад саатахгүй. Чи урд ухаагийн толгойд нуугдаж бай. Ээж ирсэн хойно бид учрыг нь хэлж үзье" гээд адуучин хүүг ухаагийн толгойд очуулж нуулгав гэнэ. Тэгээд адуучин хүүг нуун сууж байтал алс өмнөөс нэгэн хэсэг хар үүл харвасан сум шиг түргэн нисэж ирээд энэ цагаан гэрийн дээгүүр гурав эргэж хар үүлний дундаас нэгэн хэсэг цагаан үүл далбалзан гарч шууд дорогш буугаад цагаан гэрийн тооноор нисэн оров гэнэ.

	Тэгээд Хан Гарьд үлдсэн гурван охин нь нэг ч дутуугүй бөгөөд их л баяртай байхыг үзээд "Аварга могой ирсэнгүй юу?" гэж асуужээ. Охидын хэлсэн нь:

	"Энэ өдөр нэг адуучин залуу ирж аварга могойг уургалж боомилж алав" гэсэнд Хангарди их л баярлаж "Тэр адуучин залуу хаа байна! Та нар харин амиа аварсан хүний ачийг хариулахгүйгээр хааш нь явуулав?" гэсэнд "Мөн өмнө ухаагийн толгой дээр нууж байна" гэсэнд "Адуучин хүүг хурдан авч ир" гэв.

	Ингээд адуучин хүүг Хан Гарьд эхтэйгээ уулзуулсанд Хан Гарьдын хэлсэн нь "Хүү минь их баатар байна. Бидний дайсан аварга могойг алж охидын минь амийг аварсан ачийг чинь хариулна. Хүү минь аль нутгийн хүн бэ? Алсын зорилго юунд вэ?" гэсэнд адуучин хүүгийн хэлсэн нь: "Бух хар нохой хийгээд Бух хар шувууг барихаар явж байна" гэсэнд Хан Гарьд "Энэ харин бэрхтэй явдал байна. Гэвч ээж нь чамд тусалж өгье" гэж хэлжээ.

	Тэгээд гурван өдөр бэлтгэл хийж Хан Гарьд нэг хатуу төмөр дэгээ хийж аваад хоёулаа явж, удсангүй. Бух хар нохой хийгээд Бух хар шувууны нутагт ирж үзсэнд хоёр хар уул шиг сууж байна гэнэ.

	Бух хар нохой нь бол газар дээгүүр амьтан явуулахгүй барьж иддэг бөгөөд Бух хар шувуу нь агаар дээгүүр жигүүртэн нисүүлэхгүй хөөж иддэг тул эд хоёул адуучин хүү, Хан Гарьдын ирэхийг үзээд шувуу нь хар солонго татаж дээш босож Хан Гарьдыг шууд нэхэн ирэхэд Хан Гарьд хатуу төмөр дэгээгээрээ нэгэнтээ гохдож Бух хар шувууг барьж авав. Бух хар нохой нь адуучин хүүг барьж идэхээр гүйн ирэхэд адуучин хүү алавхийж чихдэн мордоод цохисоор номхон болгож өгчээ. Тэгээд адуучин хүү Хан Гарьдад гүн талархал хийж салаад Бух хар шувуугаа мөрөн дээрээ суулгаж Бух хар нохойгоо дагуулж нутагтаа харьж ирэхэд хаан нь сургийг нь сонсоод их л айж "Энэ Бух хар нохой хийгээд Бух хар шувуу хүн барьж иддэг. Одоо яах билээ?" гэж хаан үнхэлцгээ хагартал айгаад ширээнээсээ бууж уутаа үүрч дутаан явав гэнэ.

	Хатан нь хамаг сайхан заслаа гаргаж чимэглээд адуучин хүүг угтан ирэхэд Бух хар нохой хийгээд Бух хар шувуу нь хамтаар очиж хатны нь хоёр тийш нь салгаж идэв гэнэ. Тэгээд адуучин хүү хаан ширээнд сууж Бух хар нохойгоороо хот хашаагаа сахиулж Бух хар шувуугаараа адуу малаа хариулгаж амар сайхан жарган суув гэнэ.

	 


БУЯНТ ХҮҮ, ЕРӨӨЛТ ХҮҮ ХОЁР

	Эрт урьд цагт нэг их том гүрний хаан байжээ. Тэр хааных өнөр өтгөн албаттай, мал сүргээр баян, ааш зан сайтай айл юм гэнэ. Хаан өөрөө албат иргэддээ хайртай, ариун шударга үнэнч, төлөв даруу зантай амгалан тайван хүн юм санжээ. Гүрний хаан суугаад олон жил болж нас дээр гарсан боловч төрсөн үр хүүхэдгүй юм гэнэ. Тэгээд хаан "Яавал ганц хүүхэдтэй болох билээ" гэж үрийн мөрөөдөл болдог болжээ. Хүн амьтнаас үр хүүхэд өргөж авъя гэх нь ээ тэр үеийн зан заншлаас эмээж "Өөрөөс ганц хүүхэд гарч магадгүй" гэж хүлээсээр өтлөх насандаа дөхөж иржээ.

	Ингээд ямар ч болов бага хатан авахаар их хатантай зөвлөж шийджээ. Нэг бага хатан аваад хоёр жил амьдарч байтал нэг хүү гарчээ. Тэр хүүдээ Буянт гэж нэр өгч төр улсаа төвхнүүлэх үе угсаа залгамжлах хүүтэй болсондоо баяртай явах болжээ. Гэтэл их хатанд гэнэт муу санаа агуулагдаж "Хаан ширээг миний хүү залгамжлах болов уу, бага хатны хүү залгамжлах болов уу?" гэж сэтгэл түгшин байж сууж чадахаа болив гэнэ. Өөрийн хүүг хаан ширээнд суулгах арга чарга бодолхийлж эхэлжээ. Тэгээд нэгэн сайхан өдөр хоёр хүүгийнхээ тоглоомыг очиж шинжин үзжээ. Тэгсэн чинь том хүү нь хаан болж, бага хүү нь түшмэл болж наадаж байна гэнэ. Дараагийн өдөр очиж үзвэл бага хүү хаан болж том хүү нь түшмэл болж наадаж байна гэнэ. Тэгээд "Миний хүү ч хаан сууж чадахгүй байх аа даа. Хүүхэдгүй байхад хүүхэдтэй болгосноороо бага хатны хүү Буянт хүү маань хаан ширээнд суух байх даа" гэж бололд автагджээ. Тэгээд гадуур явж улс амьтны ярихыг сонсохоор болжээ. Зах зээлийн газраар явж байтал нэг хэсэг хүмүүс цуглаж ярьж байхыг сонсвол "Манай хааны хоёр хүүгийн аль нь хаан ширээнд суух бол доо?" гэж нэг нь асуухад нөгөө нэг хүн нь "Хоёр хөөрхөн хүүгийн аль нь ч хааны хүү. Гэхдээ хүүхэдгүй байхад хүүтэй болгосноороо бага хатны хүү бололгүй яах вэ?" гэж байна гэнэ. Цааш яваад хэсэг хүмүүс дээр иртэл тэд "Манай хааны хоёр хүүгийн аль нь хаан суух бол доо?" гэж нэг хүн асуув гэнэ. Гэтэл нөгөөдөх нь "Аль нь ч ялгаа алга. Он удаан жил ханилж сууснаар эгч хатны хүү хаан суулгүй яах вэ" гэж байна гэнэ. Цааш явж нэг хэсэг хүмүүс дээр ирж. Мөн энэ тухай яриа болж байна гэнэ. Тэдний яриаг сонсвол "Манай хааны хоёр хүүгийн аль нь хаан суух бол доо?" гэж нэг нь асуувал нөгөө нь "Аль нь ч ялгаа алга. Хоёр хөөрхөн хүүгийн нэг нь хаан сууж нөгөө нь түшмэл болно биз гэж дээ" гэж байна гэнэ. Тэгээд хатан эргэж ирээд "Ер нь аль ч талаар бодоод үзэхэд манай хүү хаан сууж чадахгүй" нь гэж бодоод маш ихээр уйтгарлаж "Яавал хүүгээ хаан суулгах вэ?" гэдэг бодолд орж гэнэ. "Хоёр хүүгийн минь аль нь ч хаан суусан ялгаагүй боловч аль хаан суусан нь эрх мэдэл, эд мөнгөөр заавал илүү байх болно. Ийм учраас ямар ч амаагүй арга хэрэглэж өөрөөс гарсан хүүгээр хаан суулгах арга олъё" гэж болоод худал өвдөж эхэлж гэнэ. Хаан их хатнаа эдгээх гүрэм ном уншуулж оточ, бариач залж элдэв янзын арга хэрэглэвч өдөр ирэх тутам хатны бие доройтох болов гэнэ. Нэг өдөр хаан өөрөө хатантайгаа аминчлан уулзаж учир зовлон ярьж ямар өвчин туссан, яавал эдгэрэх зэргийг асууж гэнэ. Гэвч хатан "Миний энэ өвчинд юу ч тус болохгүй, үхэхээс өөр ямар ч зам байхгүй" гэж гэнэ. Хаан "Он удаан ханилж суусан энэ биеийн минь хань, үр хүүхэдгүй байж байгаад үр хүүхэдтэй болсон, эд мөнгө арвин баялаг, дутаж гачигдах юмгүй сайхан амьдарч байна. Чи надаас нуух юм байж болохгүй!" гэх зэргээр хатнаа тайтгаруулж удаан суусны эцэст хатан хэлжээ. "Миний энэ өвчин их хүү Буянтын зүрхний цусыг уувал эдгэрнэ. Үүнээс өөр ямар ч эмнэлэг байхгүй. Би тэгж амьд явахаар үхсэн нь дээр биз дээ. Үр хүүхэдгүй байхад минь өр зүрхийг минь дэвтээж үр хүүхэдтэй болгосон хүүгээ яаж тэгэх вэ дээ" гэж гэнэ. Хаан маш их хэлмэгдэн цочиж сэтгэлээр унаж эхэлж гэнэ. "Харсаар сууж олон жил ханилсан ханиа үхүүлэх үү?" гэсэн хүнд бодолд оржээ. Тэгээд нэгэн өглөө дээлээ нөмрөөд гөлрөн суутал хоёр хүү нь гүйлдэж ирээд бага хүү нь өвөр дээр нь хэвтэж том хүү нь хүзүүгээр нь тэвэрч авчээ. Хаан том хүүгээс "Буянт хүү ээ. Их хатан ээжийн чинь өвчин ямар өвчин бэ?" гэж асуув гэнэ. Буянт хүү маш тайвнаар алсыг ширтэн байж "Аав аа, тэр чинь "Ах дүү хоёрын атаа жөтөө" гэдэг өвчин л дөө" гэж хариулжээ. Тэгэхээр нь хаан аав нь "Яавал эдгэх вэ? Миний хүү аавдаа хэлж өгөөч!" гэжээ. Буянт хүү "Яах юу байх вэ, ааваа. Намайг явчихвал эдгэрнэ" гэжээ. Хаан аав нь хүүгээсээ "Тэгээд миний хүү яая гэж бодож байна?" гэж гэнэ. Хүү "Яах вэ би удахгүй алс газар явна, тэгэхээр зүгээр болно" гэжээ. "Миний хүү хэзээ явах вэ? Юу бэлдэх вэ?" гэж аав нь асууж гэнэ. "Хүү нь долоо унтаад үүр шөнө хагацахаар явна. Долоон эр хонины мах үнхэлцэгт нь багтааж өгөөрэй. Өөр юу ч авахгүй" гэж гэнэ. Хаан хүүгийн хэлснээр долоон эр хонь алуулж үнхэлцэгт нь махыг нь багтаалгажээ. Хүүгийн явах өдөр ирж гэнэ. Хоёр хүү өвөртөө унтдаг юм гэнэ. Бага хүү ахыгаа "Авгай ээж" гэж дууддаг юм санжээ. Дүү нь ахынхаа элгэнд тэврүүлж хошуугаа цээжинд нь нааж унтдаг юм гэнэ. Буянт хүү дүүгээсээ зөөлхнөөр холдон холдсоор босож хувцаслаад долоон үнхэлцэгтэй махаа аваад гарах гэтэл дүү нь сэрж "Авгай ээжээ" гэж дуу тавилаа гэнэ. Ах нь эргэж дүүгээ хувцаслаад аваад явчхаж гэнэ. Дүүгээ үүрэх газраа үүрч хөтлөх газраа хөтөлж махныхаа ихэнх хэсгийг дүүдээ идүүлэн бага хэсгийг өөрөө идэж явсаар маш их хол газар явж гэнэ. Явсаар хоол хүнсээ дуусаж гэнэ. Ах нь хулгана зурам агнаж дүүгээ тэжээсээр яваад сүүлдээ тэр хоёрт дийлдэх ан амьтан ч олдохгүй газар хүрчээ. Дүү нь цангаж өлсөж ахыгаа маш их зовоож явсаар эцэст нь өл хоол даалгүй насан эцэс болж гэнэ. Буянт хүү дүүгээ нас барахаар нь "Хамаагүй газар дүүгийнхээ шарилыг орхихгүй" гэж тэвэрч явсаар байж нэг их ой модонд хүрч очжээ. Дүүгийнхээ шарилыг энэ ойд орхих болжээ. Гэвч "Энд цагаан зандан ургах ёстой. Хэрэв цагаан зандан байвал давирхайг нь дүүдээ илүүлье. Цагаан зандны давирхай үхсэн хүнийг амьдруулдаг увдистай юм гэнэ лээ" гэж бодоод тэр их ойгоор гурван өдөр шөнө дүүгээ тэврээд эрж явсаар байж нэгэн том цагаан зандан олжээ. Тэр зандны давирхай оройгоосоо газар хүртэл унжин урссан байх юм гэнэ. Тэгэхэд нь Буянт хүү Ерөөлт хүүгийнхээ шарилыг хайрцагт хийж давирхайн дор яг ам руу нь урсаж орохоор болгож тавьжээ. Тэгээд Буянт хүү цааш явах болж гэнэ. Гэвч хайрт дүүгээ "Үхлээ" гэж гурван хоног уйлж "Яаж орхино доо" гэж гурван хоног уйлж "За явъя даа" гэж уйлж гурав хоноод есөн хоног дээрээ цааш явжээ. Яв явсаар маш их хол замыг туулсны эцэст нэгэн их өндөр ууланд иржээ. Тэр уул асга хад, ой мод, жимс ургамал элбэгтэй юм гэнэ. Нэгэн өдөр уул хадаар явж байтал хадны даяанч лам дайралдаж гэнэ. Буянт хүү хүү тэр ламтай амар мэндээ мэдэлцэж уугуул нутгаа хэлэлцэж танилцаад "Танд шавь орж ном заалгая" гэж гуйвал тэр лам зөвшөөрч шавь нь болжээ. Тэр лам маш их эрдэм номтой, сайн лам юм гэнэ. Лам нэгэн өдөр "Миний хүү ямар жилтэй вэ?" гэж хүүгээс асуудаг байжээ. Буянт хүү "Бар жилийн бар сарын бар өдөр төрсөн юм гэнэ лээ". Лам хүүд ингэж хэлжээ. "За хүү минь, чи намайг зүгээр л "Лам ээж" гэж дуудаж бай! Мөн энэ уулын урд энгэрт Шулмын хааных байдаг юм. Юмыг яаж мэдэх вэ. Тэдний тугалчин үүгээр тугал хариулж ирээд миний хүүгээс "Ямар жилтэй вэ? гэж асуувал өөр ямар нэг жил хэлээрэй. Бартай гэж яасан ч хэлж болдоггүй юм шүү!" гэж захижээ. Үнэхээр удалгүй хааны тугалчинтай дайралдаж танилцав гэнэ. Тэр хоёр өдөр болгон цуг тоглож тугал хариулдаг болжээ. Хааны тугалчин орой явах бүрдээ "Чи ямар жилтэй билээ?" гэж асуудаг болжээ. Тэгэхэд нь хүү хулгана, үхэр, луу, морь гэх мэтээр өөрийн жилээс өөр ямар нэгэн жил хэлж явуулсаар байжээ. Хүү ламаар ном заалгасаар эрдэм номтой айхавтар сэргэлэн цовоо хүү болж гэнэ. Нэгэн өдөр хааны тугалчин тугалаа туугаад буцахдаа "Чи ямар жилтэй билээ?" гэж нэлээд тулгаж асууж гэнэ. Гэтэл хүү мартаад "Бар жилтэй" гээд хэлчихсэн гэнэ. Тэгээд хүү лам ээжийнхээ захисан үгийг умартсандаа гутаж нэлээд уруу царайтай буцаж ирэхийг лам ажиглаж мэджээ. Лам ээж хүүгээ хараад "Ээ, хүү минь чи яачхав аа?" гэж дуу алдан тосвол хүү "Лам ээжээ, би хааны тугалчинд "Бар жилтэй" гээд хэлчихлээ. Одоо яах вэ?" гэж гэнэ. "Ээ хүү минь хөгшин би хагас дутуу үг хэлж хүүгээ баллалаа. Одоо миний хүү эрлэм ном овоо сурсан. Бушуу явж эртхэн замаа хайж үз. Энэ Шулмын хааных бар жилтэй хүүхдээр далай тахилаг юм. Одоо хүүг минь аваачиж зовоож ална. Тийм учраас миний хүү өнөө шөнийн дотор алс хол нутаг хошуундаа буцах замаа бод. Лам ээж нь хүүдээ замын хүнс бэлдье" гэж маш ихээр сандарч гэнэ. Гэтэл Буянт хүү лам ээждээ хандаж хэлжээ. "Ханилж яваад нөхрөө, унаж яваад унаагаа гэдэг хуучны үг бий. Намайг явчихвал лам ээжийг минь ална. Ямар ч байсан таны хажуугаас би холдохгүй" гээд тас зөржээ. Тэгэхээр нь лам нэг тарган хонины мах чанаад хадны агуйд хүүгээ оруулж "За миний хүү намайг яаж ч байсан чи дуугарч болохгүй шүү! Намайг тэд яах ч үгүй. Чи тун дуугарч болохгүй шүү" гэж хүүд захиад хаданд хүүгээ нуужээ. Тэгээд маргааш нь Шулмын хааны элч дагуулууд давхилдан ирцгээж "Хөгшин лам чи хаанд бар жилтэй хүүхэд хэрэг болоод байхад нуун дарна гэнэ ээ хөө! Тэр хүүхэд хаана байна, одоо гаргаж ир!" гэж хашхичин сүр үзүүлжээ. Лам "Юуны чинь бар жилтэй хүүхэд вэ? Надад юун хүүхэд байдаг билээ? Намайг гон бие гозон толгой гэдгийг та нар нутаг хошуугаараа мэднэ хойно доо. Нэг тэнүүлч хүү хэдэн шад ном заалгаж байгаад л явсан. Өөр ямар ч хүүхэд байхгүй!" гэж хэлжээ. Гэтэл хааны элч дагуулууд "Чи муу хөгшин зөнөг, бас нуух санаатай юу? Тэр хүүхэд гаргаад аль!" гэж омогдон барьж зодож эхэлжээ. Лам ээжийг нь тэсэхийн аргагүй тамлаж байх чимээгээр нь "Би энд байна. Намайг аваарай. Лам ээжийг минь битгий зовоогоорой!" гэж чарлаж гарчээ. Тэгээд хааны элч дагуулууд хүүг агуйгаас чирч гаргаж аваад яваад өгчээ. Хөгшин лам уйлсаар хоцорч гэнэ. Хүүг Шулмын хааныд иртэл нэг хөөрхөн охин байна гэнэ. Тэр охин хааны гүнж юм гэнэ. Хааны гүнж хүүтэй ойр дотно байх болжээ. Хүү шулмын хааныд ирээд нэлээд удсан боловч хүүгээр юу ч хийлгэдэггүй гүнжтэй тоглож наадаад л байж гэнэ. Ингээд жил болоод нэгэн сайхан зуны өглөө хааны гүнжээс хүү асуужээ. "Ингэхэд танай аав намайг ямар хэргээр авчирсан билээ?" гэж асуужээ. Хааны гүнж "Аа, манай аав чамаар далай тахих гэж авчирсан юм. Би чамаар далай тахиулахгүй" гэж гэнэ. Буянт хүү "Яаж болох вэ дээ. Нэгэнт танай аав надаар хэргээ бүтээлгэх гэж авчирсан. Би танай аавын хэргийг бүтээх гэж ирснээс хойш далай тахиулах л болно. Харин танайх хүнээр яаж далай тахидаг юм бэ?" гэж асуув гэнэ. Тэгэхэд нь хааны гүнж "Бар жилтэй хүүхдийг алж өвчүүг нь хадаад цээжний хөндийд нь есөн эрдэнэ хийж дөрвөн мөчөөс нь хадаг яндар зүүгээд далайд хаядаг юм" гэж гэнэ. Тэгэхээр нь Буянт хүү гүнжээс асууруун "Тэгээд танай гүрэн ямар янзаар өөрчлөгддөг вэ?" гэжээ. "Баахан хүн малын цус үзэхээс өөр юу ч болдоггүй юм" гэж гэнэ. Тэгээд нэлээд хугацаа өнгөрсний дараа хүүгээр далай тахих болжээ. Хааны гүнж нэг дуу газарт, нэг дуу тэнгэрт хадуулж хашхирч орилоод хүүгээс салж өгөхгүй их зовоож гэнэ. Хааны гүнжийг хүчээр барьж хүүг шууд тэргэнд суулгаад аваад явжээ. Явж байгаад газрын дунд хүрэхийн алдад Буянт хүү ам нээж "Хаанд нэг үг айлдаж болох болов уу?" гэж асууж гэнэ. Гэтэл хааны дагуул түшмэд "Үхэх хүнд үг хэрэггүй, алах малд ус хэрэггүй" гэж дээ. Буянт хүү тэгэхээр нь "Алах хүний үгийг авдаг, алсан малын цусыг авдаг биш билүү. Би ганц үг хаанд айлдмаар байна" гэж хэлжээ. Гэтэл хаан "За яах вэ, хэл хэл!" гэж гэнэ. Тэгэхээр Буянт хүү "Танайх хүнээр яаж далай тахилаг юм бэ? Хэлж хайрлана уу?" гэж гуйв гэнэ. Тэгэхээр нь хаан "Энэ муу тэртэй тэргүй бидний гараас гарч чадах юм биш дээ" гэж бодоод "Чамайг алаад өвчүүг чинь хадаад цээжинд чинь есөн эрдэнэ хийнэ. Дөрвөн мөчөөс чинь хадаг яндраа зүүгээд далайд хаяна даа" гэж гэнэ. Буянт хүү маш тайвнаар "Аа тийм байдаг байж. Тэгээд танайх баахан хүн малын цус үзэхээс өөр ч юм болохгүй дээ. Хэрэв надаар өөр янзаар тахивал чинь жинхэнэ хэрэг чинь бүтэж магалгүй. Далайд хүн хэрэгтэй болохоос хүүр хэрэггүй биз дээ?" гээд хэнэг ч үгүй сууж гэнэ. Гэтэл хаан нэгийг бодов бололтой. "Тэгээд чамаар яаж тахих болж байна даа?" гэж асуув гэнэ. Хүү "Хэрэв та нар надад итгэвэл намайг далайн захад аваачаад миний хүзүүнээс есөн эрдэнэ зүүгээд дөрвөн мөчид минь хадаг яндраа уя. Би өөрөө яваад далайд оръё. Хэрэв эс итгэвэл далайн гүнд аваачаад хая!" гэж гэнэ. Тэгэхэд хааны дагуулууд "Чи муу зугтах санаа байна уу?" гэж дамшиглацгаав гэнэ. Хаан бодол болж баахан явснаа "За яах вэ, чиний хэлснээр нэг үзье. Хэрэв зугтах энэ тэр гэвэл ямар ч өршөөлгүй шүү!" гэж айлдаж гэнэ. Хүү хаанд хандаж "Та олон дагуултай, цэрэг зэвсэгтэй. Би ганцаараа болохыг мэднэ хойно доо" гээд мэдээ ч үгүй суув гэнэ. Яв явсаар далайн захад ирээд хүү "Хааны зарлиг юунаас ч хүчтэй билээ. Бушуулаарай! Би хааны хэргийг яаралтай бүтээнэ. Харин та нар намайг далайн усанд далд орсон хойно найр наадмаа эхэлнэ биз. Надад хишиг өгөхөө мартуузай" гэж тохуурхав гэнэ. Тэгээд мань хүү есөн эрдэнэ, хадаг яндрыг ёсоор зүүж далайн зах руу шууд яваад орчхож гэнэ. Явсаар явсаар далайн гүнд хүрч живж эхлэв гэнэ. Гэтэл гэнэт хөгжим бишгүүр хангинаж урдаас нь Лусын хааных угтав гэнэ. Буянт хүү их эрдэм номтой болох учраас Лусын хаан маш баяртайгаар хүлээж аваад "Би хааныхаас ийм хүн хүлээж их хугацаа алдлаа. Энэ хаан гурван жилд нэг хүний хүүр өгдөг юм. Одоо л нэг жинхэнэ авах хүнээ авлаа даа" гэж баярлаж байна гэнэ. Лусын хаан хоёр хүүтэй юм гэнэ. Хоёр хүүдээ эрдэм ном заалгах эрдэмтэй хүнтэй болсондоо баярлаж их найр наадам хийж гэнэ. Ингээд Буянт хүү Лусын хааны хоёр хүүд сурсан эрдэм номоо зааж гурван жил болжээ. Лусын хааны хоёр хүү ч их ном сурчээ. Нэгэн өдөр Буянт хүү нутаг орон, лам ээж, дүү, аав ээжээ санаад их бодолд орж уруу царайлан сууж байхыг Лусын хаан үзээд "Багш та юу бодсоноо надад хэлээч!" гэж гуйж гэнэ. Буянт хүү уртаар санаа алдаж "Би уг нь төрсөн нутагтай, аав ээжтэй, дүүтэй, багштай юм. Тэд нарыгаа үзэх сэн гэж бодлоо" гэж хэлжээ. Лусын хаан "Миний хоёр хүүд ном эрдэм зааж сургасан ачит багш таныг явуулахад бидэнд хэцүү байна. Гэвч та нутаг ус, аав ээжтэй хойно тэдэндээ очилгүй яах вэ. Би танд унаа цуцаа эд мөнгө бэлдье. Та яв даа" гэж гэнэ. Буянт хүү "Надад юу ч хэрэггүй. Намайг та далайгаас л гаргаад өгчих! Тэгээд л би өөрөө явчихна" гэсэн боловч "Заавал унаа унаш, эд мөнгө өгнө" гэж ачаатай тэмээ, эмээлтэй морь, дагуул хүргүүлэх болжээ. Хүү хааны бэлэг сэлт, дагуулын хамт далайгаас гарч явсаар лам ээжийнхээ байдаг газарт ирээд Лусын хааны дагуулуудыг буцаажээ. Буянт хүү лам ээжийгээ олж уулзвал өөрийг нь танихгүй болтлоо доройтсон байна гэнэ. Хүү содон хар мэнгээ үзүүлж "Хүү чинь би мөн. Эргээд ирлээ" гээд бүх болсон явдлаа тоочиж үнэмшүүлэв гэнэ. Тэгээд өвгөн лам танигдахгүй болтлоо өөрчлөгдсөн шавиа үзээд сэтгэл сэргэж бие эрүүлжиж эхлэв гэнэ. "Энэ шулмын хааных миний хүүгээр далай тахиснаас хойш хүн мал нь өсөж өөдлөөд ёстой л нэг улс гүрэн шиг болсон. Одоо хүүгээр минь дахин далай тахиж магад" гээд маш муухай баг хийж бэлдэв гэнэ. Нэгэн өдөр Шулмын хааныхаас элч дагуул ирж ламыг гүрэм уншуулахаар залав гэнэ. Тэгэхээр лам "Маргааш ирж намайг аваачна уу?" гээд явуулж гэнэ. Буянт хүү "Лам ээжээ, намайг авч яваач!" гэж өвгөн ламаас гуйв гэнэ. Лам "Ээ хүү минь миний хүүг барьж аваад далай тахина байх" гэж учирлавал "Энэ яран нүүртэй багийг чинь өмсчихье. Та Өвчтэй хүүхэд эмнэж байгаа. Үүнийг орхиод явж болохгүй! Өөр лам олж, гүрмээ уншуулж үз гээрэй" гэж гэнэ. Маргааш нь хааны элч дагуул ирж ламыг авч явах гэхээр нь лам хүүгийн хэлснийг хэлж тунирхаж гэнэ. Тэгтэл хааны элч дагуулууд "Энэ хүүхдээ аваад л явна биз. Баруун хаяанд л сууж байг, яах вэ" гэж хэлээд тэр хоёрыг аваад явлаа гэнэ. Хааныд очоод хүүг баруун хатавчинд суулгаж лам, хааны хажууд сууж гүрэм номоо уншиж эхэлжээ. Гэтэл хааны гүнж суудлаасаа өндөлзөж хүү рүү зүтгээд болдоггүй гэнэ. Аягачин шивэгчин, ордны албат нар "Ийм муухай яран нүүртэй хүү рүү ойртож болдоггүй юм. Цаашаа суу!" гээд гүнжийг босгохгүй л байна гэнэ. Оройхон болж гүрэм ном нь дуусаж найр наадам эхэлж дундаа орохын алдад хааны гүнж босон харайж хүүгийн багийг хуу татан авч хаятал гэрт гэгээ тусах мэт сайхан цагаан залуу сууж байв гэнэ. Хааны гүнж "За та минь харцгаа! Энэ хүүгээр манай аав далай тахисан юм. Одоо дахиад далай тахих гэж бодож байгаа байх. Би хэрэв энэ хүнээр далай тахидаг юм бол хамт далай тахиулна" гэж хэлжээ. Гэтэл хаан ширээнээсээ шууд босож "Найран дээр найр хийгээрэй! Хүү минь нааш ир! Миний суух хугацаа дуусаж чи энэ гүрний хаан боллоо" гээд хаан ширээгээ хүүд шилжүүлж гүнжээ хатан болгож өгөв гэнэ. Буянт хүүг энэ гүрний хаан сууснаас хойш улс гүрэн нь энхжиж эд баялаг нь арвижиж сайн сайхан байж байгаад нэлээд хэдэн жил болсны хойно нэгэн өдөр Буянт хаан хүү "Дүү минь юу болоо бол. Аав ээж минь амьд мэнд болов уу. Тэд нараа нэг үзэх юм сан" гэж бодол болон сууж гэнэ. Гэтэл лам ээж нь "Хаантан минь юу ингэтлээ их бодоо вэ? Надад хэлж болохгүй юм болов уу?" гэж асуужээ. Буянт хаан хүү "Бололгүй яах вэ, лам ээж минь. Би уг нь төрсөн нутаг хаан аав, хатан ээжтэй. Муу дүү минь ч байх ёстой юм сан. Энэ тухайгаа бодож сууна" гэж хэлжээ. Лам ээж нь "Харин миний хүү тийм л юм билээ. Яагаад надад хэлдэггүй юм бол доо?" гэж бодож явдаг юм. Чи явах болоогүй. Одоо нэг жил болоод яваарай! Тэгээд хэрэг чинь бүтнэ" гэжээ. Нэг жил ч болж хаан хүү ч явах болжээ. Явахдаа хатандаа хандаж "Ширээнийхээ ламыг халамжилж байгаарай. Өндөр настай хаан эцэг, хатан ээждээ хатуу бүү хандаарай! Би хэдийд ч ирж магадгүй. Хэрэв намайг ирэхгүй бол энэ захианд бичсэнийг биелүүлээрэй!" гэж хэлээд морджээ. Хаан олон дагуул, ачаа хөсөгтэй явсаар дүүгээ оршуулсан ууланд ирж буудаллав гэнэ. Тэгээд түшмэл дагуул, албат зарц нартаа хандаж "Энэ ууланд ургасан цэцэг, жимс, мод өвс юуг ч тастаж зулгааж болохгүй. Ямар ч ан амьтан алж болохгүй. Юу үзэж харсан дуулснаа надад ирж хэл!" гэж зарлиг буулгажээ. Дагуул хүмүүс өдөрт уулаар явж үзэж харсан бүх юмаа хаанд ирж айлтгах боловч дүүгийн нь тухай сураг гаралгүй долоо хонож байтал наян настай тогооч өвгөн хаанд бараалхан "Би энэ уулаар ганц өдөр явж ирье" гэж гуйжээ. Хаан дуртай зөвшөөрч "Харин юм алж болохгүй шүү" гээд явуулжээ. Өвгөн өглөө үүрээр гараад үдшийн бүрий болтол ирдэггүй гэнэ. Хаан өвгөнийг хүлээж "Юу үзэж ирэх бол!" гэж харуулдсаар өглөөний гэрэл гарах үеэр өвгөнийг тосон уулзвал өвгөн хоёр нүдээ дов болтол уйлсан ирэв гэнэ. Хаан "Өвгөн гуай минь, би таныг хүлээгээд... амьдарч өнгөрөөсөн хэдэн жилээс ч илүү их удах шиг боллоо. За юу үзэж харав? Надад ярьж үз!" гэж. Гэтэл өвгөн "Би ная гаран насандаа яваагүй газар, үзээгүй жимс ургамал, агнаагүй ан амьтан байхгүй гэж бодож явлаа. Энэ ойд маш хачин нэг амьтан байна. Түүнийг харсаар байж ингэж удлаа" гэжээ. Хаан "Өвгөн гуай минь, хаана ямар амьтан үзсэнээ бушуу хэл!" гэжээ. "Ойн гүнд хүрэн халтар үстэй нэг хачин амьтан нэг модноос нөгөө модонд дүүлээд л "Авгай ээж ээ" гэж дуу нь хадаад л явах юм. Хүн юм уу гэтэл хүн биш, ан юм уу гэтэл ан биш. Маш хачин амьтан байна" гэж хэлжээ. Тэгэхээр нь хаан ачаа хөсгөө янзлуулж хоёр морь эмээллүүлж хэдэн өдрийн хүнс хоол бэлдүүлээд түшмэл дагуулуудаа буцааж "Та нар одоо буцацгаа! Би энд удаж магадгүй. Хэрэв би буцахгүй бол хатандаа захиа явуулна. Та нар над бүү зов! Очиж төр улсаа төвхнүүлээд байцгааж бай!" гэв. Буянт хаан хүү тэгээд нөгөө өвгөнөөр "хачин амьтан" байсан газрыг заалган одов гэнэ. Хаан тэр газар хүрч ирвэл үнэхээр нэг "хачин амьтан" "Авгай ээж ээ!" гэж хашхирсаар модноос модонд дүүлж явахыг хараад дүүгээ мөн гэж мэджээ. Хаан хүү бүсээ тайлж дээлийн энгэрийг яраад "За авгай ээж нь ирлээ. Миний дүү авгай ээждээ ир дээ!" гэсээр өглөөнөөс үдэш болтол дагажээ. Үдээс хойш бага зэрэг эргэж харан ойртсоор үдшийн бүрийгээр "Авгай ээж ээ!" гэж дуу нь хадан ахыгаа бариад авчээ. Ах дүү хоёр ойд ухаан алдан унаж нэг мэдсэн өглөө нар гарсан байхад сэргэжээ. Дүүгээ харвал үс нь ургаж бүх биеийг нь бүрхсэн байна гэнэ. Үсийг нь тайрч биеийг нь янзалж байтал баруун гарын нь хумс алгаа нэвтлээд ар талдаа гарсан байхыг ах нь үзээд "Миний дүү гараа яачхав?" гэж асуувал "Амттай сайхан жимс олдохоор нь ахдаа өгөх гэж атгаж явсаар ингэлээ" гэж гэнэ. Түүнийг нь хурц хутгаар тайрч гарыг нь тэнийлгэвэл алган дотор нь хэдэн хатсан жимсний хальс хог болсон байж гэнэ. Тэгээд дүүгээсээ Миний дүү ямар янзтай байснаа ахдаа яриач" гэвэл дүү нь хэлжээ. "Унтсаныг ч бүү мэд, үхсэнийг ч бүү мэд. Гэнэт сэрсэн чинь нэг их сайхан амттай юм идээд л хэвтэж байсан. Тэгээд л "Энэ ойд авгай ээж минь бий дээ" гэж бодон эрсээр яваад л өдий боллоо" гэж ярьж гэнэ. Тэгээд хоёулаа тэндээ нэг хоёр хоног амарч тэнхрээд төрсөн нутагтаа хоёр морь унаж явж ирвэл хаан аав хатан ээж нар нь өтөлж зөнөөд эрүү өвдөг нь нийлсэн амьтад байж байна гэнэ. Хоёр хүү аав ээждээ содон мэнгэ тэмдгээ үзүүлж танигджээ. Гэтэл их хатан "Миний хорон санаанаас болж хоёр хүү минь их зүдэрч зовжээ. Намайг өргөн олон албат иргэдийн өмнө хааны хуулиар шийтгэж өг!" гэж их хүүгээсээ гуйж гэнэ. Гэвч том хүү нь "Алганы чинээ дүүгийн минь алд биеийг төрүүлж ангир шар уургаа шимүүлсэн ачит эх минь та билээ. Таны бурууг хоёр хүү чинь уучилна. Би танаас гараагүй боловч миний дүү танаас гарсан. Тийм учир та түмэн буруутай ч буман зөвтэй" гэж эх хатан ээжийг өршөөж Ерөөлт хүүгээр аавынхаа хаан ширээг уламжлуулж өөрөө хаан суусан гүрэндээ эргэж очоод хоёр гүрэн эвтэй найртай амар сайхан зэрэгцэн жаргаж гэнэ.

	 


ГАЛ УЛААН ХААН

	Жил бүгд найман настай хүүхдээр далай тахидаг Гал улаан хаан гэж байжээ. Далай тахисаар байгаад найман настай хүүхэд олдохоо болиход хаан өөрийн түшмэлийн хүүгээр далай тахихаар болжээ. Түшмэлийн хүү шувууны есөн хэл мэддэг юм байжээ. Хүүг гэртээ байж байхад авчруулаад хаан үүгээр далай тахиад ир гэж хоёр яргачиндаа өгчээ. Тэр хоёр яргачин хүүг авч яваад “Чамаар яаж далай тахих вэ? Чи нар гарах зүгийг чиглэж яваад таван алтан улиас дайралдахаар тэнд хоноглогтун!” гэж хэлээд явуулчихжээ.

	Хүү явсаар таван алтан улиасанд хүрч тэнд хоноглохоор хэвтэж байжээ. Гэтэл таван алтан улиасны дээрх үүрэн дээр нэгэн шувуу ирээд, “Энэ хүүхэд төмөр мунын хугархайг авбал их сайн юм байна” гэж нөгөө шувуутайгаа ярьж байна гэнэ. Хүү төмөр мунын хугархайг олж аваад явж байтал нэг том мэлхий дайралдаж гэнэ. Хүү, “Хонины шагайн чинээ бол” гээд төмөр мунынхаа хугархайгаар цохисонд хонины шагайн чинээ болчихжээ. Тэгэхээр нь авч залгичхаад хонотол нэг их шуурга болж, өнөө хүүг хийсгээд маш хол газар аваачаад хаячихжээ. Гэтэл түүнийг нэг хөх шартай хөгшин олж аваад ихэд баярлаж тэнгэр, газарт их дуу хадуулсаар гэртээ гүйж ирлээ. Нэг хүү олж авлаа. Хүүгээ нэг өнцгийн баян хааны охинтой гэрлүүлнэ гэж хөх шараа унаж аваад хааныд ураг элгэн болъё, хурим найр хийе гэж очжээ.

	Юу гэгчийн эргүү хөгшин бэ? гэж хаан уурлаад өнөө өвгөнийг алаад, хөх шард нь ачаад буцаачихжээ. Замд нь хүү таарч хөх шарыг гэр рүүгээ тууж орхиод аавыгаа "Амь нас нь бүт, урьдаасаа угтай, хэзээнээсээ хэвтэй хүрэн улаан хөгшин бол" гэж дээгүүр нь алхжээ. "Юу гэгчийн их унтав" гэсээр аав нь урьдаасаа угтай, хэзээнээсээ хэвтэй хөгшин болж босож ирэв. ”Аав аа, аав аа, хааныд архи их уугаад унтсаныг нь би сэрээж авлаа” гээд гэртээ дагуулаад харьжээ. Өвгөн маргааш нь дахиад л худ сүй болъё, хурим найр хийе гэж очсонд арга нь барагдсан хаан их дунгаар их түмнээ цуглуулж, бага дунгаар бага түмнээ цуглуулж одоо энэ хөгшнийг яах вэ? гэж зөвлөөд өвгөнд ийн хэлжээ:

	— Чи надад зуун цагаан морь сүй хүргэж ир! Бас алтан дээвэртэй сүм байгуул! Өөрийн гэрийн үүднээс аваад манай гэрийн үүд хүртэл алтан мөнгөн зам тавь! Тэгвэл би охиноо өгч ураг садан болно гэв. Хөгшин тэнгэр газарт их дуу хадуулсаар гэртээ ирж хүүдээ хэлжээ.

	— Би чамайг гэрлүүлэх гэсэн чинь зуун цагаан мориор сүй хүргэ! Бас алтан дээвэртэй сүм байгуул! Манай гэрээс өөрийн гэрийн үүд хүртэл алтан мөнгөн зам тавь гэж байна. Би одоо яах вэ? гэжээ. Хүү төмөр мунынхаа хугархайгаа барьж “Зуун цагаан морь бол! Алтан дээвэртэй сүм бол! Манай үүднээс хааны гэрийн үүд хүртэл алтан мөнгөн зам бий бол" гэж дохиж бөөлжив гэнэ.

	Тэгээд хөх үхэрт хөгшин зуун цагаан морь аваад, алтан мөнгөн замаараа явж хаанд бараалхжээ. Дараа нь хааныхан хамаг нийтээрээ, өлгийтэй хүүхэд, өлөгчин нохой үлдэлгүй цөм өвгөнийд гийчлэн ирсэн боловч хөгшний бэлдсэн амттай их идээний гурав хуваасны нэгийг ч барсангүй гэнэ.

	Хааныхан охиндоо албат хошуу, алт, мал хуваан өгч хүүгийн гэргий болгон явуулахдаа охиндоо ганцаарчлан ингэж захижээ. "Хөх шартай хөгшин яагаад баяжив? гэж залуу хүүгээс асуу! Хэлэхгүй бол, үнэн үгээ хэлэхгүй бол нөхөр хань болж яаж сууна даа” гэж хэлээрэй! Тэгвэл чинь хэлэх байх. Хүүхэн нөхрөөсөө асуужээ. Би ер хүнд хэлэхгүй гээд байж. Хүүхэн өдөр бүр шалаад л байж. Нэг өдөр хүү хэлжээ. "Би ер хүнд хэлэхгүй гэсэн юм. Гэвч чамд хэлэхээс биш яах вэ. Би мэлхий залгиснаас хойш санаснаараа бөөлждөг болсон билээ” гэв. Хүүхэн үүнийг сонсоод хаан аавдаа очиж хэлжээ.

	Хаан нэг өдөр хүргэнэ ээ ирүүлж цай уу! гэж уулгаад, арван хөхүүр арз өгч бөөлжүүлсээр байтал зүрх нь амаараа цухуйсанд зүрхэнд нь нэг мэлхий байжээ. Түүнийг нь аваад үд хүрдэггүй үнэгэн цагаан эм, хоног хүрдэггүй хонин цагаан эм түрхэж зүрхийг нь цааш нь хийж орхижээ. Хүү унтаж байгаад сэрсэн чинь хөгшний гадаа байсан мал нь цөм хааны гадаа оччихсон байв гэнэ. Хүү чимээгүй оргож гараад таван улиасныхаа угт ирээд сууж байтал, улиасны дээрх үүрэнд хоёр шувуу ингэж ярилцжээ. "Энэ хүү маргааш эрт босож гүйвэл долоон чөтгөр нэг дүгрэг хар юм булаацалдаж байгаатай дайралдана. Тэгээд тэр долоон чөтгөрийг уралдуулж хэн түрүүлсэн чинь үүнийг ав! Би барьж байя гэж мэхлээд өөрөө тэр хар юмыг өмсчихвөл чөтгөр үзэж чадахгүй болно. Тэгвэл энэ хүүгийн хэрэг нь бүтэх юм байна” гэж хэлэлцжээ.

	Маргааш нь хүү маш эрт босоод явж байтал эзгүй цөл газар иржээ. Нэгэн хүн юм уу? Нэг цагаан юм тал дээр уралдаад байжээ. Юу боловч харгалдъя гэж бодоод очтол долоон хүмүүн байж байв.

	— Та нар юу вэ?

	— Бид хүмүүн.

	— Та нар юу хийж ингэж гүйлдээд байгаа юм бэ? гэв. Тэгсэн бид бурхан багшийн овоодой (малгайг) олсон. Үүнийг яаж хуваах вэ? гэж сурав.

	— Та нарын заргыг би хийж өгье! гэж хүү хэлэв. За бид ах дүү барилдъя. Та нар юунаас айдаг вэ? гэжээ. Тэгэхлээр тэд:

	— Бид өргөстэй харганаас айна, гөлгөр мөснөөс айна, үхрийн бааснаас айна гэжээ.

	— Чи юунаас айдаг вэ? гэж тэд асууж гэнэ. Би тавагтай гурилаас айна, домботой цайнаас айна, хонины чанасан гуянаас айна. За одоо би та нарын заргыг хийнэ. Би үүнийг чинь авч байя. Та нар явган уралдаад ир! Хэн шөвгөрсөнд чинь өгнө гэжээ. Тэд уралдаанд явав. Тэр хооронд хүү өргөстэй харганад оров. Тэгээд энэ чинь юунаас айдаг билээ гээд домбо домбо цай, таваг таваг гурил, хонины чанасан гуя өгөөд байжээ. Хүү түүнийг нь идэж уугаад л суугаад байжээ. Тэгээд чөтгөрүүд аргаа бараад цагаан сарын өмнөх гучны орой чамаас хариугаа авъя гээд яваад өгчээ. Ингээд хүү овоодой хар малгайг нь өмсөөд явж байтал бас нэг долоон чөтгөр бурхны орхимж булаацалдаж байжээ. Хүү бас л та нар уралдаад ир, хэн шөвгөрсөнд чинь өгнө гэж хуурч явуулаад тэр хооронд бурхан багшийн овоодойг өмсөөд, орхимжийг нь ороож аваад, цааш явж хааныд очиж, бурхны нь хайрцаг дээр суужээ. Хааныхан бурхандаа ууцаар тахил тавьсанд хүү ууцны хоёр хажуугийн махыг идчихжээ. Тэгсэн хааныхан манай бурхан амилж байна гээд бүтэн хониор дээж тавьдаг болж гэнэ. Түүнээс нь цадтал идчихээд, шидэт мунаараа бурхны хайрцгийг хамх цохиж алтан мэлхийгээ авч залгичхаад, гэртээ гүйж хариад амар сайхан жарган суужээ.

	
ГАНЦ ҮСТ ГАЛЗУУ ШАР БААТАР

	Эрт урьд цагт Хан харангуй гэдэг хүүтэй нэгэн хаан байжээ. Хан Харангуй хүү нь энэ бие өсөж эрийн цээнд хүрээд нэгэн өдөр хэлжээ.

	— Би баруун тивийг эзлэнхэн төрсөн Бадам Цэвээн мэргэн хааны Оюун дагина нэртэй авхайг авч гэрийн хүнээ хийе гэж эцэг эхдээ хэлжээ. Төрсөн эцэг нь ингэж хэлжээ.

	— Баруун зүгийг эзлэнхэн төрсөн ерэн таван толгойтой, инд эр чулуун бөгстэй Индэрваа мангас тэр хүүхнийг чинь авсан. Чам шиг хүн авч чадахгүй. Эрийн сайн эрчүүл очиж авч чадахгүй байгаа юм гэж гэнэ. Тэгэхээр Хан харангуй хүү нь заавал авна гэж зүтгэсээр явах болжээ. Ингээд яваад өгчээ. Өвгөн хөгшин хоёр хүүгийнхээ хойноос санаа сэтгэл ганьхран байсаар байтал нэг мэдсэн хүү ирсэнгүй. Явснаасаа хойш гурван жил гаран болжээ. Гурван жил гаран болсноос нь хойш эх нь бие жирэмсэн болж хөл хүндэрч байгаад нэгэн сайхан хүү төржээ. Гарсан хүү хүн хүнээс этгээд, олноос онцгой хүү байлаа. Энэ хүү бол нэг хоноод нэг нэхийд багтахгүй, хоёр хоноод хоёр нэхийд багтахгүй, гурав хоноод гурван нэхийд багтахгүй өсгөлүүн сайхан том хүү байжээ. Ингээд нэгэн өдөр эцэг нь хэлжээ.

	— Хүний үр гэдэг гуравхан хоноод гурван нэхийд багтахгүй байх учир шалтгаан байхгүй. Энэ яавч бидний толгойг авах, миний орон гэр гал голомтыг баллах махчин шуламс, буг чөтгөр гэдэг байхаас зайлахгүй гэж эцэг эх хоёр нь хоорондоо зөвлөөд, нэгэн өдөр эх нь хүүгийнхээ бөгсийг илээд сууж байтал эцэг нь шүүрч аваад буруу үүдээрээ гаран агт мориндоо дүүрч давхиад эзгүй хээрийн ээрэм талд аваачиж хаяхаар эр хүн санаа шулуудаж аваад давхижээ. Ингээд хөдөө аваачиж хаячхаад хүрээд иртэл эх нь уйлаад сууж байжээ.

	Өвгөн хэлжээ.

	— Нэгэнт л чи бид хоёрын дундаас буг чөтгөр, шуламс гарснаас хойш чи бид хоёрын толгойг авч гал голомтыг минь баллах буг чөтгөр төрөөд байхад чи юундаа уйлав гэж өвгөн уурсан хилэгнэж загнаж. Ингээд утаат улаан галаа асааж, уургүй улаан цайгаа чанаж уугаад сууж байтал нэг мэдэх нь ээ гадаа хүн дуугарах шиг болжээ. Байз юу дуугарав? гээд чагнатал, 

	— Та хоёр миний эцэг эх хоёр лав мөн шүү! Та хоёр намайг авахгүй юу? гэж дуудаж байгаа дуулдав.

	— За цаана чинь чи бид хоёрт биелсэн чөтгөр хүрч ирлээ! Одоо ингэхээр өөрт ирсэн лайг өөрөө л авахаас өөр хэнд халдаах вэ? гээд өвгөн гараад очтол хүү гадаа хаяанд нь ирчхээд байж байдаг байж. Ингэхээр нь хүүг өвгөн аваад оржээ. Ингээд дөрөв хоноод дөрвөн мөчөөрөө мөлхдөг болж гэнэ. Тав хоноод тавьсан махаа авчирч иддэг болж, зургаа хоноод зуух данхны ажилд тусалдаг болж гэнэ. Долоо хоноод дор дээр амьтны сайн мууг мэддэг болж, найм хоноход нарийн үгний учир ойлгодог болж гэнэ. Ес хоног гэхэд ер нь их сэргэлэн ухаантай болох нь мэдэгдэж, арав хоноход адуу малдаа явдаг болжээ. Ингээд нөгөө хүү чинь нэгэн өдөр Алтай, Хангайн араар бүрхсэн ай түмэн адуугаа ай гэж цуглуулаад, Алтай, Хангайн өврөөр цугларсан үй түмэн адуугаа үй гэж хураагаад ирээд өвгөн эцэгтээ ингэж хэлж гэнэ.

	— Аав аа, аав аа, та миний үгийг дуулж бай! Надад ер нь ах гэж хүн байсан юм уу? гэж асууж гэнэ. Тэгэхлээр нь зэрэг энэ ер нь буг чөтгөр ч бай, бурхан сахиус ч бай, үүнд ер нь хэлэх үү, байх уу? гэж баахан гайхаж байгаад, 

	— Мэдэхгүй хүү минь, ээжээсээ асуу даа гэж хэлээд орхижээ. Ээжээсээ асуутал, эх хүн гэдэг бол алга болсноо санаж, үрээ мөрөөдөж дурсаж байдаг учраас гарсан хүүгийнхээ тухай, нэгд нэггүй тоочин хэлж гэнэ.

	— За хүү минь! Ах нь Хан Харангуй гэдэг хүн одоогоос гурван жилийн өмнө байсан билээ. Тэр баруун тивийг эзлэнхэн төрсөн Бадам Цэвээн мэргэн хааны тун их санаатай, тугал хар нүдтэй сайхан авхайг авна гэж хэлээд явсан. Ингээд тэр эрийн гурван наадамд зориод явсан хүн одоо болтол алга. Үхсэн ч юм уу амьд ч юм уу? Сураг ажиг дуулсангүй.

	Ингэхээр одоо үхсэн байлгүй яах вэ? Гурван жил болтол амьд мэнд бол эргэж ирэлгүй яах вэ дээ гэж хэлж гэнэ.

	— За ээж минь, би ахынхаа хойноос явна даа гэж гэнэ.

	— Аа, мэдэхгүй хүү минь, аавдаа хэл л дээ гэж гэнэ. Аавдаа очоод хэлтэл, аав нь хэлжээ.

	— За хүү минь, насны залуу, цусны шингэнд эрийн цээнд хүрсэн ганц ах чинь яваад, алга байхад нас бага, цус шингэн чи яваад амьд ирнэ байгаа гэдэг бэрх, чамайг явуулахгүй. Ямар ч гэсэн би чамаар хөлөө хучуулж байж үхдэг хэрэг гэж загнаж гэнэ. Ээждээ хэлсэн чинь бас явуулахгүй гэжээ. Ингэхээр хүү гурван ч өглөө цайгаа уусангүй гэнэ. Гурван орой хоолоо идсэнгүй гэнэ. Амаараа өвс, шороо үмхэлж орилж бархираад, тийчилж чарлаад үглээд болдоггүй гэнэ. Юу гэж үглээ юм бол гэхээр хүү ингэж хэлж гэнэ.

	Эр морь зорьсондоо хүрэхгүй бол 

	Гүү морины шинжтэй

	Эр хүн санасандаа хүрэхгүй бол

	Элгэн биед нь бэтэг суудаг

	гэж хэлээд л чарлаад тийчлээд болдоггүй гэнэ. Ингэж чарлаад тийчлээд байхаар нь уурлаж загнаж үзэж, аргадаж үзэж гэнэ. Болохгүй болохоор нь арга нь барагдаад, “За хүү минь санасандаа хүр дээ” гэж эцэг нь хэлжээ. Аа тэгэхтэй зэрэг ухасхийн босох мөртөө гар нүүрээ угаачхаад, уяандаа байсан мориндоо тэвхийтэл мордоод, шавхийтэл ороолгоод арын замаар цувсан адуугаа ай гэж хураагаад, унах морь эрээд байсан олсонгүй гэнэ.

	Өврийн замаар цувсан үй түмэн адуугаа үй гэж хураагаад, унах морь шинжээд байсан, адууны хамгийн сүүлд явсан борлог морийг барьж уначхаад давхиад ирж гэнэ.

	— За аав аа, би унах морио бариад ирлээ гэж гэнэ.

	— Ямар морь унаж ирэв, хүү минь гэж гэнэ.

	— Иш хүү минь чи! Өчнөөн түмэн адуун дотроос ийм морь унаж ирдэг даанч дээ.

	Үүнээс өөр морь олдсонгүй юу? гэж гэнэ.

	— Миний хүлэг энэ мөн гэж гэнэ.

	— Аа тэгвэл юу гэж хэлэх вэ? гээд түмэн хонины түрүүнд явдаг түнтгэр бор иргийг алаад, бүх махыг шуузалж татаад, үнхэлцгийнх нь хальсанд чихэж багтаагаад замын чинь хүнс энэ шүү гээд хүүдээ өгчээ.

	Ганц үстэй Галзуу шар баатар хүү хувцас хунараа өмсөөд, эр морио эмээллэж унаад, хотоо нар зөв нэг эргүүлж тойроод явж байтал, эх нь ингэж хэлжээ.

	— За юмыг яаж мэдэх вэ, хүү минь! Ахад чинь ээжийн чинь баруун гарын хос алтан бэлзэг яваа гэж хэлээд, зүүн гарынхаа хос алтан бэлзгийг сугалж өгч гэнэ.

	— За гэж хэлээд л хүү дахиад нэг тойроод, хоёр дахиа тойроод явж байтал, эцэг нь хүрч ирээд, 

	— Аавын чинь өгсөн гурван алд хонгор шар хадаг ахад чинь яваа даа. Чи үүгээр амьд тунгалаг явбал танилцаарай даа гэж гурван алд үүлэн цэнхэр хадаг өгчээ. Ингээд гурав дахин тойроод цааш явсан чинь эцэг эх нь цацлаа өргөчхөөд хараад зогсож байтал, хүү үнснээсээ жаахан өнгөрөөд эргээд ирлээ гэнэ.

	— За юугаа мартав даа хүү минь гэтэл, 

	— Аав аа, аав аа, би алдар нэрээ хэн гэж явах вэ? Хэн хааны үр вэ? Хэт нутаг хаана вэ?

	Алдар нэр хэн бэ? Аль нутгийн хэн гэж явах вэ? Түүнийг асуух гэж ирлээ гэжээ.

	— За хүү минь, би юу гэж хэллээ. Үүнээс авхуулаад чамд мэдэхгүй чадахгүй юм их гарна даа. Хүү минь чи явах юм уу? Байх юм уу? гэж гэнэ. "Явна явна" гэжээ. Ингэхээр

	— За чи тэгвэл чин далай, чихэр далай, бум далай, бурмын далай, босгон далайгаар нутагтай хаан Бумбал аавтай, хатан Бумбал ээжтэй. Хан харангуй ахтай ганц үст Галзуу шар баатар гэж яваарай. Чамайг эр зоригийг чинь сайшааж ингэж нэр өгье гэж гэнэ.

	Өнөө үгийг нь амны уншлага болгоод давхиад л байж. Нэг өдөр зах нь харагдахгүй их адуун дотор орж гэнэ.

	— Хэрэг зориг хэнд вэ?

	Аль хааны үр вэ?

	Алдар нэр чинь хэн бэ?

	гэж адуучид асуудаг юм байжээ. Чин далай, чихэр далай, бум далай, бурман далай, босгон далайгаар нутагтай хаан Бумбал аавтай, хатан Бумбал ээжтэй, Хан харангуй ахтай Ганц үст Галзуу шар баатар гэдэг би байна гэж гэнэ.

	— За алсын зам алиныг зорив хүү минь? гэжээ.

	— Ерэн таван толгойтой, индэр улаан бөгстэй Индэрваа хар мангасынд очих гэж яваадаа гэж гэнэ.

	— Аа хүү минь, тийм байдаг байж гэж гэнэ.

	— За адуучин ах нар минь, орон гэрээс гараад олон жил явлаа. Өлсөж цангаж байна.

	Надад нэг идэх юм өгнө дөө! гэж гэнэ.

	— Дааж идэж чадах юм бол түүнийг идээрэй гэж өвдөгнөөсөө өнгөрсөн дэлтэй хар адуу зааж өгч байна гэнэ. Өнөөхийг нь барьж авангуут аман хүзүүг нь тас мушгиж алах мөртөө хутгаараа хэдхэн яраад, нэг гараараа шилэн дээрээс нь бариад хоёр тийш нь хуу татаж хаяад, бөөн хар чулуунд махыг нь наагаад нэг завжаараа ясыг нь цувуулж, нэг завжаараа махыг нь цувуулж иджээ.

	— За хүү минь цадав уу? гэж гэнэ.

	— За яах вэ дээ! Та өгсөн болж, би идсэн болж шүдний завсар дүүргэсэн болж дээ!

	Ингээд цааш давхижээ. Давхиж байтал өвдгөө хүртэл цагаан сахалтай өвгөн хонь хариулаад бууж байдаг юм байж. Өвгөн хэлжээ:

	— За хүүхээ, хэн хааны үр вэ? Хэт нутаг хаана вэ? Аль хааны үр вэ? Алдар нэр чинь хэн бэ? гэж асуужээ. Түрүүчийн байдлаар л нутаг ус, алдар нэрээ хэлж гэнэ. Тэгсэн өвгөн жаахан жуумалзаж байна гэнэ.

	— За өвгөн гуай, надад идэх юм өгнө дөө л гэж гэнэ.

	— Тэг ээ хүү минь, энэ хонин дотроос чаддаг юм бол дуртайгаа барьж ид дээ гэж гэнэ.

	Ингээд нэг хонь барьж аваад мөн л түрүүчийн байдлаар идэж гэнэ. Өвгөн цадсан уу? ч гэж асуусангүй гэнэ. Тэгээд мордох гэснээ эргэж ирээд өвгөнөөс асуужээ.

	— Уйлсан хүнийг бүү асуу, инээсэн хүнийг асуу гэж аав минь надад захиж билээ. Та юунд инээв? Хан харангуй гэдэг хүн хаана явна, Үхсэн гэж дуулав уу? Амьд гэж дуулав уу?

	Та надад хэлж өгнө дөө гэв.

	— За хүү минь, юманд учир, суманд занги гэж байдаг юм. Энэ манай хааны байгаа нутагт ард нь зун болбол өвөрт нь өвөл болдог, өвөрт нь зун болбол ард нь өвөл болдог юм. Одоо өвөрт нь зун болж байгаа, ард нь өвөл болж байгаа. Манай хаан өвөр дээр нь байгаа. Манай хааны гол өргөө нь гурван улаан халзан өргөө бий. Баруун талын өргөөнд битгий ороорой, бусад өргөөнд нь ороорой. Алтан уяа, мөнгөн уяа, зандан уяа гурав бий.

	Алтан уяанд нь морио битгий уяарай. За түүнээс цааш явахад чинь Ван сүмбэр уул гэж маш өндөр уул бий. Тэр уулын оройд цас мөнх бүрхэж байдаг юм. Түүний орой дээр гурван жил гаруйн өмнө зүүн чигийн Хан харангуй гэдэг хүн анхандаа хаягдсан гэж дуулсан. Сүүлдээ босохоо больсон гэсэн, одоо үхсэн байлгүй яах вэ дээ гэж гэнэ. Өнөөдөхийг дуулангуут цааш суутал булгиад, сунатал ороолгоод давхижээ.

	Хааныхаар ч орсонгүй цааш явтал оройд нь үүл манан бүрхсэн өндөр оргил байжээ.

	Түүний орой дээр хэчнээн хоногоор мөлхөж авирч байгаад морьтойгоо гараад очсон чинь сайхан хилэн хар морь зогсож байдаг юм байж. Ууц, цорой хоёр нь бараг наалдах шахсан, ухархайд нь хэрээ өндөглөх шахсан байжээ. Энэ л болж таарлаа даа. Морь нь сайхан юм, эр нь ер ямар байгаа бол, эзэн нь хаана байдаг юм бол? гэж бодоод л хоёр морио холбож уячхаад харсан чинь тэртээ уулыг өшиглөсөн, эндэх уулыг дэрлэсэн цагаан цайвар дээлтэй хүн харагдаж байх юм гэнэ. Үгүй энэ чинь цагаан дээлтэй хүн хэвтэж байх юм. Үхсэн байдаг юм уу? Амьд байдаг юм уу? гээд очтол наран тал нь гандчихсан, сүүдэр тал нь өнгөөрөө урт шар торгон дээлтэй хүн унтаж байдаг байж. Хоёр дуудсан сэрсэнгүй гэнэ. Гурав дуудсан сэрсэнгүй. Дөрөв дэх дээр нь сайн хашхираадахсан чинь босон харайж ирэх мөртөө, 

	— Алах дайсан чи ирсэн бол алаад аль. Аврах дайсан ирсэн бол авраад аль гээд л ноцолдчихжээ. Өчнөөн төчнөөн хоног ноцолдоод хоёр биеэ авч дүүгүүрдсээр байгаад хүч тэнцүү зогсоод асуужээ.

	— За чи хэн хааны үр вэ? Хэт нутаг чинь хаана вэ? Аль хааны албат вэ? Алдар нэр чинь хэн бэ? гээд л шар торгон дээлтэй хүн асуудаг байж. Ингэхээр нөгөөдөх хүү хэлжээ.

	— Би хаан Бумбал аавтай, 

	Хатан Бумбал ээжтэй, 

	Хан харангуй ахтай. Түүнийгээ эрээд гарсан, 

	— Ганц үст Галзуу шар баатар байна гэж хэлж гэнэ.

	— Аа, чи миний ус нутаг орон гэрээр далимдуулж алах гэж яваа хүн байна гээд л ноцолдчихжээ. Бас өчнөөн төчнөөн хоног ноцолдсоор байгаад л тавилцаж гэнэ.

	— За чи үнэхээр миний дүү юм бол аав надад юу гэж хэлсэн бэ? Чамд юу өгсөн бэ? гэж гэнэ.

	— Аав надад гурван алд үүлэн цэнхэр хадаг өгсөн. Ахад чинь гурван алд хонгор шар хадаг яваа гэж хэлсэн дээ. Би ахыгаа мөн ч байх гэж бодоод өвдгөн дээгүүр чинь дэлгэж тавиад таныг сэрээх гэсэн энэ шороон дотор булагдаа биз дээ гэв.

	— За тэр яах вэ, өнгөрчээ. Ээж надад юу бий гэж хэлсэн бэ? гэж гэнэ.

	— Баруун гарын хос алтан бэлзэг танд бий гэсэн. Зүүн гарын хос алтан бэлзэг надад өгсөн. Энэ байна гээд гаргаад өгсөн ажээ. Ах нь харах мөртөө ухаан алдаж унажээ. Ахыгаа сэргээж автал, 

	— За хоёулаа явна даа гэж ах нь хэлжээ. Дүү нь, 

	— Эр морь зорьсондоо хүрэхгүй бол

	Гүү шинжийг олдог

	Эр хүн санасандаа хүрэхгүй бол

	Элгэн биед нь бэтэг суудаг гэдэг.

	Би заавал танд авгайг чинь авч өгнө. Хоёулаа эзэн хааныд очно гээд мордоод давхидаг ажээ.

	Морийг алтан уяанд битгий уя гэсэн, өнөө хүү мордоод давхиж очих мөртөө алтан уяанд уячхаж гэнэ. Баруун гэрт битгий ороорой гэж хэлэхэд нь баруун талын гэрт орчихдог юм байжээ. Ах нь мөн л дагаад орчихжээ. Гэтэл мангасын хаан, "Хүн ордоггүй гэрт хүн яахаар оров. Морь уядаггүй уяанд морь яахаар уяв хө" гээд л хашхирч байж гэнэ.

	— Хүн ордоггүй юм бол овоохой яах гэж босгосон юм бэ? Морь уядаггүй юм бол ёдор яах гэж босгосон юм бэ? гээд л хүү хашхирч гэнэ.

	— Наашаа хүрээд ир хө гээд л мангас хаан уурлаж гэнэ. Хүү яваад очиж. Тэгтэл мангас хэлж гэнэ.

	— Овоо цовоо хүү байна хө. Урд уулын энгэр дээр хорин таван толгойтой хотгоолжин хар мангас, арван таван толгойтой атгаалжин хар мангас хоёр бий дээ! Түүнийг очиж алаад уушги зүрхийг нь, уураг тархитай нь аваад ир хө гэж хэлдэг байж. За тэгэхээр нь "Тэгье" гээд давхих мөртөө баруун уулын хойд, урд талд нь хоёр морио хана болтол хантайраад, хайрцаг болтол сойж уячхаад, урд уулын орой дээр гараад очсон тэнгэрт тулсан хар овоохой байж гэнэ. Ингэж хяр дээр нь гараад хашхиртал баруун зүүн хоёроор нь арван таван толгойтой атгаалжин хар мангас, хорин таван толгойтой хотгоолжин хар мангас хоёр гараад ирдэг юм байна. Тэгэхээр нь зэрэг гэрийн хоёр талаар нь ээлжлэн харвачихсанд тэр хоёр мангас уначихжээ. Ингээд унагачхаад очтол нэг нь үхсэн байна. Нөгөө нь дутуухан амьд байна.

	Тэр нь хэлж гэнэ:

	— За хүү минь, халхын хоёр сайн эр ирж дээ! Би наснаасаа олныг алсан юм даа.

	Одоо энэ болжээ. Гэхдээ яах вэ? Эр нөхөр минь эрүүг минь битгий заагаарай, гэдсийг минь битгий хагалаарай! гэжээ. Тэгэхээр нь нөгөө Ганц үст Галзуу шар баатар чинь толгойг нь тас цавчиж барих мөртөө л гадаа нь давхиж очоод, "Хөөе муу мангас аа, гараад ир! Би аян замдаа орно. Энэ муу хоёр толгойгоо ав гээд л хашхирч гэнэ. Ерэн таван толгойтой, индэр чулуун бөгстэй Индэрваа хар мангас шир шир шээс алдсаар ширээн доогуураа орж, бар бар баас алдсаар бараан доогуураа орж, хоёр толгойгоо авч холдуулж гэнэ. Хүн оруулдаггүй гэртээ оруулдаг болж, морь уядаггүй уяандаа уяулдаг болж гэнэ. Нэг хоноод байж байтал Галзуу шар баатар дуудуулжээ.

	— За бид маргааш явна. Хүүхнийг надтай уулзуул гэж гэнэ.

	“За” гэжээ. Ингээд маргааш нь хүүхнээ уулзуулж гэнэ.

	— За би чамайг ахдаа авгай болгож авах гэж ирлээ. Дагаад явдаг юм бол авна. Явахгүй гэдэг юм бол үнсэн товрог болгоод орхино доо! Явах уу, үгүй юу чи? гэж гэнэ.

	— Явна аа гэж гэнэ.

	— Миний хэлсэн үгэнд орох уу? гэж.

	— Орно гэж гэнэ.

	— За тэгвэл чи мангасынхаас “Адууны чинь унагыг, тэмээний чинь ботгыг, ямааны чинь ишгийг, хонины чинь хургыг, үнээний чинь тугалыг, нохойн чинь гөлгийг, хүнийг чинь хүүхэдтэй авъя” гэж хэл гэж гэнэ.

	— За гэж гэнэ. Ингээд маргааш нь болж мангас мал, хүн нараасаа авна биз дээ гэж. Тэгэхээр нь нөгөө юмаа л хэлж гэнэ. Буруу харж уйлж, зөв харж инээж, зүүн нударгаараа нүдээ арчиж байгаад л тэг дээ л гэж гэнэ. Ингээд төл нялхыг нь ялгаад туугаад явж байтал эцэг сувай малууд давхиад ирж гэнэ. Түүний хойноос мангасын хаан давхиад ирж гэнэ. Нэг гүрнийг эзэлсэн хаан хүн гэх гаднаа ганц малгүй, ган хийх нохойгүй байх гэж. Та нар намайг аваач гээд дагаад нүүгээд ирж гэнэ. Тэгэхээр нь тэднийг залгаа нутагт буулгачхаад хоёр хүү эцэг хаандаа очиж хэлж гэнэ. Ингээд их хурим болжээ. Тэр хурим дээр ерэн таван толгойтой, индэр чулуун бөгстэй Индэрваа хар мангас Хан харангуйд хаан ширээгээ өгч гэнэ. Ганц үст Галзуу шар баатартаа эцэг нь хаан ширээгээ өгч гэнэ. Ингээд хоёр хүү хаан ширээ эзлээд амар сайхан жаргаж, аргал хорголдоо бүдэрч гэнэ.

	
ГОМБО ЛҮДЭВ ЛАМ

	Урьд эрт цагт Гомбо Лүдэв нэртэй нэг лам байж. Мянган галав нөхөцтөл ном хийжээ. Нэг өдөр нэг их хар хүн ирээд "Толгойг чинь авна!" гэж. "Би мянган галав нөхөцтөл ном хийсэн, чамд толгойгоо өгөхгүй, миний толгойг мэс даахгүй. Чи надаар тохуу хийж байгаа биз ээ" гэж.

	"Би толгойгоо Ариандэв гэгээнд очиж өгөх нь зөв юм биш үү!"

	Ариандэв гэгээн "Өгөх нь зөв" гэж. "Яагаад өгөх нь зөв бэ?" гэж Гомбо Лүдэв асуув. "Урьд цагт Балбай Бумайн аралд будаа тарьж явахад нэг хорхойн толгойг огтолсон. Тэр хорхой чинь чиний толгойг авах гэж ирлээ". Толгойг нь авах гэж цавчив. Даасангүй. Даахгүй болохоор Ариандэв гэгээнд очиж "Даасангүй" гэж айлтгав. "Будаа сүрэл тавиад огтолбол даана" гэж. Хар хүн толгойг нь тэгж аваад явжээ. Гомбо Лүдэв солонго татуулаад тэнгэрт бурхан болов.

	 


ГУЙЛГАЧИН ХҮҮГИЙН ЭРДЭНЭ

	Урьд нэг эмгэн өвгөн хоёр байж. Муухан гэртэй юм. Нэг хүүтэй юм сан.

	Юм гуйгаад явбал, хүн юм өгдөггүй. Хүү нь нэг юм гуйж гэнэ ээ. Нэг айлд очиж гэнэ ээ. Нэг бөөр өгч. Нэг айлд очиж, нэг ямааны гуя өгч. Нэг айлд очиж, нэг ямааны мах өгч, цааш яваад л байж. Зам дээр нэг юм гялалзаад л байна. Түүнийг авах гэж явж байна. Гүйцэгдэж баригддаггүй. Гүйцжээ. Морин толгойн чинээ молор эрдэнэ байж. Өнөө эрдэнээ аваад нааш яваад өглөө. Тэгэхлээр нэг оготно хөтөлсөн хүн явж. "Энэ оготноор яах нь вэ?" "Алж идье!" гэж. "Оготноо тавьчхаач, оготнын чинээ мах өгье!" Бөөрөө өгчихжээ. Цааш явж байж. Нэг тахиа хөтөлсөн хүн явж."Та тахиагаар яах нь вэ?" "Аваачиж алж идье!" гэж. "Тахиагаа тавьчхаач, тахиан чинээ мах өгье!" гэж, гуяа өгч. Наана нэг нохой хөтөлсөн хүн явж. "Та нохойгоор яах нь вэ?" гэж. "Аваачаад алж илье!" "Нохойгоо тавьчхаач, нохойн чинээ мах өгье!" Ямааныхаа махыг өгчхөж. Тэгээд харьж явж. "Чи юу олж ирэв?" гэнэ. "Нэг айлд очиж нэг бөөр авлаа, тэрүүнийг оготно хөтөлсөн хүнд өглөө.

	Нэг айлд очсон нэг ямааны гуя өглөө. Тэрүүнийг явж байсан нэг тахиа хөтөлсөн хүнд өгчихлөө. Нааш явж байсан нэг нохой хөтөлсөн хүнд нохойг тавиулчхаад өглөө. Нэг ийм юм оллоо!" гэж эрдэнээ үзүүллээ. "Чиний үүгээр яадаг юм?" гэж эцэг эх нь аашилж зодож. Тэгсэн тогоогоо гал дээрээ тавьчхаад "Маргааш өглөө босоход дүүрэн хонины алаг мах эрдэнийн хүчээр болтугай!" гэж. Маргааш өглөө боссон, дүүрэн мах байж. Тэгсэн гурвуулаа иджээ. Идээд цаджээ, барсангүй. Өвгөний хүү "Та хааны авхайг гуйгаад ир!" Гэтэл хааных өвгөнийг хуурай мод хугартал нойтон мод эгштэл зоджээ. Хүү нь "Бас гуйгаад ир!" гэж эцгийгээ хэлжээ. Эцэг нь "Явахгүй" гэж. Арайхийж байж явуулж. Хөх бух унаад явж. Эцэг нь авхайг гуйгаад ирж явж. "Аав ирж явна, даараа байгаа, галаа түлье!" Аавыг нь алаад хөх бухад хөл хөлөөр огтлоод ачиж явуулж ирж. Хүү эцгийгээ буулгаж, махыг нь. "Өглөө босоход муу аав минь галынхаа захад буурайлгаад байх болтугай!" Өглөө босоход аав нь буурайлгаад байна, галын захад. "Бас гуйгаад ир!" гэж хэлж. Тэгсэн "Явахгүй!" гэж. "Бас ална!" гэж. Хөх бухад нь тавьчихаж. "Долоон луус хүргээд ав!" гэж хаан. Өвгөн хааныхаас харьжээ. "За, юу гэж хэлж?" "Хаан долоон луус хүргэж ав гэж байна" гэж өвгөн хүүдээ. Тэгсэн "Маргааш өглөө босоход оосор бүчгүй орд цагаан өргөө байх болтугай!" гэж, "Есөн луус байх болтугай". Маргааш өглөө боссон, оосор бүчгүй орд цагаан өргөө байна, есөн луус байна гэнэ ээ. Тэгсэн есөн луус хоёрыг нь унаад долоог нь туугаад хаанд очиж. Долоон луусаа хүргээд авхайгаа авч. Авхайгаа аваад хаантай хатантай цугаараа явж. Оосор бүчгүй орд цагаан өргөө харж цугаараа гялбаад явж болохоо байжээ. Нугаараа буцаж. Авхайг нь аваад дөрвүүлээ хүрээд ирж. Нэг шар эсгий дээлтэй чавганц хүрээд ирж. "Хоол их өгөөд гадаа хаяандаа хуччихаарай" гэж авхай хүүд хэлж. Хүү их хоол өгөөд хуччихжээ. Авхай нөхөртэйгөө орон дээр унтаж. "Чи яагаад ийм их юмтай болоод байна?" гэж авхай нь асууж. "Чамд хэлэхгүй" гэж. "Чамайг хэлэхгүй гэвэл би чамтай суухгүй" гэж. "Би нэг эрдэнэ олсон". "Чи тэр эрдэнээ яасан?" "Энэ дэрэн дороо хийчихсэн". Өглөө боссон, нүхэн гэртээ хэвтэж байна. Хүү уйлаад гүйгээд явж. Бөөрөөр тавьсан оготно явж байна. "Ачит гуай, ачит гуай, хаачиж явна?" "Ачит гуай нь эрдэнээ алдчихаад аль муугаа үзэж явж байна." "Аа тахианд хэлэх юм байна" гэж оготно, тахианд хэлж. Тахиа "Ачит гуай, ачит гуай, хаачиж явна?" бас асууж. "Ачит гуай чинь эрдэнээ алдчихаад аль муугаа үзэж явна" гэж. "Аа, нохойд хэлэх юм хуна" гэж. Нохой хүүг "Ачит гуай, ачит гуай, хаачиж явна?" гэж. "Эрдэнээ алдчихаад аль муугаа үзэж явна". Дөрвүүлээ болоод явж. Оготно нохойгоо "Нэг хонь бариад ир" гэж. "Хүү, хоёр шуудай хужир хамаад ир". Нохой хонины махыг сэмжтэй сархинагтай нь аваад ирж. Оготно морины тал хомоол аваад ирсэн. Хааны ордныг тойроод далай болж. Оготно нэг тал хомоол зууж, оготнын сүүлийг тахиа зууж, тахианы сүүлнээс нохой барьж, нохойны сүүлнээс хүү барьж. Далайгаар гараад явчхаж. "Та нар эндээ бай" гээд өнөө гурвыгаа байлгачхаад оготно хааныд орж. Оготно орон доогуур ороод чагнажээ. 'Тооно дээр хангарди тоть шувуу хоёр суулга, хоёр хаяанд хаздаг хоёр хар буур уя, үүдэнд гэрийн дотор Асар Басар хоёр нохой уя, галын захад лонхонд шар тос хий" гэж хаан хэлжээ. "Хоёр хиа хоймроор хэвт, хоёр аягач хүүхэн орны урдуур хэвт, хатан миний өвөрт хэвт". Оготно өнөө гуравтаа очоод хэлж. Ороход хоёр шуудай хужир хоёр буурт асгаад өгч. Хонины бөгс цээж хоёрыг хоёр нохойд өгч. Ордонд орж. Хоёр аягач хүүхний өвөрт сархинаг хийж, хоёр хиагийн толгойг хонины сэмжээр ороож. Давстай шар тосыг нь асгаад, шээчхэж. Хаан эрдэнээ амандаа үмхээд унтжээ. Оготно сүүлээрээ хааны хамар руу хатгаж, хаан найтаагаад эрдэнээ алдчихаж. Тахиа шүүрээд авч. "Аа эрдэнэ алдсан" гэж хаан дуудаж "Хоёр аягач хүүхэн бос" гэж хаан. "Чиний хүү юу, миний хүү юу" гээд хоёулаа хоорондоо бөндгөнүүлээд байж. "Аа хоёр хиа бос" гэж хаан. "Энэ хоёр чинь хүүгээ гаргаад хальсаар толгойгоор ороож" гэж хоёр хиа хашхирч. Хаан босон харайгаад улайж байсан цог дээр шар тос дусаах гэж лонхтой шар тос хийх гэсэн шээс хийгээд унтраачхаж. Амар сайхан жаргажээ.

	
ГУРВАН НАСТАЙ ГУНАН УЛААН БААТАР

	Зүүн хойд тивийг эзлэнхэн төрсөн гурван настай Гунан улаан баатар гэж явжээ. Далан таван ханатай, дөчин таван баганатай, дөрвөн мянган уньтай, далай цагаан байванхаа өргөөтэй юм санжээ. Өвгөн буурал эцэгтэй, эмгэн буурал эхтэй, Хурмаст тэнгэрээс хайрласан сарвуу сайхан салаанаас нь гэрэл цацарсан Даруу цэцэн хатантай юм санжээ. Түг түмэн хул алаг адуутай, түг түмэн улаан алаг үхэртэй, цайлуур цагаан далай услууртай, цанхир цагаан хадан түшлэгтэй, бум мөрөн далай услууртай, будмал зандан түшлэгтэй, андаа унадаг дөш хар морьтой, айл хэсэхдээ унадаг бага хар морьтой, айж ичихдээ унадаг эрдэнийн Чон хүрэн морьтой. Нэг өдөр "Миний эрдэнийн Чон хүрэн морийг эмээллэ" гэж, тэгэхлээр албатууд хазаараар нь далласан, эрдэнийн Чон хүрэн морь саглагар сайхан сүүлээ саадаглан хатгаж, шураг сайхан дэлээ эрүүн доороо хийж, молор цагаан шүдээ хаа нэг яралзуулж, могой улаан хэлээ нэгэн хоёр шүвтэрхийлж, бүдүүн чөмгөө бөхөлзүүлэл үгүй, нарийн чөмгөө нахилзуулал үгүй бөшин дөшин гүйн хүрч ирэхээр халбагар цагаан хазаараар нь хазаарлажээ. Хөдөөгийн энтээ хөвөн цагаан тохмыг нь тохож, хөтлийн энтээ хайр алтан эмээлийг нь эмээллэж, далан үхрийн ширээр давтан давтан хийсэн далан уут шороо чихсэн олмоор оломлож, далан таван хонхтой далай цагаан хөмөлдрөгийг нь хөмөлдрөглөж, тормон тэмээн толгойн чинээ алтыг хаа нэг шигтгэсэн хударгыг нь хударгалж, далан хүн даадаггүй данхар шар ташуурыг нь ташуурлаж, есөн ерөнхий, найман хиа тушаан өгч, наян найман навчит зандан модноос уяжээ. Орж ирээд айлтгажээ. "Морийг эмээллэв" гэж."За" гээд анд морджээ. Гаталш үгүй дөрвөлжин, туулш үгүй цагааныг эзлэнхэн төрсөн хар баатар гэдэг дүү Хүйтэн зориг хөх төмөр бүстдээ хэлэн суужээ "Зүүн хойд тивийг эзлэн төрсөн Гунан улаан баатар гэж нэг бузгай эр дуулдана. Сайн эр юм бол адуу малаа хариулгая. Муу эр юм бол аргал баас зөөлгөе. Хатан нь сайн хатан юм бол Сэгэл гуа хатны нүүр гарын ус зөөлгөе. Муу хатан юм бол аргал түлш түүлгэе! Чи юу ч болох нь ээ ч яваад аваад ир" гэж гучин таван алд төмөр цалмаан өгч, хангайн чинээ биетэй хар цоохор морио унуулж явуулжээ.

	Тэгэхлээр Гүрмэл зандан уулын орой дээр гарч ган болд хэтээ ганц нэг цохиж галзуу улаан тамхиа хаа нэгэн шившиж бүрээн чинээ хамраараа утааг нь маналзуулж бүргэр хар нүдээрээ Замба тивийг нэг хоёр эргүүлэн тойруулан харан суутал Гунан улаан баатрын далай цагаан байванхан өргөө гялалзан харагдаж, цайлуур цагаан далай услуур нь цангинанхан харагдаж цанхир цагаан хадан түшлэг нь торолзон харагдаж бум мөрөн далай услуур нь буйлан харагдаж будмал зандан түшлэг нь торолзон харагдаж найман сар гарч навч бүрийн цэцэг дэлгэрч нарийхан халиу халтар бугууд нь ой дундаа урамдаж байхыг хараад "Энэ ердөө юун эцгийнхээ махыг идсэн элэнхий түлэнхий сайхан нутагтай харласан бэ?" гэж Хүйтэн зориг хөх төмөр бүст санаж суужээ. Гунан улаан баатрын адууны аав болсон наян найман шанхтай нарийхан хул халзан азарга нь нэгэн өдөр давхин ирж Даруу цэцэн хатанд хэлжээ. "Манай баатрыг эзгүй байхад биднийг элэг барьж авах гэж Хатан хар баатрын дүү Хүйтэн зориг хөх төмөр бүст ирж явна аа. Би эзнийг иртэл тойруултай газар нь тойруулж тоглууштай газар нь тоглуулж яваад ирье" гэж бас адууны ах зах болсон амгай цагаан хонхоч гүүнд хэлээд явжээ. Хүйтэн зориг хөх төмөр бүстийн урдуур хойгуур нь хөрвөөн хэвтэн байж. Тэгэхлээр Хүйтэн зориг хөх төмөр бүст "Чи юун эцгийнхээ махыг идсэн элэнхий түлэнхий хул халзан даага вэ?" гэж ухасхийж цаламдаад татжээ. Хул халзан азарга далан даваа давтал зүтгэж Хүйтэн зоригийг урагшаа ойчих гэхээр нь хар цоохор морь сэрвэгэр сайхан цээжээрээ тулан тогтоож хажуу тийшээ ойчих гэхээр нь хавиргаараа тулан тогтоож арга ч үгүй гучин таван алд төмөр цалмыг нь тэхий дундуур нь тас татаж хул халзан азарга цалмыг нь хагасыг аваад гэрийнхээ гадна ирж "Даруу цэцэн хатан чи энэ миний хүзүүнд байгаа цалмыг аваад авдартаа аваад хийчих ээ". "Сайн эр юм байна" гээд адуундаа очиж нийлжээ. Хүйтэн зориг хөх төмөр бүстийн хангайн чинээ биетэй хар цоохор морь нь эцэж ядарч үхэж гэнэ. Тэгэхлээр эзэн нь санаж: "Жаварт төрсөн муу хул халзан даага ийм байхад жаргалдаа төрсөн Гурван настыг би яаж дийлэх вэ?" гээд аянчин дагасан нохой мэт аргалчин дагасан хүүхэд мэт хар цоохор морио үүрээд гэртээ хариад үхжээ.

	За Гунан улаан баатар булганы харыг үнэгний улаантай шилж алаад зөв талдаа нэг зуун тавь, буруу талдаа нэг зуун тавь ганзагалаад ирж явтал эрдэнийн Чон хүрэн морь гэнэт зогсчхоод хэдий чинээ алхиж нүдэвч ер хөдөлсөнгүй ээ. Хөдөлсөнгүй болохоор нь Гунан улаан баатар буун харайж алд шар хадгаа дэлгэж "Явахыг байсан учир юу билээ, айлдаж хайрла" гэж мориноос асууж. Тэгэхлээр морь хэлжээ: "Чи сайн хүний үр билээ. Санаа чинь хаачаа вэ? Сэхээтэй хүний үр билээ. Сэхээ чинь хайчаа вэ? Чи энэ урдах их бага хоёр адууны мөрийг юу гэж санана аа? Их мөр нь Хатан хар баатрын хар цоохор морины мөр байна. Бага нь манай хул халзан азарганы мөр байна" гэж хэлжээ. Тэгэхлээр Гунан улаан баатар их уурлаж жийсэн дөрөө татал үгүй, ойчсон малгайгаа авал үгүй, гэрийнхээ гадаа "Эзгүйгээр эзгүйчилдэг үхдэлийн муу Хатан хар баатар чи байна уу үгүй юу гараад ир!" гэж. Тэгэхлээр Даруу цэцэн хатан "Байхгүй ээ, ирээгүй ээ тийм юм" гэж. Тэгэхлээр нь гэртээ ороод "За багаж юм бэлд" гэж. Тэгэхлээр хөдөөгийн энтээ, хөтлийн оньтой, галуун таваг шулуун шугай нарийхан цагаан сумыг нь саадаг юундаа дүрж мөнгөн болд иртэй, мөсөн болд мөртэй сэлмийг нь бүсэндээ хавчуулж балт хар сүхийг нь хавтсан дор нь хийж хүний арьсан аргамжийг нь ганзагалж, хүний цусанд түлэгдсэн хүдрийн арьсан чиргүүлэгтэй хүрэл улаан жадаа авч зуун алд иштэй зуугал улаан жадаа авч бүсэндээ хавчуулж дөрвөн ханатай гэрийн чинээ дөш булган малгайгаа өмсөж

	"За одоо явдаг" гэж. Тэгэхлээр эх эцэг, хатан нар нь мэргэдээс асууж: "Манай Гурван наст дайнд мордох гэнэ. Болох юм уу үгүй юм уу?" гэж. Мэргэд хэлж "Гурван насандаа дайнд мордож болохгүй. Дөрвөн нас хүрвэл дөрөө чангарах сайн" гэж хэлжээ. Тэгэхлээр Даруу цэцэн хатан арван хонины арз, хорин хонины хорз хийж өгчээ. Түүнээс жаахан уучхаад явж байтал ердөө сайхан амттай шиг санагдаж байна гэнэ. Тэгэхлээр нь "Ер нь буцаж хариад үүнийг уучхаад явъя байз" гэж гэртээ хүрч ирж цөмийг нь уугаад мордоод явж хээр очоод согтож ойчих гэхээр нь Чон хүрэн морь нь ойчуулал үгүй гэрийнхээ гадна үүдэнд авчирч доод тивийг доргилтол шилгээж гэнэ. Тэгээд эрдэнийн Чон хүрэн морийг есөн ерөнхий, найман хиад тушааж өгч уяжээ.

	За Гунан улаан баатрыг олоод албат иргэд нь цөм оруулж чадсангүй. Тэгэхлээр Даруу цэцэн хатан хоёр ханцуйгаа тохой руугаа шамлаж хоёр хормойгоо ардаа хавчуулж хүзүү доогуур нь нэг гараа оруулаад борви доогуур нь нэг гараан оруулаад өргөж авч ирээд дармай цагаан орон дээр нь унтуулжээ. Унтаад нэг жил болохоор нь "Одоо сэрээхийн цаг боллоо" гэж өвгөн буурал эцэг нь алтан бумбат рашаан авч ирж дусааж, тэгэхлээр сэржээ. "Ээ би яасан их унтсан билээ?" гэж хэлээд цайгаа уугаад явах гэж эрдэнийн Чон хүрэн морийг авч ирүүлж гэнэ. Эрдэнийн Чон хүрэн морины хөлс нь муухан чийхарч байжээ. Мордоод явжээ. Хатан хар баатрын гадаа очоод буутал уяан дээр нь цээж бие нь хүний цусанд түлэгдсэн, бөгсөн бие нь араатны цусанд түлэгдсэн хангайн чинээ биетэй хар цоохор морь уяатай байжээ. Дэргэдээс нь эрдэнийн Чон хүрэн морийг унаад харж байтал хар цоохор гүү хүрэн даагатай юм шиг харагдаж байж. "Юун эцгийнхээ махыг идсэн эцэнхий түлэнхий том морь вэ?" гэж санаад гэрт нь орж. Тэгтэл цээж бие нь хүний цусанд түлэгдсэн, бөгсөн бие нь араатны цусанд түлэгдсэн сармай дээл нөмөрсөн хар хүн буруу хараад унтаж байв. Тэгэхлээр Сэгэл гуа хатан "Хүүе баатар чи босох юм биш биз? Чиний уулзах сайн нөхөр чинь ирээд байна" гэж хэлжээ. "Эхнэр чи намайг дуудахын хэрэг юу байна? Эв номын дотор юм бол аяга бүлээн цайгаа хийж өгөөд гаргана биз. Эв номын дотор үгүй бол аяга хүйтэн цайгаа хийж өгөөд гаргана биз" гэж хэлээд боссонгүй ээ. Тэгэхлээр Гунан улаан баатар "Чиний аяга хүйтэнд цайнд ирээ байгаа гээ юу?" гээд ухасхийн шүүрч аваад сэлмээрээ цавчлах гэж. Тэгэхлээр "Аа нөхөр чи байз, би чамайг мэдсэнгүй. Маргааш өглөө Болзоотын бор толгой дээр уулзаж эзэн хааны зэр зэвсгээр байлдъя" гэж хэлжээ. Маргааш өглөө нь болж. Хоёулаа хоёр уулын дээр суугаад за Хатан хар баатар хэлж "Эрийн насанд хүрээгүй эрхийн чинээ хүү чи урьдаар харва!" гэхлээр Гунан улаан баатар "Идэр наснаасаа өнгөрсөн эрхэм хар баатар эхэлж харва" гээд талын чинээ цагаан хэнхдэгээ ярж өгч сууж. Хатан хар баатар харваж. Сум нь Гунан улаан баатрын хэнхдэгийн махнаас хэсэгхэн хэлтлээд гурав хугараад ойчиж гэнэ. Гунан улаан баатар өглөөний улаан нарнаар татаал оройн жаргах наранд хүрээд эрхийнээсээ эр үхрийн чинээ цус дусалж байхад эрдэнийн Чон хүрэн мориноос "Одоо тавихын цаг болов уу?" гэж асууж."Аа суганы чинь судас тэнийж гүйцээгүй байна, жаахан азнаж байгаад тавь" гэж. Тэгэхлээр "Одоо тавих болов уу?" гэж. "За тавь" гэж сумаа тавьсан, гараас гарахдаа гал улаан болж газрын дунд хүрэн улаан болж хүрсэн хойноо гал бутраад тэртээ ууланд түймэр шатааж гэнэ. Тэгээд Хатан хар баатрыг очиж үзсэнд амьд хэвтэж байж. Эрдэнийн Чон хүрэн морь хэлж: "Чи хүний арьсан аргамжаараа үүний дөрвөн мөчийг багла! Тэгээд сэлмээрээ тас цавч!" гэхээр цавчиж гэнэ. Тэгтэл нэг төмөр хайрцагтай юм гараад хар цоохор морины аман дотор орж явчхаж. Гунан улаан баатар хөөгөөд гүйцсэнгүй. Тэгэхлээр эрдэнийн Чон хүрэн морь хөөж элдээд багалзуурыг нь тас хазчихаж гэнэ. Гэтэл болжмор шувуу болж зугтааж харцага болж хөөж, загас болж далайд орж, мэлхий болон хөөж чогчиго шувуу болон нүхэн хүрэн болон хөөгөөд барьж аваад алж гал түлээд түлсэн нүүрсийг нь салхинд хийсгэжээ. Эргэж ирээд Хатан хар баатрыг үзсэн үхсэн байв гэнэ. Гунан улаан баатар гэрт нь очиж, Сэгэл гуа хатан сүү өргөж "Дайснаа дарав уу, дархан цолоо олов уу, өстнөө дарав уу, өргөн цолыг олов уу?" гэж. "Оллоо" гэж орж ирээд Сэгэл гуа хатанд хэлж: "За би түрүүлж явна аа. Чи эндэх хаан гүрний улсыг аваад миний дугуй зурсан газар хонож дөрвөлжин зурсан газар үдлээд сайн сайхан явж очоорой" гэж хэлээд явжээ.

	Гүрмэлхэн Зандан уулынхаа орой дээр гарч ган болд хэтээ ганц нэг цохиж галзуу улаан тамхиа хаа нэг шившиж алаг сайхан нүдээрээ Замба тивийг харан суутал цайлуур цагаан далай услуур нь цангинан харагдана. Цанхир хадан түшлэг нь торолзон харагдаж, далай цагаан байванхан өргөөний тооно нь зэвэрч харагдаж адуу мал болоод амьтан хүн нэг ч үгүй харагдаж гэнэ. Тэгтэл уулын улаан үнэг улин хуцаж явж. "Гурван настыг байхад уургын хуйвны тасархай болоод бага сага юм олж идэж явдаг сан. Гурван настаас хойш гуринхалж үхэхийн цаг боллоо, яадаг юм билээ" гэж ульж хуцаж явахыг дуулаад гэртээ давхиад ирсэн тулганы нь дороос шар бичгийн үзүүр цухуйж байв. "Биднийг ерэн таван толгойтой Индэрваа хар мангас, дөчин таван толгойтой Дөнөн хар мангас, гучин таван толгойтой Гунан хар мангас энэ гурав хурааж аваад явсан, адууны Авгалдай өвгөн амгай, цагаан хонхоч гүүнээс гарсан шарга байдсыг унаад зугтаж гарсан. Даруу цэцэн хатнаас гарсан хүүг Мангасын гарт орж үхсэнээс хадны хонгилд үхэг гэж санаад орхисон. Амгай цагаан хонхоч гүүнээс гарсан унагыг бас хадны хонгилд орхисон" гэжээ. "Чи бидний хойноос очих хэрэггүй биш үү, алагдахын нэмэр болно. Алаг борлог иргийн чинь махыг орны чинь дор булсан" гэж бичсэн захиа байжээ. Түүнийг үзээд тэднийхээ хойноос явжээ. Явж байтал шарга байдас унасан хүн цаашаа харж морин дээрээ унтаж явж. "Чанга дуугарвал айж үхэх болов уу? Аяар дуугарвал зугтаагаад явчих болов уу ?" гэж санаж явтал тэр хүн адууны Авгалдай өвгөн мөн байжээ. Гунан улаан баатрын чимээг аваад өнөөдөх мангас гэж санаж зугтаагаад уулын оройд гараад хэлж:

	"Муу мангас чи бас л ханаагүй юу? Муу өвгөн надаар яах нь вэ, чи?" гэж хэлж. Тэгэхлээр Гунан улаан баатар хэлжээ: "Би дүү Гурван наст чинь байна. Авгалдай минь ир!" гэж. "Аа чи худлаа, лав мангас байх. Миний дүү мөн бол эрхий хуруугаа аваад сумныхаа зэвд шааж миний эмээлийн хөмнөг доогуур харваж өг" гэж гэнэ. Тэгэхлээр Гурван наст эрхий хуруугаа аваад харваж өгч. Авгалдай өвгөн үзээд "Миний дүүгийн эрхий хуруу мөн байна" гээд бууж ирж хоёулаа уулзаж уйлж жаргал зовлонгоо ярьжээ. Гунан улаан баатар хэлж: "Хатан хар баатрыг алсан. Түүний Сэгэл гуа хатан болоод албат ардуудыг нь цөмийг нь хурааж нутгийнхаа баруун хойд талд буулгаж өгөөрэй! Та өөрөө тэднийг харж харгалзаж бай! Би тэднийхээ хойноос очъё" гээд явжээ. Явж байтал тавин алд тавилга барьсан, эв хавгүй муу хэвнэ нөмөрсөн, өрвөлгийн нь үс хамартаа хүрсэн харшгүй муухай хүү хүрч ирээд цулбуурдаад авч гэнэ. Гунан улаан баатар: "Эзэн ноён чинь хэн бэ? Эжий аав чинь хэн бэ? Энэ биеийн чинь нэр цол хэн бэ? Одоо хаа очих гэж явна вэ?" гэж асууж. "Эзэн ноён Цагаадай хаан, эжий аав эрт үхсэн. Энэ биеийн нэр цол хожгор Хоохой хүү гэдэг. Цагаадай хааны тэмээг хариулсаар дувтан гурван жил болсон. Тэмээний тэхий хагасыг алдаад дувтан гурван сар боллоо. Тэгээд тэмээгээ эрээд явж байна" гэж хэлжээ. "За чамайг тэмээ эрээд тэмтчиж явахад чинь нэг үе дайнд мордсон Гунан улаан баатраас юм дуулдана уу?" гэж асууж. "Аа Хатан хар баатар дийлээд "Үхэр шинших үсгүй нохой шинших ясгүй" болж гэнэ билээ" гэж. "Юун урьдын минь явдалд уриагүй болсон, хожмын минь явдалд саад болсон амандаа өлзийгүй тархийг" гээд явуулжээ. Цаашаа явж байсан сан нэг их улаан тоос харагдаж гэнэ. Эрдэнийн Чон хүрэн мориноосоо асууж "Энэ их улаан тоос юу юуны тоос вэ?" гэж. "Аа энэ манай наян найман шанхтай нарийхан хул халзан азарга чи бид хоёрын амьсгааг сарын газраас үнэртээд ирж явна аа" гэв. Тэгтэл дараахан нь хул халзан азарга ууцан дээгүүрээ хоёр туламтай юм тавьчхаад иржээ.

	"Би өдөр бүр амгай цагаан хонхоч гүүний унаганд хоол зөөж өгдөг. Ерэн таван толгойтой Индэрваа хар мангасын сүнс тэртээ уулын ард нэг их хүрэн эрээн аварга могой бий. Дөчин таван толгойтой Дөнөн хар мангасын сүнс тэртээ уулын өвөрт буга согоо хоёр тоглож байдаг. Гучин таван толгойтой Гунан хар мангасын сүнс энэ уулын өвөрт аргал, угалз хоёр худгаас ус ууж байдаг" гэж хэлээд "Би одоо явъя даа" гээд явчихжээ. Гунан улаан баатар цаашаа мангасынд очиж гадаснаас нь морио уяад орсон Дэлдий хар гэдэг түшмэл байж гэнэ. Нэг талд нэг зуун хүний нүдийг сохолж нэг талд нэг зуун хүний гарыг нь хугалж байж. Дэлдий хар түшмэл Гунан улаан баатраас асууж:

	"Эзэн ноён чинь хэн бэ? Эжий аав чинь хэн бэ? Энэ биеийн чинь нэр цол хэн бэ?" "Эзэн ноён Цагаадай хаан, эжий аав эрт үхсэн. Энэ биеийн нэр цол хожгор Хоохой хүү гэдэг. Цагаадай хааны тэмээ хариулаад дувтан гурван жил болсон. Тэмээнийхээ тэхий хагасыг алдаад дувтан гурван сар боллоо. Алдсан тэмээгээ тэмдэглүүлэх, өлссөн гэдсээ цатгах, эцсэн морио солих, ядарсан биеэ амраах гэж бараалхаж ирлээ" гэж. "За чамайг тэмээ эрж тэмтчиж явахад чинь нэг үеийн дайнд мордсон Гурван настаас юм дуулдана уу?" гэж. "Аа Хатан хар баатарт дийлдээд үхэр шинших үсгүй, нохой шинших ясгүй болсон гэнэ билээ" гэж. "Аа юун амласандаа өлзийтэй хүү вэ?" гэж ерэн таван толгойтой Индэрваа хар мангас ерэн таван толгойгоо ирвэг живэг хийтэл инээж "Тэр орон дээр унтуул" гэхэд "Хаан гуай минь би ийм сайхан юман дээр унтаж үзээгүй" гэж хэлж, тэгэхээр "Өө эцгийгээс, муу муудаа дуртай. Үрийнхээ толгойг залгисан тэр муу Гурван настын эхийнд аваачиж унтуул. Маргааш тэмээгээ тэмдэглүүл" гэжээ. Эхийндээ очсон, эх нь таньсангүй.

	"Хүүг минь ирсээр, миний хүү Гурван настыг үхэж гэж дуулдах болсон байна". "Авгай, өлссөн хүний үг үнэнтэй чиг байдаг, худалтай чиг байдаг" гэжээ. "Ээ зайлуул, миний хүү чиг болох нь ээ ч хэзээ өлсөөд ирэх магадгүй дээ. Хүү минь унт" гэж. "За" гээд унтаж дээ. Аа тэгтэл тэдний аягач хүүхэн ирж эхэд нь хэлжээ. "Эжий, эжий! Энэ гаднах хүрэн лаага, энэ унтаж байгаа хар хүн хоёрыг шинжвэл манай ах Гурван наст, эрдэнийн Чон хүрэн морь хоёрын шинж бүрэн гүйцэд байна аа. Хүнд битгий хэлээрэй!" "За" гэж.

	Гурван наст босоод тэмээгээ тэмдэглүүлэх гэж хааныд бараалхаж "Хамгийн түрүүн явсан гурван онгорхой хар буур, сэтэрхий хөгшин шарагч ингэ, залуу шарагч ингэ, тоолоод мэдэхгүй тором ботго билээ" гэж. "За" гээд данслаад авчээ. Адууныхаа улсад тушааж "Эзнийхээ толгойг залгисан их бага хоёр дөш хар морийг барьж өгөөрэй! Чадвал хатааж цангаагаад алчхаарай" гэж захиж хэлж. Адууны улс нь "Бид хүнд барьж өгөх битгий хэл өөрсдийгөө эгээ алуулчхаагүй байна" гэхэд "Хожгор хоохой хүү": "Би өөрөө барьж унаж дөнгөх байгаа" гээл хоёр хар морины нэгийг бариад нэгийг нь хүзүүдээд зогсож байж. Тэгэхлээр адуучид "Аль аль битгий тавь" гэхэд "Аа чадсангүй" гэж тавьчхаад Гурван наст нэгийг нь унаад явжээ. Тэртээ уулын өвөрт байдаг буга, согоо хоёрыг алж. Бас аргаль угалз хоёрыг алж аварга могойг алаад гэдсийг нь хага таттал хойшоо Хотгойд, урагшаа Урианхай олон амьтан цуваад явах болж гэнэ. Дээд талын араанд нь мянган хүн үхэж түүнээс бусад цөм амьд мэнд гарчээ. Тэгтэл гурван мангас өвдлөө гээд ийш тийшээ эмч домч гэж яваад тус болсонгүй үхэж гэнэ. Тэгэхлээр мангасын хүү тавин алд тавилга барьсан, эв хавгүй муухай хэвнэг нөмөрсөн муу хүү "Эцгийнхээ өшөөг авна" гээд ирэхэд нь Гунан улаан баатар барьж авч алаад мангасынхныг хурааж авч нутагтаа нүүж ирцгээж жаргал зовлонгоо ярьцгаажээ.

	"За одоо бид цөмөөрөө элэг бүтэн эсэн мэнд уулзлаа. Хүүдээ нэр цол хурмаст тэнгэрээс гуйя" гэж. Хурмаст хүүд нь Иштээ мэргэн баатар гэдэг нэр айлтгаж "Багаж хийж өг" гэж Хоншийн дархан, Балбын дархан хоёрыг явуулж. Хоншийн дархан хөөн цохиж, Балбын дархан балбан давтаж ган болд иртэй мөсөн болд мөртэй сэлэм хийж өгчээ. Тэр сэлэм нь "Хүний толгойд хэзээ хүрэх юм?" гэж хангир жингэр хийж байна гэнэ. Нэгэн өдөр Гунан улаан баатар хүү Иштээ мэргэндээ хэлжээ: "Чи өөрөө эрийн чадлаар явж сайн эхнэр олж ав аа!" Хүү нь "За" гээд "Аав аа, би ямар морь унаж явах вэ?" гэж. "Аавынхаа эрдэнийн Чон хүрэн морийг унаж яваа" гэж. За тэгээд явж гарчээ. Нэгэн өдөр Иштээ мэргэн зүүн хойшоо харж байтал нэг тэнгэр тулсан төмөр байшин харагдаж.

	"За энэ юу билээ?" гээд эрдэнийн Чон хүрэн мориноос асууж: "Аа тэр зүүн хойд тивийг эзэлсэн Жөнжөө хар мангас байна. Тэднийд Наран дагина нэртэй авхай байна. Чи түүнийг авбал сайн" гэж. Тэгээд тэр лүү явж очоод орсон чинь хөмсөгнийх нь арьс өвөгтөө тулсан өвгөн сууж байж. Тэр өвгөн "Аль вэ хүүхээ, дэгээ аваад аль!" гэж. Тэгэхлээр байшингийн дээрээс нэг юм татаж хоёр их төмөр дэгээ авч ирээд хөмсгөө дэгээдээд: "Зээ нүүртээ галтай нүдэндээ цогтой шилэндээ шилтэй, шилбэндээ бор чөмөгтэй бор хүү минь хаа очиж яваа вэ?" гэж асууж байна гэнэ. Иштээ мэргэн "Таны авхай Наран дагиныг авах гэж явна аа" гэж. "За тэгвэл хоёулаа эрийн чадал үзээд чи дийлбэл ав" гэжээ. Хоёулаа тэгээд ноцолдох юм болжээ. Мангасын талынхан мангасынхаа дор гурил асгаж. Иштээ мэргэний дор тэмээний хоргол асгаж байна гэнэ. Нэг мэдсэн өвгөн мангас хүүгийн гуянаас аягийн чинээ мах атгаж хаяж байхаар Иштээ мэргэний уур юм нь хүрч уушги зүрх нь догдолж эр чадал нь нэмэгдэж мангасыг тэмээний хоргол дээр түлхэн унагаад алчихжээ. Ингээд мангасынхныг хурааж аваад Наран дагиныг аваад цөмийг нутагтаа авч ирж чанх хойд талдаа буулгаж өөрсдийгөө чанх урд талдаа буулгаж жаран жилийн жаргал, наян жилийн найр хийж хундага тавилгүй архи ууж хутга тавилгүй мах идэж хуралдаж хүүрнэж жаргацгаав.

	 


ГУРВАН ХАТАН

	Урьд нэг Матар Зөгий нэртэй хаан байжээ. Ёнхор Зөгий нэртэй хаан, гэдэг бас нэг хаан байжээ. Матар Зөгий хаан их юмтай баян хаан байжээ. Ёнхор Зөгий хаан бөөлдөг цагаан морьтой. Матар Зөгий нь гурван хатантай, мойл хар түшмэлтэй, чулуу шар хиатай. Баруун урд зүгт дайнд мордох гэж явжээ. Их хатныг "Чи юу хийж тавих вэ?" гэж асууж. "Бөөс хуурсны арьсаар бүс цамц хийж тавья!" гэж. Дунд хатныг асууж: "Чи юу хийж тавих вэ?" гэж.

	"Ногоон торгон дээл хийж тавья!" гэж. Хамгийн бага хатныг асууж. "Алтан бодисад хүү, Мөнгөн бодисад хүү, тийм хоёр хүү гаргаж тавья!" гэж. Хаан явж. Бага хатан хөл хүндэрч. Сараа гүйцээн гарч. Алтан бодисад хүү, Мөнгөн бодисад хүү, хоёр хүү гарч. Алтан бодисад хүүг алтан өлгийдөө өлгийдөж, Мөнгөн бодисад хүүг мөнгөн өлгийд өлгийдөж. Тэгэхлээр хоёр их хатан хэлэлцэж: "Биднийг хаан ирээд хаяна. Түүний хоёр хүүхдийг алъя!" гэж хэлэлцжээ. "Бага хатныг цайлъя!" гэж. Тэр хоёр бага хатанд "цай уу!" гэж очжээ. "Би хоёр хүүхдээ яах вэ?" гэж. "Орхичхоод яваа!" гэж. Орхичхоод очжээ. Их хатныд цай ууж байх хооронд Алтан бодисад хүүгийн өлгийнд шар нохойн гөлөг хийчихжээ. Мөнгөн бодисад хүүгийн өлгийнд цагаан нохойн гөлөг хийчихжээ. За, тэгээд хоёр хүүг нь аваад явчхаж.

	Тэгэхлээр бага хатан иржээ. Ирээд хүүгээ хөхүүлэх гэтэл нохойн гөлөг байжээ. Тэгэхлээр уйлаад их хатныд очиж: "Хоёр хүү минь нохойн гөлөг болжээ". "Чи хааныг ирэхэд нохойн гөлөг гаргаад тавьж. Худлаа уйлж байна чи!" гэж. Тэгээд бага хатан харьжээ. Хаан иржээ. За, их хатнаас: "Юу гавив?" гэж. "Би бөөс хуурсны арьсаар бүс цамц, өмд хийж тавилаа". Дунд хатнаас асуужээ. "Би далан хоёр товчтой дампуу торгон дээл хийж тавьжээ". За, бага хатнаас асуулаа: Хоёр нохойн гөлөг боллоо. Тэр хоёр хүүхдийг босгон дор булсан шүү. Тэгээд хаан "Чи Алтан бодисад, Мөнгөн бодисад хүү тавина гэж худлаа хэлж хоёр нохойн гөлөг тавилаа" гээд хүн амьтангүй газар нэг нүдийг нь сохлоод, нэг гарыг нь хугалаад, нэг хөлийг нь хугалаад, ард нь араг үүрүүлээд өвөрт нь савар бариулаад, цөллөө. Тэгсэн хаан нэг гарч шээгээд гэртээ орж. "Хаан ааваа!" гэж хормойноос нь татаж. Гурван өглөө шээж. Хормойноос нь татаж. Их хатанд хэлж. "Намайг гурван өглөө шээхэд хормойноос "Хаан ааваа" гэж татлаа" гэж. Тэгэхлээр нь "Таны босгон дор ямар нэг чөтгөр бугтай болоо биз дээ?" гэж. Тэр бага хатан, их хатан, мойл хар түшмэд гурвуулаа ярьж: "Энэ Алтан бодисад, Мөнгөн бодисад хоёрыг хонины хашаа дотор нүх ухаж булъя!" гэж. Хаанаас нуугаад булж. Маргааш өглөө болжээ. Их хатан өглөө гадаа шээж явж. Хонин дотор хоёр хүү ухна хуц хоёрыг унаж тоглож байжээ. "За, одоо дарагдашгүй хоёр хар буг болжээ" гэж хатан хэлжээ. "Арван найман алд там ухаад хийчихье!" гэж хэлэлцэж. Малтаад хийчихсэн, маргааш өглөө босоод харж. Тэгсэн Ганжуур Данжуур болоод хөөцөлджээ. Тэгэхлээр аваачаад хоёр адууны ширэнд боогоод далай дотор тавьж. Тэгсэн Ёнхор Зөгийн бөө цагаан морь гурав хоног бөөлж. Тэгээд нэг товшоод давхиад явчихжээ. Хаан хатан хоёр "Тэжээдэг ганцхан морь минь явчихлаа" гэж уйлж. Гурав хоноод нэг их цагаан юм амаараа зуугаад ирж. Хаан хутгаараа ханзалж. Алтан бодисад, Мөнгөн бодисад хоёр хүү гарч иржээ. Алтан бодисад хүүг хаан өвөртлөөд унтаж. Мөнгөн бодисад хүүг хатан өвөртлөөд унтаж. Их хатан "Ёнхор Зөгий хааныд байна" гэж мэдэж.

	Тэгэхлээр их хатан шөнө унтахад нь хоёр хүүгийн чихэнд хорхой болж зүүдлүүлээд хэлжээ: "Цаст цагаан уулын оройд байдаг Наран Гомбо Дэжид дагиныг авсан хүн үгүйршгүй баян, үхэшгүй насан шидийг олно. Тэр уул бол хороор бүтсэн уул!" Тэгэхлээр Мөнгөн бодисад хүү өглөө босоод эцэгтээ хэлж: "Наран гарах зүгт, цаст цагаан уулын оройд байдаг дагиныг авсан хүн үгүйршгүй баян, үхэшгүй мөнх болно гэж зүүдэлсэн, явна" гэж хэлжээ. "Явж болохгүй. Замд хорт далай, мангас бий. Цаст цагаан уул гэдэг уул хороор бүтсэн шүү!" гэж аав нь хэлжээ. "Заавал явна" гэж бөөн цагаан морио унаад явж. За, тэгсэн их хорт далайгаар гарах болж. Бөөн цагаан морь: "Би энэ далай дээгүүр сайн харайя, чи сайн тогт!" гэж. Өрөөсөн туурай нь мултарч гарчээ. Тэгж явтал мангас эмгэн дайралджээ. Морь хэлсэн: "Энэ чинь урьд чиний нүдэнд орсон, битгий залги! 

	— Урьд адууны шир дотор усанд орсон шүү, тэр цагт мангас эмгэний нүдэнд орсон. 

	— Чи тэр цагт тургиж гаргасан! Эх хүү хоёр болъё!" гэж мангас эмгэн ерөөл тавьж. "Тэр цаст цагаан уулын орой дээр ямар ч сайн эр гарч чаддаггүй юм. Чи сайн эр болбол, тал дунд нь хүрээд "Наран Гомбо Дэжид дагина нааш ир" гэж хэлээд үхээрэй!" Цаст цагаан уулын орой өөд явж. Цагаан морины дөрвөн туурай хордоод унаж. Цааш дөрвөн туурайгүй мориор явж. Морины арьс мах нь шувтраад унаж. Тэгэхлээр буугаад өөрөө явган явж. Бас өөрийн мах арьс унаж. "Наран Гомбо Дэжид дагина нааш ир!" гэж үхэж. Тэгэхлээр Наран Гомбо Дэжид дагина "Намайг гэж олон сайн эр дандаа үхэж байна. Би ямар нүгэл хийсэн хүн бэ?" гээд алтан бумбатай рашаан аваад тэр үхсэн хүн дээр ирж. "Алтан бумбатай рашаанаар арьс мах бүтэх болтугай!" гэж домножээ. Арьс мах бүтэж. "Амин сүнс бүтэх болтугай!" гэж бас нэг домнож. "Нэр чинь хэн бэ, хэн хүний үр, хэн хааны албат вэ?" гэж асуужээ. "Матар Зөгий хааны хүү Мөнгөн бодисад гэж байна. Чамайг авсан хүн үхэшгүй насан шидийг олдог, үгүйршгүй баян шидийг олдог гэж дуулаад авах гэж ирсэн!" гэж. "За, тэгвэл хоёулаа явъя даа!" гэж уулын оройд гарч, дагинын юмыг авчээ. Морин дээрээ ирж, уулын аманд амь оруулж. Мангас эмгэн дээр хүрч ирж. Наран Гомбо Дэжид дагина мангас эмгэнд бэр мөргүүлж. Есөн амьтны хэлийг мэддэг хар ятга өгч, хүү бэр хоёроо мангас эмгэн далайгаар гаргаж өгч. Мөнгөн бодисад хүү сундлаад харайж. Найр жаргал хийж байж. Матар Зөгий хаан уулын орой дээр гөрөө хийж байж. Ёнхор Зөгий хааны тэнд мал, алт мөнгөн хүрээтэй байшин их олон болсон байжээ. "Энэ хоосон байсан айл яагаад баян болсон юм бол?" гэж олон албатаа дагуулаад очиж. Хаан очиж цай ууж. Тэр гэрийн хөшигний цаагуур байсан ятга дуугарч. Тэр ятга хэлж: "Матар Зөгий хааны хүү бага хатнаас гарсан, хоёр өлгийд нохойн гөлөг тавьсан, үүдэнд булсан, хашаанд булсан, газар ухаад хийсэн, усанд урсгасан" гээд л цугийг нь хэлжээ. Матар Зөгий хаан уйлж. "Бага хатныг хүнгүй газар цөлсөн" гэж. Матар Зөгий хаан "За, их хатны муу санаагаар танай хүү боллоо. Алтан бодисад хүүг ширээ лам болгоё, Мөнгөн бодисад хүүг хаан суулгая!" гэж. Ингээд хоёр хаан дундаа аваад гүрнээ нийлүүлээд "Ингэж сууя аа!" гэж. Ёнхор Зөгий хаан "Тэгье!" гэж. Бага хатанд очиж. Хүнгүй газарт амьд байжээ. Авчраад Наран Гомбо Дэжид дагина алтан бумбат рашаанаар домнож. Хуучин сайхан биед нь оруулжээ. Их, дунд хоёр хатныг хоёулыг нь цөлжээ. Тэгээд амар сайхан жаргажээ.

	 


ЕРЭНДЭЙ МЭРГЭН ХААН

	Эрт урьдын нэгэн үед ерэн түмэн адуутай, ерэн түмэн хоньтой, ерэн түмэн цэрэгтэй Цэцэн ухаан, Оюун ухаан, Мэргэн ухаан гэсэн гурван сайхан гоо үзэсгэлэнт хатантай Ерэндэй мэргэн хаан гэгч байсан гэнэ. Түүний ерэн түмэн адууны доторх цөсөн хээрэгч гүүнээс нь жил бүрийн найман сарын арван тавны нар мандах үед эрдэнийн алтан унага гардаг гэнэ. Гэвч цөсөн хээрэгчийг унагалах үед Ерэндэй мэргэн хааны ерэн түмэн цэрэг нь манаж байтал, нар гарах зүгийн есөн унагаа алджээ. Нэг жил Ерэндэй мэргэн хаан тэр хангарди шувууг аргалах ухаан бодож гаргажээ. Тэгээд нэг өдөр ерэн түмэн цэргээ дайчлан нар гарах зүгийн хангарди шувууг устгахаар явах болж, арын овоон дээрээ гарч арван найман ариун сангаа тавьж, өвөр овоон дээрээ гарч дөчин есөн ариун сангаа тавьж мөргөхөд, гэнэт түүний дэргэд хоргой ёохор морьтой хожгор хүү ирээд зогсож байна гэнэ. Ерэндэй мэргэн хаан тэр хүүг үзээд их гайхан:

	— Бяцхан хүү чиний зорьсон газар чинь хаана буй? Золгох хүн чинь хэн буй? гэж асуув. Хожгор хүү хариуд нь:

	— Зорьсон газар минь бол гарди шувууны байлдааны талбай, золгох хүн минь бол хаан эзэн та болой гэв. Үүнийг сонсоод Ерэндэй мэргэн хаан хожгор хүүг дутуу зэмдэг мөртөө хүүхэд байна гэж голсонгүй, харин баярлахын ихээр баярлаж хожгор хүүг ордондоо залж ирээд, салаа гэртээ орж саадаг нум сумаа авч, өргөө гэртээ орж өмсөж зүүхээ авч, морио эмээллэн ерэн түмэн цэргээ чивхийтэл жагсаагаад, хожгор хүүгээр цэргээ дайчлуулж, гурван хатнаа дуудаж ирүүлээд:

	— Хайрт хатад минь, Эдүгээ хаан болсон эзэн чинь нар гарах зүгийн хангарди шувууг дарахаар ерэн түмэн цэргээ дайчлан мордохоор байна. Тэгэхэд та гурвуулаа намайг явахад юугаар үдэж, ирэхэд яаж угтах буй? гэв. Их хатан нь:

	— Хаан эзнийг мордоход суман хавтагаар үдэж, ирэхэд даллагын сангаар угтана гэв.

	Дунд хатан нь:

	— Хаан эзнийг мордоход жадны хавтагаар үдэж, ирэхэд эрдэнийн сангаар угтмуй гэв.

	Хамгийн бага хатан нь:

	— Хаан эзнийг мордоход малгай хүрмээр үдэж, ирэхэд алтан цээжтэй мөнгөн бөгстэй хүүгээр угтъя гэхэд, Ерэндэй мэргэн хаан бага хатны хэлсэнд их баярлан ерэн түмэн цэргээ дайчлан нар гарах зүгийн хангарди шувуутай байлдахаар явжээ. Явж явсаар гадаад далайн дэргэд хүрэхэд алтан амтай, мөнгөн онгоцтой нэг худаг байна гэнэ. Энэ үед хожгор хүү хааны дэргэд ирээд:

	— Энэ худаг бол хангарди шувууны алтан унага усалдаг худаг мөн. Хаан эзэн минь, энэ шөнө бид энэ худаг дээр хоноод, маргааш өглөөний нар гарахаас өмнө дөрвөн зүгт хуваагдан хангарди шувууг харвахаар бэлтгэцгээе. Маргааш өглөө эрт хамгийн урьд нь хангарди шувууны унадаг ирвэс цоохор морь нь ус уухаар худаг дээрээ ирэх юм. Тэгэхэд хаан эзэн та миний хоргой цоохор морь болон эзэн таны бугатай цоохор морь хоёрыг зэргээр гаргаж үзүүл. Учир нь энэ гурван цоохор морь бол Хан Хурмаст тэнгэрийн барсын цоохор гүүнээс гарсан ах дүү гурван унага тул янцгаамагцаа танилцаж, ирвэс цоохор морь гүйж ирэхэд, түүнийг барьж ав. Тэгвэл даруй хангарди шувууны жигүүр нь хугарсан шиг болоод нисэх чадлаа алдах тул харвахад амар болно. Нар мандсаны хойно зүүн хойд зүгээс есөн ногоон унага худаг дээрээ ус уухаар ирэх юм. Тэгэхэд хаан эзэн та ташуураа бариад "гуруй! гуруй!" гэж есөнтөө хэлэн гуруйлаад цөсөн хээгч гүүгээ үзвэл, тэр есөн ногоон унага бол хаан эзний алтан унага тул эхээ үзмэгц таниад янцгаасаар гүйж ирэх юм. Тэгвэл хурдан барьж ав. Түүний дараа хангарди шувуу ирвэс цоохор морь болон есөн ногоон унагаа услахаар худаг дээрээ ирж наран зүг хандан хүлээж суух тэр үед түүнийг сайн ажиглавал цагаан элгэн дээр нь хуруу дарам нэг хар мэнгэ буй. Бидний харвах ерэн есөн сум нэг л тэр мэнгээр нь нэвтэлж гарвал сая алж дийлнэ. Хэрвээ нэг сум алдагдвал түүнийг алж дийлэхгүй мөртөө гэдрэг бид алагдах болно гэв. Ерэндэй мэргэн хаан хожгор хүүгийн хэлсэн ёсоор бэлтгэн байтал өглөө болоход ирвэсийн цоохор морь нь ирэхэд хаан ташуураараа гуруйлан "гуруй! гуруй!” гэж есөнтөө дуудаад хоргой цоохор морь болон бугатай цоохор морийг үзүүлсэнд, ирвэсийн Цоохор морь янцгаасаар гүйж ирсэнд бариад авчихжээ. Яг нар гарах үед зүүн хойноос есөн ногоон унага ирэхэд хаан мөн ташуураараа гуруйлан "гуруй! гуруй!” гэж есөнтөө дуудан цөсөн хээгч гүүг үзүүлсэнд, есөн ногоон унага нь янцгаасаар эхийнхээ дэргэд ирэхэд бас бариад авчихжээ. Тэгж байтал нэг бүдүүн хар шувуу худгийн аман дээр нар гарах зүг уруу хандан суув. Ерэндэй мэргэн хаан болон ерэн түмэн цэрэг даяараа тэр шувууг сайн ажигласанд цагаан элгэн дээр нь үнэхээр хуруу дарам хар мэнгэтэй байна гэнэ. Үүнд Ерэндэй мэргэн хаан хожгор хүүг улам бишрэн, төрийн түшмэдэд мэргэн ухаан нь хэтэрсэн хүү байна хэмээн дотроо магтан сайшааж ерэн түмэн цэргийнхээ ерэн түмэн нумыг жирийтэл татуулж байгаад харвасанд ерэн есөн сум цөм тэр мэнгээр нь шивт шивт нэвтэлж хангарди шувуу тэр дороо үхэв гэнэ. Тэгээд ерэн түмэн цэрэг түүнийг хурц сэлмээрээ мөч мөч салган, үе үе эвдлэн далан дээрээ ачаад хаан ордондоо буцах зам зуураа нэгэн нүд алдам тэгш талд хүрээд хоногложээ. Шөнө хаан унтаж байтал алтан цээжтэй, мөнгөн бөгстэй жаахан хүү өмнө нь ирээд:

	— Хаан аав та амгалан! гэж мөргөхөд хаан их гайхаж дав гээд боссонд харин зүүд байжээ. Хаан ийм зүүд зүүдэлсэндээ их баярлан маргааш өглөөний үүрийн гэгээгээр аян замдаа орж, бага хатан минь лавтай хэлснээрээ алтан цээжтэй, мөнгөн бөгстэй хүүгээрээ намайг угтах биз гэж бодож явж гэнэ.

	Ерэндэй мэргэн хааныг дайнд мордсоны дараа их хатан болон хоёрдугаар хатан нь бага хатныг үнэхээр алтан цээжтэй, мөнгөн бөгстэй хүү төрүүлчихвэл бид хоёрт ашиггүй гэж муу санаа гарган бага хатныг хөнгөжих үед нь аргалахаар тогтжээ. Тэгтэл бага хатан хөнгөжих болсонд хоёр их хатан нь хүрч ирээд:

	— Хөнгөжих бол тийм амархан явдал биш, зовохын далайн нэг нь болох тул эрхбиш төрөхдөө нүд толгойгоо чанга боож, чихээ бөглөх хэрэгтэй. Тэгэх мөртөө тэр явдал бас их бузар буртаг тул амаа таглаж, гурав хонотол хүүүхдээ үзэж болохгүй гэжээ. Бага хатан нь нас бага, цус шингэн, ааш сайтай цайлган сэтгэлтэй тул тэр хоёрын үгээр нүдээ аньж чих, хамар, амаа таг таглажээ. Хоёр их хатан нь хөнгөжүүлэгч болж овлож байтал бага хатан үнэхээр алтан цээжтэй, мөнгөн бөгстэй хөвүүн төрүүлжээ. Үүнд хоёр их хатан яаруу сандруу нялхын ам хамрыг алчуураар таглаж, үүд босгын доор нүх малтаж булж тавиад хүүхдийнх нь оронд нь нэг нохойн гөлөг авчраад, бага хатнаар гурав хоног хөхүүлж, хаан ордон даяарт: “Хааны бага хатнаас нэг нохойн гөлөг гарлаа" гэсэн цуурхал тархаажээ. Ерэндэй мэргэн хааныг дайснаа ялаад ирэхэд хоёр их хатан нь гурван өдрийн газарт угтан очиж даллагын сан, эрдэнийн сангаар угтахад бага хатнаа асуусанд хоёр их хатан

	— Бага хатнаас нэг нохойн гөлөг төрөөд байна. Ямар гэгч үйлийн үрийг бүү мэд! Хүнээс бас нохойн гөлөг гарав гэгч? Хаан эзний нэр төрийг өнгөрүү гутааж байна шүү. Тэгэвч яана даа? Бид хааны нэр төрийн төлөө ордны бүх хүнд энэ хэргийг гадагш зарлаж болохгүй гэж зарлав гэжээ. Хаан хэдийгээр цочиж гайхсан боловч өөрийн нүдээрээ үзье гэж боджээ. Хаан ордондоо ирээд, бага хатнаа үзэхээр гэрт нь ороход хааны дээлийн хормой үүдний босгонд татагдсан шиг болсонд хоёр их хатан нь:

	— Юманд татагдсан биш, эзний дээлийн хормой харин үүдэнд хавчигдав гэв. Хаан бага хатнаа үзэхэд дэргэд нь үнэхээр нэг нохойн гөлөг хэвтэж, бага хатан нь уйлж байв. Хааны бодож санасан нь саарснаас их гайхал болж гадагш гарахад дээлийнх нь хормой мөн үүдэнд татагдах шиг болоход хаан эргэж харахад, хоёр их хатан нь мөн:

	— Юу ч үгүй, эзэн урагш, урагшаа гэв. Түүнээс хожим хоёр их хатан нь үргэлж хаанд худал үнэн хов үг зөөн бага хатныг ордноос гаргаж ард нь араг, гарт нь савар атгуулж хаан ордны аргал түүгч боол болгожээ. Бага хатныг арай гэж явуулмагц хоёр их хатан нь үүдний босгон доор булсан хүүг малтаж гаргаад хогийн овоон дээр аваачиж булсан байжээ. Дараа өглөө нь хоёр их хатан нь эрт босмогц хогийн овоон дээр хүрч үзсэн чинь хүүг булсан газраас алтан мөнгөн хоёр сайхан цэцэг ургасныг үзээд, лав тэр хүүгийн сүнс байх гээд хүрэгч үнээнд аваачиж идүүлжээ. Хоёр дахь жил нь болоход тэр хүрэгч үнээнээс нэг сайхан алаг тугал гарсан гэнэ. Нэг өглөө хаан гаднаа гарч үхэр малаа бараалахад хүрэгч үнээнийх нь дэргэд цээж биеэс нь алтан гэрэл, бөгсөн биеэс нь мөнгөн гэрэл цацарсан нэг сайхан алаг тугал хааныг харан зогсож байна гэнэ. Хаан үүнийг үзээд их гайхаж хоёр хатнаасаа асуусанд хоёр хатан нь:

	— Өө! Мянган үхрийн манлай, түмэн үхрийн түрүү болох шинжтэй тугал биз гэв.

	Тэгээд хоёр хатан хоорондоо:

	— Тэр алаг тугал бол бараг сайх бага хатнаас гарсан хүүгийн сүнс байх магад. Түүнийг тугалчин хүүгээр алуулахгүй бол хожим хойш лав гай болно гээд тугалчин хүүд, “Алаг тугалыг маргааш заавал хорлох хэрэгтэй" хэмээн зарлигджээ. Тэр үдэш алаг тугал хүнд хувилан тугалчин хүүг хорлоод, тугалчин хүүгийн оронд хааны тугалчин болсон байжээ. Өглөө нь болоход үхрийн сүргийн дотроо алаг тугал үзэгдэхгүй болсонд хоёр хатан дотроо их л ханамжтай болжээ. Тэгтэл нэгэн шөнө Ерэндэй мэргэн хаан харин ардаа хадмал хатгуулж, өмнөө түнхээ зүүв гэсэн муу зүүд зүүдэлжээ. Маргааш өглөө нь хаан энэ зүүдэндээ их сэжиг төрж босмогцоо арын овоон дээрээ гарч арван найман ариун сангаа тавьж даатгасанд гэнэт агаар тэнгэрт: “Баруун газрын шар могойн шумнас гарч ирээд хамгийг чинь алж, хаан төрийг чинь эзэлнэ гэж байна” гэсэн тэнгэр газрыг донсолгом их дуун гарсан гэнэ. Үүнд хаан их л цочиж өвөр овоон дээрээ гарч дөчин есөн ариун сангаа тавьж залбиран даатгасанд гэгээн агаар тэнгэрээс: "Түүнийг тугалчин хүүгээс өөр дарах чадалтай хүн байхгүй" гэсэн дуун гарсан гэнэ. Ерэндэй мэргэн хаан харьж ирмэгцээ тугалчин хүүг дуудаж ирүүлээд:

	— Баруун газрын шар могойн шумнас гэгч одоо удалгүй хамаг түмнийг минь алж, хаан төрийг минь эзлэх гэж аашилж байна гэнэ. Түүнийг чамаас өөр дарах хүн байхгүй гэнэ. Иймээс чи одоогоор тэрхүү аюулт их дайсныг дарахаар явах хэрэгтэй. Тэгэхдээ чи хаан сангийн дотроос аль авах дуртай зүйлээ санаа дураараа ав гэсэн гэнэ. Тугалчин хүү:

	— Зөвхөн хашин бор даагаа унаж, хугархай жад, ноорхой нум сумаасаа өөр юу ч авахгүй гэв. Үүнд хааны сэтгэл амаргүй сандрахдаа:

	— Хэрэв чи дайснаа дараад дархан цолоо олоод ирвэл чамд гүнжээ хатанчилж өгье гэв. Тугалчин хүү хариугүйгээр хашин бор даага унаж, хугархай нум сумаа үүрээд баруун зүгийг чиглэжээ. Тэгж явж байтал гэнэт шар могойн салхи шаргалтан ирэв гэнэ. Энэ үед бор даага нь уйлж:

	— Их салхины ард юу үзэгдэж байх буй? гэсэнд, тугалчин хүү:

	— Шар хадан уул үзэгдэж байна гэв. Бор даага нь:

	— Өө! Тэгвэл тэр бор уул биш харин шар могойн шумнас байна шүү! Чи одоо нүдээ таг аньж, чихээ чанга бөглөж, амаа тас жимийгээд яв! Би чамайг цавч гэсэн газарт цавч, харва гэсэн газарт харва, хар гэсэн газарт хар, хэл гэсэн газарт дуугар гэсэн гэнэ. Тэгж яваад удсангүй бор даага нь:

	— Цавч! гэсэнд, тугалчин хүү мориныхоо зүүн баруун хоёр талаар сугартал цавчив. Тэгж байтал морь нь:

	— Харва! гэхэд мөн мориныхоо зүүн баруун хоёр талаар тоогүй олон харвасанд, морь нь:

	— Хар! гэв. Тугалчин хүү нүдээ нээхэд төөм төөм хотгор могой, толгой толгой дов орой мангийн аварга могойн үхдэл уул шиг овоорон, цус нь мөрөн далай шиг нялайж байна гэнэ. Тэгээд морь нь:

	— Эзэн минь! Одоо нэгэнтээ могойн шумнасыг гүйцэд дарчихсан тул дуугаа дуулаад хаан төрдөө буцаж болно гэв. Тугалчин хүүг дайснаа дараад дархан цолоо мандуулж харьж ирэхэд, Ерэндэй мэргэн хаан замд нь угтуул бэлтгэж, өөрийн биеэрээ угтаж хаан ордондоо ирүүлээд гурван сарын их найр наадам хийж, тугалчин хүүд гүнжээ шагнах гэсэнд, тугалчин хүү гадар хувцсаа тайлсанд цээж биеэс нь алтан гэрэл цацарч, бөгсөн биеэс нь мөнгөн гэрэл цацарсан тул Ерэндэй мэргэн хаан их л гайхан учрыг асуухад тугалчин хүү:

	— Би бол хаан аавын бага хатан ээжээс гарсан алтан цээжтэй, мөнгөн бөгстэй хүү мөн. Гэвч тэр үед хоёр их хатан ээж намайг мэндэлмэгц ээжээс нууж үүд босгынхоо доор булж тавьсан юм. Хаан аавыг ирэхэд би таны дээлийн чинь хормойноос татсанд хоёр их хатан ээж мэдээд тэр шөнө даруй намайг үнсэн овоонд аваачиж булав. Дараа өглөө нь би алт мөнгөн хоёр цэцэг болон хувирч ургасанд хоёр хатан ээж бас намайг гэж мэдээд хүрэгч үнээнд идүүлэв. Тэгээд дараа жил нь би хүрэгч үнээний алаг тугал болж гарсанд хаан аав үзээд их сонирхон хоёр хатан ээжид хэлсэнд, тэр хоёр мөн намайг хэмээн алахаар бэлтгэж байтал би амжин тугалчин хүүг хорлож, түүний оронд тугалчин хүүгээр хувирч явав. Иймээс сая эдүгээ болтол амьд явж хаан аавынхаа төрд зүтгэж хорт могойг дайлав гэжээ. Хаан эзэн үүнийг сонсоод хүүгээ тэврэн авч гашуудан уйлаад тэр дороо зарлиг буулган, хоёр их хатны ард нь араг хадаж, гарт нь савар атгуулж, насан туршид хааны сангийн аргалчин боол болгон шийтгэж, бага хатнаа хааны үнэнч шударга хатан гэж ордондоо залж авчрав. Ерэндэй мэргэн хаан, хаан ширээгээ алтан цээж, мөнгөн бөгстэй, хувилгаан увдистай хүүдээ шилжүүлэн, өөрийнхөө насан туршийн хийсэн алдаандаа гэмшин нэг уулын оройд гарч даяанч ламын шавь болж, ном бясалгаж хойд мөрийнхөө үнэн ёсны төлөө сүсэглэн хичээж суусан гэнэ.

	
ЕСГӨЛДЭЙ ӨВГӨНИЙ ЕСӨН ХҮҮ

	Эрт урьд цагт есөн хүүтэй Есгөлдэй өвгөн гэж байжээ. Нэг хааных дунд хатнаа гэнэт нэгэн шөнө алдчихаад хааны хошуу нутгаар нэгжин эрээд ер олсонгүй учир, хаан шадар олон ноёд түшмэлээ цуглуулан дунд хатныг заавал олох тухай зарлиг буулгасанд нэгэн түшмэлээс хэлсэн нь, 

	— Ер нь Есгөлдэй өвгөнийхөөр ороогүй байна шүү. Тэднийд есөн хүүхэд бий шүү. Тэд авсан байж магадгүй. Есгөлдэй өвгөний есөн хүүгээр олуулъя гэжээ.

	Есгөлдэй өвгөнийг дунд хатныг олж авчир! Хэрэв олохгүй бол есөн хүүгийн чинь толгойг авна гэж элчийг мордуулан явуулжээ. Есгөлдэй өвгөн их айн сандарч, есөн хүү минь өглөө нарнаар гараад, үдшийн харанхуйд ирдэг. Одоо чухам хаа явааг би мэдэхгүй. Би олж ирье гэж өвгөн нэгэн уулын толгой дээр гүйн гарч есөн хүүгээ харсан чинь ер сураг бараагүй болохоор уулын бэл рүү бууж явтал алт шиг өнгөтэй элс байхад түүнийг хормойлон авчраад зууран алтан нум сумыг хийж тавиад сууж байтал есөн хүү нь цуглан иржээ.

	Хамгийн бага хүү нь, “Аав аа! Энэ сайхан алтан нум сумыг хэн өгөв? Үүнийг надад аль” гэсэнд, “Та нарын хэн эрдэмтэйд нь өгөхөөр хийсэн юм. Та нар ямар эрдэмтэйгээ нэг нэгээрээ хэл” гэсэнд, 

	1. Бага хүү нь "Би харанхуй шөнө хар батганын мөрийг ч алдахгүй мөрдөж хөөж чаддаг" гэв.

	2. Дараах хүү нь “Далайг ганцхан балгадаг” гэв.

	3. Гурав дахь хүү нь “Гурван давааг нэвт хардаг” гэжээ.

	4. Дөрөв дэх нь “Хивж байгаа зээрийн хивлэг, хэлэлцэж байгаа хүний хэт хутга мэдэгдэлгүй хулгайлж чадна" гэв.

	5. Тав дахь нь “Усгүй газраас унд, уулгүй газраас гал гаргах чадалтай” гэв.

	6. Дараах хүү нь. “Хоолгүй газраас хонины мах, үүцгүй газраас үхрийн мах гаргаж чадна” гэв.

	7. Дараах нь “Далдын юмыг нэвт чагнах чадалтай” гэв.

	8. Найм дахь нь “Нааш хараад цааш харахын хооронд гурван давхар ширмэн байшинг барина” гэв.

	9. Хамгийн их хүү нь “Сууснаараа ороод, санаснаараа гарна” гэв.

	— За яах вэ, та нарын эрдмийг чинь сонслоо. Та нарын хэнд нь ч өгөхгүй. Харин энэ өдөр хааны элч ирсэн. Хаан дунд хатнаа алдаад олохгүй байна гэнэ, та нарыг олж ир гэсэн. Олохгүй бол та есийн толгойг авна гэж зарлиг буулгасан байна. Одоо та нар минь тэр хатныг олохыг хичээ гэжээ. Есөн хүү хатныг олж чадна гэж амлаад гарчээ. Бүгдээрээ ярилцаж байгаад их хүү нь хэлжээ: “За бага дүү чи аавын алтан нум сумыг авна гэж харанхуй шөнө хар батганын мөрийг алдахгүй хөөдөг гэсэн. Одоо мөрд” гэжээ. Бага хүү нь тэгье гээд мөрийг хөөн явж явж нэг их далайд орсон байна гэлээ. За яах вэ гэхэд их ах нь, “Далайг ганц балгадаг чи одоо балга” гэв. Ингээд балгасан чинь арван таван толгойтой атгаалжин хар мангасын гэрт дунд хатан сууж байжээ. Одоо хивж байгаа зээрийн хивлэг хулгайлдаг нь хатныг хулгайлаад хааных руу явжээ. Явж явж гурван давааг нэвт хардаг нь харсан чинь мангасынхан ганцхан давааны ард ирж явжээ. За яах вэ гэхэд наашаа хараад цаашаа харахын хооронд гурван давхар ширмэн байшин барилаа. Ингээд дотор нь суугаад ундгүй газраас унд гаргаж, хоолгүй газраас хоол гаргадаг хоёр нь цай хоол бэлтгэн идэж уугаад амарч байгаад чагнадаг нь чагнасан чинь хоёр давхар ширмэн байшинг хайлуулаад гурав дахь байшинг хайлуулжээ. Хамгийн бага хүү нь: “Их ах чи анх аавын хийсэн алтан нум сумыг авахаар, суусан газраараа ороод санасан газраараа гардаг гэсэн шүү. Одоо тэр чинь хэрэгтэй боллоо” гэхэд суусан газраараа бүгд ороод хааны босгоор гарчээ. Тэгээд хаанд хатныг олж ирсэн тухай айлтгахад хаан баярлаж Есгөлдэй өвгөнийг дууджээ. Лав миний есөн хүүхдийг алах гэж намайг дуудлаа гэж их айн очсон чинь “Танай есөн хүү хатныг олж ирсэн. Одоо аль хүүд чинь дунд хатныг өгөх вэ?” гэхэд өвгөн учиргүй их баярлаж, “Хамгийн бага хүүд өгөгтүн. Би ч бас нум сумаа өгнө” гэв. Ингээд хааныхаас өмч хөрөнгө таслан өгч дунд хатантайгаа суулгаад, Есгөлдэй өвгөн есөн хүүгийн хамт наян хоногийн найр хийж, жаран хоногийн жаргал хийж амар сайхан жаргажээ.

	
ЖАГАР ВАТАН ХААН

	Жалгын чинээ амтай, 

	Жаран хоёр соёотой, 

	Жагар Ватан хаан

	Гурван сайн хатантай юм санж.

	Гурван жилийн албанд мордвой.

	Бага хатнаас нэг хүү гарвай.

	 

	Жагар Ватан хаан гурван жилийн харуулд мордтол их хатан дунд хатан хоёр бага хатны хүүхдийг толгой руу нь тэвнэ шааж алав. Их хатан хаандаа мянган булганы арьс зүйж хийсэн начин бүргэд овоодой хийж тавьжээ. Дунд хатан далан хоёр товчтой дампуу торгон дээл хийж тавив. Бага хатан наян хоёр сарьстай нанжин сайран гутал хийж тавив. Хаан буцаж ирэв. Ирээд "Их хатан, юу хийж тавив?" гэж асуув. Их хатан "Мянган булганы арьс зүйж начин шонхор овоодой хийж тавив" гэж хэлэв. "Дунд хатан, юу хийж тавив?" гэж хаан асуув. "Далан хоёр товчтой дампуу торгон дээл хийж тавилаа" гэж дунд хатан хэлэв. "Бага хатан, юу хийж тавив?" гэж хаан асуув. "Нэг сайн хүү гаргаж тавьсан" гэж бага хатан хэлэв. Жагар Ватан хаан бага хатны хүүг үзэх гэж яваад, үзээд ирэв: Өлгийн дотор нэг нохойн гөлөг байжээ. "Хүнээс хүү гардаг, чамаас яагаад нохойн гөлөг гарав?" гэж хаан асуув. "Аа, би чинь хүний үр гаргасан. Их хатан дунд хатан хоёр "цай уу" гэж аваачиж хүүг маань тэвнээр толгой руу хатгаж алав" гэж бага хатан хэлсэн. Хаан тэгэхлээр байцааж асуув. Тэгэхлээр: "Бид алсан нь үнэн!" гэж их хатан дунд хатан хоёр хэлжээ. Хоёр хатныг хүн амьтангүй газар аваачиж цөлөв. Тэгэхлээр бага хатан хаанд "Идэмхий үнээ өнөө хүүхдийг авч идчихсэн. Үнээнээс алтан цээжтэй мөнгөн бөгстэй тугал гарлаа!" гэж хэлж. Хаан энэ тугалыг алаад суваргалж. Суваргалахаар бага хатнаас бас нэг сайхан хүү гарч. Жагар Ватан хаан албат нараа цуглуулж наян жилийн найр жаран жилийн жаргал хийж амар сайхан жаргав.

	
ЗҮҮДЧИН ХҮҮ

	Урьд нэг хаан байжээ. Тэр их олз олох бодолтой ажээ. Тэр хошуу нутагт нэг зүүдчин хүү байдаг гэж дуулдаж гэнэ. Түүнийг олж ирж олз дээрээ олз нэмүүлэх гээд авч ирээд их хоол унд өгч, зузаан дэвсгэртэй тухтай сайхан хонуулжээ. Тэгсэн нөгөө зүүдчин зүүдэлсэн чинь хааныг алаад, иргэд, хатнаар нь боол хийгээд сууж байна гэж зүүдэлжээ. Сайхан хоол идээд, сайхан дэвсгэр дээр унтаад юу ч зүүдэлсэнгүй гэжээ. “Аа, үүний хоолыг нь багасгаад, дэвсгэрийг нь нимгэлээд зүүдлүүл” гэжээ. Хүү бага хоол идээд нимгэн дэвсгэр дээр унтаад, хүү бас л хамаг албат иргэдийг нь авчхаад, хааныг алчхаад, хатнаар нь боол хийгээд сууж байна гэж зүүдэлжээ. Хааныг “За юу зүүдлэв?” гэхэд бас л хэлсэнгүй. “Аа тэгвэл хоолыг нь багасгаад, дэвсгэрийг нь нимгэлээд, хучлагыг нь хөнгөлөөд унтуул” гэжээ. Хүү бас л нөгөөхөө зүүдэлжээ. “За юу зүүдлэв?” гэхэд, “Би танд дандаа цээртэй юм зүүдлээд байх юм. Гэсэн ч хэлэхээс яах вэ? Би таныг албат иргэдтэй нь алчхаад, хатнаар нь боол хийгээд сууж байна гэж гурван шөнө зүүдэллээ” гэжээ.“Үгүй ер нь юман дээр юм, олз дээр олз нэмүүлэх гэж байхад үүний байж байгааг. Үүнийг гадаад далайн цаад захад аваачаад улыг нь хагалаад цусыг нь гаргаад, уланд нь давс хийгээд хаячих" гэжээ. Гадаад далайн цаад захад аваачаад улыг нь хагалаад улаан цусыг нь гоожуулаад, уланд нь давс хийгээд хаячихжээ. Хөлөөрөө явахаа болиод бөөрөөрөө явдаг болжээ. Өнхрөөд явж байтал нэг алтан загас олджээ. Загасандаа ч өгөх юм олдохгүй, өөрөө намаг ус идчихээд л явж байж. Тэгж явж байтал нэг цахир цагаан морь унасан хүн далайн зах дээрээс нэг юм эрээд байгаа бололтой байна гэнэ. Амнаасаа болоод ингэж хэвтэж байгаа хүн чинь энэ алтан загасыг олоод хэлэхгүй бол бүүр ч толгойгүй болж мэднэ гэж бодоод, 

	— Хөөе хүн гуай, юу эрээ вэ? Та яваад ир гэж гэнэ. Яваад ирснээ, 

	— Би алтан загас алдчихаад, одоо түүнийг олохгүй бол толгойгүй болох гээд байна гэхэд, 

	— Таны алтан загасыг би олсон, мөн үү? гэхэд, 

	— Мөн мөн, ачийг чинь сүүлд хариулна даа гэж хэлчхээд өнөөдөх хүн загасыг нь аваад шогшоод явчхаж. Удсангүй далайд орчхоод гараад ирж.

	— Чамайг лусын хааных яваад ир гэж байна. Чамайг дайлна. Лусын хааных янз янзын дүртэй байдаг юм шүү! Чи айж болохгүй. Намайг “Ёс ёсоороо бол” гэхээр хуучин янзаараа болчихно.

	— Би хөл гаргүй амьтан яаж лусын хааныд очих вэ дээ! гэхэд, 

	— Бололгүй яадаг юм бэ? гээд далан дээрээс нь бариад мориндоо сундлаад, “Нүдээ хараад яв гэсэн газар нь харж, аниад яв гэсэн газар нь аньж яваарай!” гэж хэлжээ. Хэлснээр нь нүдээ ань гэсэн газар нь аньж, хар гэсэн газар нь харж гэнэ. Тэгсэн нэг сайхан чандмань эрдэнэ шаттай айлд орчхож гэнэ. Нөгөө хөл гарынх нь шарх далайд ороод зүгээр болчихжээ.

	Ээ базарваань, түшлэг сэнтий дээр нь нэг том хүрэн эрээн могой хэвтэж байна гэнэ. Зүүн талд нь нэг цагаан эрээн могой байна гэнэ. Бүүр зүүнтэй нь нэг жижигхэн цагаан эрээн могой байна гэнэ. Бүгдийн нь амрыг эрж гэнэ. Өнөөх хүн хэлж гэнэ. “Хүн айгаад байна. Ёс ёсоороо бол” гэж гэнэ. Тэгтэл хүрэн эрээн могой нь хүрэн торгон дээлтэй сайхан хар хүн болоод суучхаж гэнэ. Зүүнтэй байсан цагаан эрээн могой цагаан торгон дээлтэй хатан болоод суучхаж гэнэ. Бүүр зүүнтэй байсан жижигхэн цагаан эрээн могой нь хамуутай шар хав болчхож гэнэ. Нөгөө хүн, “За, чи тэр шар хав, орон дээр байгаа хамуутай шар хөнжил хоёрыг аваарай. Өөр юу авах вэ? гэхээр юу ч битгий аваарай” гэв. Чи энэ хоёрыг авбал би ч гэсэн мэднэ шүү гэжээ. Лусын хаан, “Миний хүүг олж өгсөн сайн хүн байна чи. Хуй хуйгаар торго, хунз хунзаар цай, хошуу хотлоор мал ав даа” гэжээ. Тэгэхээр хүү хэлжээ. “Би хөл гар муутай хүн ийм их юмаар яах вэ? Та надад юм өгөх гээд байгаа юм бол орон дээрээ байгаа хамуутай шар хөнжлөө, хамуутай шар хавтайгаа өг” гэжээ. Тэгэхээр нь хаан зөв харж инээгээд, буруу харж уйлаад, минжин малгайгаараа нулимсаа нэг арччихаад дуртай дургүй өгч гэнэ. Хүү хамуутай шар хаваа аргамжчихаад, шар хөнжлөө дэвсээд сууж байжээ. Гэтэл гэдэс нь өлсөж. Уснаас өөр юмгүй газар өлсөж үхэх нь. Ерөөсөө шар хаваа алж идэх юм байна гэж боджээ. Ингээд долоон хормой аргал түүчхээд ирж явтал эргэх найман зүгт мал хүн шуугьсан хачин сайхан гэр орон бий болчихсон байна гэнэ. Үгүй ер өө миний нүд андуурав уу, энд хав аргал хоёр минь байх ёстой билээ. Хав минь алга, аргал минь байх юм. Одоо яадаг билээ гээд хормойтой аргалаа аваад ирж явтал урдаас нь нэг гэгээ мэт гэрэлтэй, тэнтгэр улаан царайтай, туурга нэвт туяатай тунтгар улаан хацартай, хар булган малгай хажуу дээрээ тавьсан, алд хар гэзгийг ар өвөр рүүгээ унжуулсан гунхсан сайхан хүүхэн ирж, 

	— Ай хөө ор ор, юуг нь харж зогсов. Чи бид хоёр их л жаргах байсан юм. Чи арай түргэдлээ. Чи намайг идэх гэж тэмүүлээд байх юм. Тэгэхээр чинь айхдаа би гараад ирлээ. Ингээд орой болоод унтжээ. Өглөө босоход нь өв хөрөнгө ихтэй, жигтэйхэн их баян айл болчихжээ. Өнөө хүүхэн хүүгээс, 

	— Мал хааш нь бэлчээх вэ? Хаан гуай, тэмээ хааш нь бэлчээх вэ? Хонь хааш нь бэлчээх вэ? Үхэр хааш нь бэлчээх вэ? гэж асууж байх юм гэнэ. Хүү малын дөргүй хүн учир хэлэх үггүй дуугүй л байжээ. Энд мөн нөгөө хүүг далайд хүргэж өгсөн лусын хааны өвгөн ирсэн байжээ. Хүү тэр өвгөнд мал маллах зааврыг тохоожээ. Нөгөө өвгөн хаан суучихсан юм шиг л "Хонь тийш нь бэлчээ! Тэмээ тийш нь бэлчээ! Тийм морь уна! Тийм ажил хий!” гээд л тушааж суудаг болжээ. Ингээд жаргаж цэнгэж байтал нөгөө нутгийн хаан нь зүүдчин хүүгийн улыг нь хагалаад, улаан цусыг нь гаргаад, давс хийгээд орхисон газар нэг баян айл ирээд буучхаж гэж сонсжээ. Ингээд хаан ан хийж байгаад элчдээ нэгэн туулай өгч “Чи тэр айлыг үзээд энэ туулайгаар хорхог хийгээд ир” гээд явуулжээ. Хоёр элч нь очоод нөгөө туулайг нь зууханд хийчхээд, тэр айлын хүүхнийг харсаар суутал нь туулай нь шатаад нүүрс болчихжээ. Тэгэхээр нь хааны хоёр элч уйлжээ. "Та хоёр юунд уйлаав?” гэж хүүхэн асуужээ. “Яах юу байх вэ, хаан гуай хорхог хийгээд ир гээд туулай өгсөн нь нүүрс болчихлоо.

	Одоо яадаг билээ. Бид хоёр толгойгүй болох нь” гээд уйлж гэнэ. “Уйлах юу байх вэ, замбаа гурил зуураад туулай хийгээд өгье. Харин намайг хийж өгсөн гэж хэлж болохгүй шүү!” гэж хүүхэн хэлжээ. Хоёр элч замбаа гурилаар хийсэн туулайгаа хаанд аваачиж өгчээ. Амттай сайхан хорхог болж, хошуу хотлоороо идээд ч барсангүй гэнэ. Хаан, “Аа туулай ийм арвин ширвэн юм байна. Үүнээс хойш туулайг алж идэж байя. Маргааш нь бас нэг туулай алаад хорхог хийгээд ир” гэж нөгөө хоёр элчээ явуулжээ. Тэр хоёр өөрсдөө хорхог хийгээд иртэл хаан ганцаараа идээд ч цадсангүй гэнэ. “Өчигдрийн туулай арвин бөгөөд амттай байсан. Өнөөдрийн туулай яагаад ийм муу байгаа юм бэ? Та хоёр үнэнээ хэл” гэж шүүж гарчээ. Тэгэхээр өнөө хоёр чинь үнэнээ хэлчихжээ. Ингээд хаан тэр хоёрыг дагаад зүүдчин хүүгийнх рүү явжээ. Хаан хэлжээ, “Намайг ирэхгүй бол унааг минь аваад хариарай” гэжээ. Хаан очоод өнөө хөөрхөн хүүхнийг харсаар буцаж харихаа ч мартаж, үдэш орой ч болжээ. Хүүхэн хоол унд хийж өгчхөөд хангинатал уйлж гэнэ. “За хүү минь, яагаад уйлав? Дутсан юм байвал хаан гуай нь гүйцээж өгнө шүү” гэж хэлжээ. Хүүхэн, “Зүүдчин хүү минь байхдаа өрхний минь оосрыг авчирч өгдөг байсан, өнөөдөр авчирч өгөх хүн байхгүй тэгээд уйлж байна даа” гэв. “Ээ, гэгээн хаан гуай нь гараад өрхнийх нь оосрыг аваад ирье” гэж гараад өрхнийх нь оосрыг бариад өвдгөө шороодоод унтаад өгчээ. Өглөө өнөө хүүхэн чинь албат иргэдээ босохоос өмнө гараад, 

	— Ээ яадаг билээ, бэлэвсэн эмийн өрхний оосор бариад ингээд унтаад өгдөг эзэн хаан байх гэж, хүн харна байгаа даа гээд гэзэг үснийх нь шороог арилгаад гэртээ оруулчихжээ. Өглөө нь хоёр хиа нь морийг нь хөтлөөд иртэл хаан бас л ирсэнгүй хаан өнөө хүүхнийд өдөржин суусаар нар жаргажээ. Хүүхэн үдэш хоол унд хийж өгчхөөд бас л уйлж гэнэ. “За хүү минь, яагаад уйлав? Дутагдсан юм байвал хаан гуай нь гүйцээж өгнө” гэхэд “Зүүдчин хүү минь байхдаа өрхний минь оосрыг уяж өгдөг байсан, өнөөдөр би өрхнийхөө оосрыг авчирчхаад уяж өгөх хүнгүй уйлж сууна даа” гэв.

	“Аа тэгвэл, гэгээн хаан гуай нь гараад уяад өгье” гэжээ. Өрхнийх нь оосрыг уяад, хаан гэзэг үсээ шороодоод унтаад өгчээ. Хүүхэн бас л албат иргэдээ босохоос өмнө гараад гэзэг үснийх нь шороог арилгаад гэртээ оруулчихжээ. Хаан маргааш нь бас л харьсангүй, ингээд гурав хоног болжээ. Гурав дахь хоног дээр үдэш хүүхэн хаанд хоол унд хийж өгчхөөд, өөрөө өрхөө бүтээчихлээ гэнэ. Одоо л нэг аюулаас гарах боллоо гэж хаан бодож суужээ. Тэгтэл хүүхэн бас л уйлжээ. “За хүү минь юунд уйлав? Дутсан юм байвал хаан гуай нь гүйцээж өгнө шүү” гэжээ. “Зүүдчин хүү минь байхдаа хаалгыг минь хаагаад, үүдийг минь оньсолдог сон. Өнөөдөр үүд оньслох хүн байхгүй уйлж сууна даа” гэжээ.“Хаан гуай нь босоод оньслоод өгье дээ” гэж хаалгыг нь хаагаад үүдийг нь оньслоод, бариастайгаа унтаад өгчээ. Ингээд гурав хоночихжээ. Зүүдчин хүү хүрээд иржээ. Хаан, хүүг хараад хүчирхэн загнаж, "Чи яагаад улыг нь хагалаад, улаан цусыг нь гоожуулаад, давс хийгээд хаячихад ийм сайхан хүүхэн олоод авдаг юм бэ? Чамтай одоо байлдаан үүсгэж, хэн дийлсэн нь энэ хүүхнийг авна” гэжээ. “За тэгье” гэж хүү хэлж гэнэ. Хүүхэн ч тэг тэг гээд байх шиг байна гэнэ. Ингээд эрийн гурван наадам хийж авах болжээ. Хамгийн түрүүнд хив хадгаар уул бүтээнэ. Дараа нь нуугдалцах болно. Сүүлд нь дай байлдаан хийхээр мөрийцжээ. Эхлээд нуугдалцъя. Хэн эхэлж нуугдах вэ? гэхэд “Би эхэлж нуугдана” гэж хаан хэлжээ. Хүү хаантайгаа зэрэг явах гэтэл хүүхэн хэлжээ. “Чи хоол ундаа идэж уу” гээд үлдээчихжээ. Хүү, “Чи намайг гурав хоногийн албанд явсан хойно хааны хатан болох гэж хаантай тохиролцсон байх” гээд уйлж гэнэ. Хүүхэн, “За уйлах юу байсан юм бэ, чи олигтойхон идэж ууж ав. Хааныг олж цөхөх юм байхгүй. Хаан нар өөд харсан шар эрээн нуман дотроо ороод байж байгаа. Чи эр хүн татаж болохоор нум байна гээд хөвчийг нь тасартал татаарай. Тэгэхээр хаан ууц хугалчихлаа гээд гараад ирэх вий” гэжээ. Хаан ч явчхаж, хүү ч шууд явж очоод морио уячхаад гэрт ортол нээрээ нар өөд харсан шар эрээн нум байна гэнэ. “Энэ ч эр хүн татаж болохоор нум байна даа” гээд хөвчийг нь тасартал татжээ. “Ээ гэгээн ууц хугалчихлаа, ууц хугалчихлаа” гээд хаан гараад иржээ.

	Тэгэхээр зэрэг “Мөрий минийх болоо биз” гэхэд хаан, “Болохчоон боллоо” гэжээ. Маргааш нь хаан хүүг эрж олох болжээ. Хүү “Аль вэ чи намайг нэг нуугаад өгөөч” гэжээ. Хүүхэн нууж өгөхгүй юмаа оёод суугаад байж гэнэ. Өнөө хүү бас л уйлж, “Чи хаантай үгээ нэгтгэж намайг нууж өгөхгүй байна” гэж байтал, гадаа хаан ирж “Нохой хорь” гэж гэнэ. Хүүхэн гарангуутаа хүүгийн өвөр дээр хуруувчаа шидчихжээ. Өнөө хүү тулганыхаа хажууд суугаад л байж, хаан орж ирчхээд эрж эрж хар хөлс нь цутгаад, “Би олохгүй нь. Нэг наадам алдлаа, ёх” гээд суугаад өгчээ. “За, та буцахгүй биз дээ. Эзэн хаан мөртөө бэлэвсэн эмийн хуруувчинд байгаа хүн олохгүй болсон хойно эрийн гурван наадам яаж хийнэ гэж бодож байна” гэжээ. Маргааш нь хаан урьдаар уул бүтээхээр болж хамаг албат иргэдээ цуглуулж хадаг самбай, ногоон замаг хүртэл авчраад бор толгойг бүтээсэн боловч бүрхэж эс чаджээ. Хүү “Би одоо яадаг билээ?” гэж хүүхэндээ хэлжээ. Тэгэхээр хүүхэн нь, “Хаан аавынд очоод хаан аав, хатан ээж минь хүргэндээ тусламж үзүүлээч. Бага хивийнхээ хайрцгийг өгөөч гэж хэлээрэй. Аав өгнө биз ээ” гэв. Хүү лусын хааныд очоод, “Хаан аав, хатан ээж минь хүргэндээ тусламж үзүүлээч. Бага хивийнхээ хайрцгийг өгөөч гэж манай хүүхэн хэллээ” гэхэд нэгэн жижиг хайрцаг өгчээ. Хайрцгийг авчраад дэлгэтэл хив хадаг гарч бор толгойг эзэн хааныхтай нь хамт бүтээж орхижээ. “Чи яасан баян юм бэ? Наадахыгаа хураа. Бид бүтэж үхлээ” гэж хаан хэлжээ. Тэгэхээр хүү хив хадгаа хурааж хайрцагт хийгээд, “Хоёр хожил минийх болоо биз ээ” гэжээ.

	Ингээд дайн байлдаан хийх болжээ. “Хүүхнээс өөр албатгүй би одоо яадаг билээ?” гэж хүү хэлж гэнэ. Хүүхэн, “За, бололгүй яадаг юм бэ, хаан аавынд очоод бага хивийнх нь хайрцгийг өгөөд, бага цэргийнх нь хайрцгийг нь аваад ир” гэжээ. Лусын хааныд хүү очиж, “Хаан аав, хатан ээж хүргэндээ тусламж үзүүлээч! Бага цэргийнхээ хайрцгийг өгөөч гэж манай хүүхэн хэлж байна” гэжээ. “Замдаа битгий задлаарай!” гээд нэгэн жижиг төмөр хайрцаг өгчээ. Хүү замдаа үзмээр санагдаж задалтал “Би хайчих вэ” гэж төмөр муна барьсан цэргүүд гарч ирээд бужигнажээ. Хүү “Хайрцагтаа ор” гэхэд буцаад орчихжээ. Ингээд явж байтал эзэн хааныхан олон цэргээ жагсаагаад угтан ирж явна гэнэ. Тэгэхээр нь төмөр хайрцгаа нээгээд тавьсан чинь төмөр цэргүүд гарч ирээд, “Юу цохих вэ, юу цохих вэ” гээд бужигнажээ. “Хааны цэргийг цохь, хааны цэргийг цохь” гэсэн чинь төмөр цэргүүд хааныхыг хүйс тэмтрээд, ганцхан хатныг үлдээжээ. Ингээд хүү хатныг нь боол болгож амар сайхан жаргасан юм гэнэ.

	
НӨХӨРЛӨЛИЙН ҮЛГЭР

	Урьд нэг бамбар тугал хоёр ижилдэн дассан байжээ. Нэг өдөр бамбар нь зам дээрээс хонх олоод тугалын хүзүүнд зүүж: "Намайг байхгүйд чамд аюул учирвал дуугаргаарай! Би хонхны дуунаар ирж чамайг хамгаалж байя" гэжээ.

	Нэг өдөр бамбар ан эрж явтал хонхны дуу гарчээ. Сандран гүйж ирвэл тугал нь зүгээр л өвс идэж байв. "Юу болов? Чамд ямар аюул учрав?" гэсэнд тугал "Хамар дээр минь хөх түрүү сууж би айгаад чамайг дуудсан юм. Тэгээд нисээд явчихлаа" гэжээ. "Үүнээс хойш ийм дэмий юманд намайг дуудах хэрэггүй" гээд бамбар андаа явлаа. Тэгтэл удалгүй дахиад хонх жингэнэж сонсогдов. Бамбар бас л яаран гүйж ирвэл тугал аанай л зүгээр өвс идэж байжээ.

	"Юу болов? Юунд намайг дуудаа вэ?" гэсэнд тугал "Зүгээр! Би оодгоноод толгойгоо сэжилж байсан юм" гэжээ. Бамбар дахиад гөрөөндөө явж байтал хонх жингэнэв. Толгой дээр нь шумуул суугаад үргээж байгаа биз" гээд бамбар энэ удаа очсонгүй. Орой байдаг газраа эргээд ирсэн хайрт нөхрийг нь чоно идчихсэн байжээ. Бамбар "Надаас болж нөхөр минь амь эрсэдсэн" гэж ихэд харамсан гашуудаад тугалын ясан дээр хэвтсээр байгаад гуниглаж үхэв. Бамбар тугал хоёрын ясыг хааны хоньчин булж орхив. Хоёр жилийн хойно тэнд хоёр сайхан саглагар мод ургав. Өглөө бүр ургах нарнаар хоёр хөөрхөн хүү хоёр модноос баясгалантайяа бууж ирээд өдөржин наадаж харуй бүрий олохоор тус тусын модны навчинд шингэж алга болдог болов. Энэ гайхалтай явдлыг нэг өдөр хааны хоньчин үзээд гэргийдээ ярив. Гэргий нь айлынхандаа ярив. Айлын хүн хүүдээ хөөрөв. Хүү нь ноёндоо хэлэв. Ноён хаандаа айлтгав. Хаан баг цэрэг гаргаж "Тэр хүүг барьж ир" гэж түшмэлээ явуулав. Тэд ургахын нарнаар отож байгаад нэг хүүг бууж ирмэгц барьж автал түшмэд "Нөгөө жаалын бууж ирэхийг хүлээх хэрэгтэй байсан юм. Одоо тэр нь бууж ирэхгүй биз" гэж сандартал эндүүрчээ. Нөгөө жаал нөхрөө салгаж авах гэж бууж ирээд бас баригджээ. Хаан "Төр улсыг минь хамгаалах баатар цэрэг ч болох юуны магад. Одоо юутай ч болов адуу мал маллуулъя!" гэв.

	Тэр хоёрт Алтанхүү, Мөнгөнхүү гэж нэр өгөв. Арван жил мал хариулаад идэрхэг хүчирхэг хоёр сайхан эр болж өсөв. Нэг өдөр цэргийн хүн ирж тэр хоёрт "Алтанхүүг "Дайнд морд" гэж хаан зарлиг болгов" гэж хэлжээ. Дайны хэрэг давчуу яаруу тул Алтанхүү нөхөртэйгөө салах ёс хийгээд дайнд мордов. Мөнгөнхүү нөхрөө их санах болжээ. Нэг өдөр түүний гэрт нэг хөгшин түшмэд ирж "Хаан чамайг "Зүүн зүгт явж Хар гэрт хааныд очоод аравдугаар охиныг нь хулгайлж авчир" гэж зарлиг буулгав. Хаан хатнаа болгох гэнэ. "Энэ гурван хүүдийтэй мөнгийг замдаа хэрэглэ" гэсэн. "Хааны зарлигийг зөрчвөл амьдаар чинь чанаж ал!" гэж тушаав" гэнэ."Би аравдугаар охиныг яаж таних билээ?" гэж Мөнгөн хүү асуувал түшмэл "Тэр амархан. Хар гэрт хааны охид цөм хар гэзэгтэй. Аравдугаар охины нь гэзэгт гурван ширхэг алтан үс гялалзаж байдаг юм" гэжээ. Мөнгөнхүү охиныг олж ирэхээр мордлоо. Хэц дэрлэж, хээр хонож удтал явсаар нэг ядуу малчин өвгөнтэй дайралдав.

	"Өвгөн ах хаа хүрнэ?" гэж сурвал "Би харгис хааны хонь хариулдаг хүн. Нэг хонь цойлуулчхаад эрж явна. Олохгүй бол толгойгүй болно" гэжээ. "За тэгвэл та санаа зоволтгүй. Энэ хүүдий мөнгөөр сүрэг хонь авч өгсөн ч болно" гэж хүү хавтагатай мөнгөө өгсөнд өвгөн их баярлаж "Баатар чамд баярлав. Шилбүүрийг минь ав. Чамд хэрэг болох юуны магад!" Шилбүүрийг бүсэндээ хавчуулаад цаашаа явж байтал бас нэг өвгөн харгалдсанд "Та хаачиж явна?" гэвэл өвгөн хэлэв. "Би хүүгийндээ очъё гэсэн чадахгүй нь шиг байна. Замдаа мориноос унаж явгарлаа. Явган хүрэх чадал барагдлаа" гэжээ. "Зовлонгоос гэтлэхэд тань тус болох юм байна. Энэ хавтагатай мөнгийг ав! Азарга адуу авсан ч хүрнэ" гэсэнд өвгөн баярлаж "Баатар чамд баярлалаа. Энэ хонины яс ав. Замд чинь хэрэг болох ч магадгүй" гэв.

	Хонины ясыг богцондоо хийгээд Мөнгөнхүү мөрөө хөөж явав. Орой болоход бас нэг хөгшинтэй уулзав. Тэр хөгшин түүдгийн дэргэд суугаад галын дөлийг гуньхралтайяа гөлрөн байжээ. "Хөгшин ах та юунд дулаан гэрт галын дэргэд суулгүй хөдөө талын жаварт бээрч суугаа билээ?" гэж Мөнгөнхүү асуутал өвгөн: "Би орон гэргүй, оочих аягагүй ядуу хүн. Үзтэл бутны дэргэд буруу харах тавилантай шиг байна" гэв. "Бэлэггүй үг салхинд хийсэх болтугай! Энэ мөнгөөр өргөө гэр аваарай" гэж сүүлчийн хавтага мөнгөө өгөв. Өвгөн босон харайж цог нь унтарсан галаасаа нүүрс авч Мөнгөнхүүд өгөөд "Та үүнийг ав! Хэрэг болох ч магадгүй" гэв. Мөнгөнхүү нүүрсийг өвөртлөөд зүүн зүг мөрөө хөөж явав. Тийнхүү мориноос буулгүй олон хоног явж Хар гэрт хааны ордонд хүрэв. Шөнө болохыг хүлээж байгаад хааны ордонд сэм оров. Орох гэтэл нэг том хоточ нохой хуцсанд Мөнгөнхүү өнөөх хонины ясыг гэнэт санаж, гаргаж нохойд хаясанд нохой яс хэмлээд хуцахаа болив. Ороод тас хар гэзэгтээ гурван ширхэг алтан үстэй цэвэр сайхан Оюун авхайг олж үзэв.

	"Би таныг эрж ирлээ. Манай хөгшин хаан таныг "Хатан болгож авна" гэж байна" гэж Мөнгөнхүү хэлбэл охин "Би хөгшин хаанд очих дургүй. Чи хөгшин хаандаа намайг аваачиж өгөхөөс аварвал би насан туршид чамтай амьдрахад бэлэн" гэж Оюун авхай хашхирав. "Тэгвэл тийм болог. Би чамайг яавч газардуулахгүй" гэсэнд Оюун "Эндээс түргэн зугтаая! Хаан эцэг минь энд таны байхыг үзвэл бид хоёулыг цаазлуулна" гэв. Мөнгөнхүү хүүхнийг мориндоо дүүрээд нисэх мэт хурдлав. Салхин хурдан мориороо өдөр шөнө хоёр давхиад сая бууж амсхийв. Мөнгөнхүү Оюун хоёр бөх гээгчийн унтаж орхижээ. Үүр цүүрээр сэрээд үзвэл Хар гэрт хааны цэргүүд бүсэлчихсэн байжээ. Мөнгөнхүү нум сумаа авч дайсны зүг зай завсаргүй харвасанд хааны цэргүүд халх бамбай барьж ард нь хоргодоод улам ойртов. Мөнгөнхүү мориноосоо үсрэн буугаад сэлмээрээ дайсныг цавчилсаар хорин цэрэг цавчтал хорин нэгдэхийг цавчиж завдалгүй сэлэм нь хугарчээ. Нэг булиа цэрэг түүнийг уургалж авах гэсэнд Мөнгөнхүү бүснээсээ шилбүүрээ суга татан авч ширвэсэнд хааны бүх цэрэг мэнэрэн хөсөр унацгаав. Мөнгөнхүү энэ шилбүүрийн ид шидтэйг мэдээд бүсэндээ хавчуулж морио унан Оюуныгаа дүүрээд цаашаа давхижээ. Бас давхиж нэг газар унтаад өглөө сэрээд харсан сан, хааны хүч нэмсэн цэргүүд бүслээд байжээ. Хар гэрт хаан охиноо буцааж Мөнгөнхүүг барихаар шүд зууж байгаа бололтой. Мөнгөнхүү нумаа шүүртэл өчигдөр сумаа дуусаж сэлмээ хугалснаа санаж, бүснээс шилбүүрээ авах гэтэл бас алга: Морины явдалд хаягдсан бололтой. "Би үхэхээс айхгүй. Таныг алдахаас айна" гэж Мөнгөнхүү хааны охинд хэлэв. Ингэж хэлтэл хэнхдэг дээр нь нэг юм халж төөнөсөнд үзвэл өвгөний бэлэглэсэн нүүрс улайж цог болсон байв. Мөнгөнхүү цогт хайрагдаж сандрахдаа өвсөн дээр түүнийг авч хаясанд талын их түймэр дэгдээд салхи түймрийн галыг цэргийн зүг хөгжөөсөнд цэргийн олонх шатаж хагас нь зугтааж гарав. Дайсан дарагдсан хойно өнөө цог унтарч хар нүүрс болов. Мөнгөнхүү нүүрсээ өвөртлөөд шилбүүрээ эрэхээр явж бас олж аваад цаашаа явжээ. Явж явж ойн захад ханхай гэр эзгүй байсныг тэр хоёр олж тэнд амьдрах болов. Мөнгөнхүү өдөр бүр анд явж Оюун хоол хөц төхөөрөн найртай сайхан амьдарч байжээ.

	Нэг удаа Мөнгөнхүү эмдээ: "Чи надад нэг ширхэг алтан үсээ бэлэглэ! Би үүрд өвөртөлж явъя" гэв. Оюун хэлсэн ёсоор нь бэлэглэсэнд Мөнгөнхүү нандигнан өвөртөлж баясгалантайгаар андаа явжээ. Хоёр өдөр олз омогтой агнаад гурав дахь өдөр харьж явахдаа нэг чулуун дээр амарч эмийгээ санагалзан алтан үсийг нь өврөөсөө гарган үзэж бахархаж байтал салхи үсийг хийсгэж аваачив. Мөнгөнхүү алтан үсийг салхинд алдсандаа удтал гашуудан уйлж байтал Оюуны толгойд дахиад хоёр ширхэг тийм үс бийг гэнэт санаад "Дахин нэгийг нь гуйж авъя" гэж тайтгараад харьжээ. Тэр салхи алтан үсийг хааны цэцэрлэгт хийсгэн авчирсныг хаан олж үзээд ихэд хилэгнэн түшмэлээ дуудуулж түшмэл нь үхтэл айж санд мэнд ирсэнд "Мөнгөнхүү хатан болох хүний минь хулгайлж аваачсан байхад чи түүнийг олж чадахгүй байна. Хаврын сар дүүрэхээс өмнө хайртай Оюуны минь барааг надад харуулахгүй бол чамайг амьдаар чинь булна!" гэж загнажээ. Түшмэл зуун цэрэг аваад сүйт хүүхнийг эрж газар бүхнээр хэсээд олсонгүй. Тэгтэл харин хаврын сарын сүүлчээр гэнэт Мөнгөнхүү замын хажууд чулуун дээр суугаад алтан үсний ширхэг чимхээд бахархан үзэж суужээ. Муу зальт түшмэл цэргүүдээ өндөр өвсөн дотор бүгүүлээд өөрөө тонхил өвчтөний дүр үзүүлж "Зоригт баатар минь, урт наслахыг ерөөе! Хөл минь ер явж өгөх биш, гэртээ намайг түр амраан соёрх!" гэж газар тултал мэхийн ёсолж гуйжээ. "Ядсан амьтныг амраах гэр буянтай биз дээ. Намайг дагаад яв даа!" гэж Мөнгөнхүү хэлээд гэртээ аваачив. Гэртээ ортол ч араас нь сэм мөрдөж явсан зуун цэрэг дайран орж иржээ. Мөнгөнхүү илдээрээ олныг унагаасан тулд гэр нь хүний хүүрээр дүүрсэнд түшмэл Мөнгөнхүүг амьдаар олзолж чадахгүйгээ мэдээд "Тэртэй тэргүй хаан цаазална. Түүнийг харва!" гэж хашхирав. Хар хүнээ "Амь гарахад бэрх болов" гэж мэдээд Оюун сэлмийг нь булааж аваад тулган дотор чулуудсанд Мөнгөнхүү тэр дороо үхэтхийн унав. Түшмэл Оюунд "Надтай хааныд очигтун. Өршөөлт эзэн минь чамайг хатнаа болгох гэж байна" гэв. Оюуныг морь унуулаад хөтөлж одов. Хааныд хүргэж ирэх яг тэр үед эрэлхэг зоригт Алтанхүү дайнаас буцаж ирсэн ажээ. Алтанхүү нөхрийгөө сураггүй болсныг дуулаад мориндоо үсрэн мордож Мөнгөнхүүг эрэхээр гарчээ. Хэчнээн өдөр явж хүрсэн газар бүхэндээ уулзсан бүхнээс Мөнгөнхүүг асуувч сураг чимээгүй байжээ. Алтанхүү жолоогоо сул тавин хоёр алгаар нүүрээ дараад "Хайрт нөхөр минь үхсэн бол миний амьд явах хэрэг юу билээ?" гэж урам хугаран шивнэж хэчнээн газар тэгж зүг чиггүй явсныг мэдэхгүй. Гэнэт унасан морь нь яг зогсоод аяархан үүрссэнд нүүр тагласан гараа авч харвал өнчин ганц гэрийн дэргэд зогсож байжээ. "Энэ гэрийн хүн сураг гаргах магадгүй" гэж бодоод бууж орвол Мөнгөнхүүгийн хүүрийг олов. Алтанхүү өвчүү цээжээ дэлдэн орь дуу тавин уйлав. Нэг уужраад харвал тулган доор Мөнгөнхүүгийн сэлэм байв. "Нөхрийг минь алсан хүнийг энэ сэлмээр чинь заавал өшөө авч өгье" гэж шүд зуун тангараглаад сэлмийг автал Мөнгөнхүү нойрноос сэрсэн мэт ухасхийн босоод "Оюуныг минь хааных аваачсан, Оюуныг минь авралцагтун!" гэж хашхирчээ. "За хоёулаа түүнийг аваръя, эсвэл хоёул хамт ясаа тавья" гэж Алтанхүү хэлэв. Хоёул мордож ташуур эргүүлэн давхисаар өдөр шөнө цурамгүй давхиж гурав хоногийн бие дээр хааны хотын барааг харав. Ордонд орох бэрх, өмнүүр нь ямар ч морь гаталшгүй мөрөн урсдаг юм байжээ. Сал холбож гурван хоног оролдоод сая бүтээж усанд тавьтал усны ёроолоос аварга загас гарч ирээд салыг залгичихжээ. Хоёр баатар нум сумаар харвавал тусгүй: хайрсанд нь хад чулуунд туссан мэт халтирч байв. Аварга загас мөрөнд хөндөлсөөд тэднийг гол гатлах гэвэл морьтой хүнтэй нь залгих гэж хүлээж байжээ. Алтанхүү ойрын нэг уулын оройг тас харваж хоёул мөрлөн өргөж авчраад загасны аманд хаяж хоолойг нь хахаажээ. "Нүгэлт загас үүнээс хойш хүн залгих чадалгүй болов" гэж баярлаад хоёул дахин модон сал хийж тавиад голын эргээс дөнгөж хөндийртөл аварга загас сүүлээ шарван мөрний усыг дэлдсэнд уулын чинээ өндөр долгио дэгдэв. Мөрнийг гатлах арга мухардан хоёр баатар зовж байтал Мөнгөнхүүгийн өвөрт хэнхдэгийг шатаамаар нэг юм төөнөв. Өврөөс тэмтрэн гаргаж ирвэл улайссан нүүрсний цог байсанд гар халхай түлхий болж усанд алджээ. Мөрний ус дороо буцалж аварга загас хэчнээн уймавч удалгүй шалз булз түлэгдэж үхэв.

	Загасыг дараад мөрнийг гаталж тэр шөнө хааны ордонд ирээд үзвэл есөн толгойтой атигар хар мангас үүдийг сахин ажээ. Хоёр баатар сэлмээ өргөж хоёр толгойг тас цавчин хаятал үлдсэн долоон толгойноос гал утаагаар тургиж гарав. Баатруудын морь бөмбөгнөтөл чичрэн хойш ухарсанд ташуурдан урагш довтолж бас нэг толгой цавчсанд мангас аймшигтай хүрхрэв. Газар дэлхий донслов. Баатрууд бас мятарсангүй дахин урагш довтолж бас хос толгой тас цавчив. Өнөөх мангас гуравхан толгойтой үлдсэн боловч Мөнгөнхүүгийн сэлэм хугарсан тулд байлдах аргагүй. Иймд Алтанхүү хэлэв:

	"Би мангастай тулъя. Чи түргэн хааны ордонд орж Оюуныг аварч гарга" гэв.

	Тэгээд Алтанхүү мангасыг хашхиран довтолж дайрсанд Мөнгөнхүү дахин орж Оюуныг шүүрч аваад баяртайгаар довтлон эргэв. Тэгтэл баярласан нь эртэджээ. Юу гэвэл энэ үес Алтанхүү үхлийн даваан дээр байлаа. Мангасын хоёр толгойг хяргаад гурав дахийг цавчиж завдалгүй мангаст цохигдон унасанд мангас хөлөөрөө баатрыг дарж аваад алахаар завдаж байжээ.

	Мөнгөнхүү үүнийг үзээд амин хэргээ цөм мартаад бүснээсээ хоньчны шилбүүрийг суга татан авч мангасын толгой дундуур татав. Мангасын сүүлчийн толгой бөмбөрөн унажээ. Алтанхүү, Мөнгөнхүү, Оюун авхай гурвуул ойн дэргэдэх гэртээ ялгуусан баяр хөөртэй эргэж ирээд гаслан зовлонгоос айхгүй хамтран тэмцэж амар сайхан жаргав. "Үнэнч сайн анд нөхөдтэй хүнээс гамшиг зовлон зугтаан явдаг" гэдэг энэ ажээ.

	
ОЧИР ТАЙЖ, ЯНЖИВ ХАТАН, ЛАМ ГУРАВ

	Эмгэн өвгөн хоёр байж. Ганц хүүхэнтэй. Эмгэн өвгөн юмгүй хоосон, нэг уулыг хойш давж, олон баян айлаас юм гуйх гэж явж. Тэр хооронд хүүхэн овоохойдоо ганцаар байж. Хоёр чихний гэдэс нь мөрөндөө тулсан, бадар аяга барьсан, дулдуй барьсан, номын хувцас өмссөн, гүзээт нэг сайхан лам хүүхэн дээр ирэн. "Аа, би бурхны шавь, хувраг хүн гэж, би чамаас юм аль гэж бадар барина". Тав зургаан ямаатай юм санж, тэр айл. Ганцхан том улаан халзан ямаа байсныг барьж. Тэр лам "Аав ээжийг нь ямаа өглөө гэж уурлахгүй биз дээ?" гэж. "Аа, би хүний ганц хүүхэн, нэг ямаа миний хувинд оноогдоно оо" гэж. Тэгэхлээр лам "Сайн, сайн!" гэж хэлээд ямаа аваад явж. Хүүхэн хойноос нь хэдэн ямааныхаа сүүг өргөөд сууж байж. Аав эжий хоёр нь ирж. "За, аав эжий, өнөөдөр нэг сайхан лам ирлээ..." гэж бүгдийг нь Янжаа хэлж. Аав ээж хоёр "Аа, тэр сайн, болж" гэж. "Тэр баян айлаас их юм олж ирлээ" гэж. "Манийг нүүж ир гэж байна" гэж хэлж. Маргааш нь явж. Нүүгээд ямаандаа юм ачаад, ачихыг нь ачаад, үүрэхийг нь үүрээд явж. Тэр гурвуулаа замын хажууд алхаж даваан дээрээ гарахыг шахлаа. Нэг бумбын амсар цухуйж. "Үүнийг ухаж үзье!" гэж хэлэлцэж ухаж. Гурвуулаа тэр газрыг ухжээ. Алд ухсан чинь алтан үүд гарч, газар эдгэж. Хэд хоног ухаад бүтэн суварга гарчээ. За, тэр бумбаас гүйцэд бүгдэд рашаан гоожих болж. Түүнээс уусан идсэн хүн өвчтэй нь эдгээд, хоосон нь баян болоод өнөө өвгөн "Алтан суваргач" нэрийг авч. Өргөл хүндлэл өргөөд юм их болж, баяжиж, өнөөх өвгөн. Баян айлын хүүхнүүд өвгөний хүүхнийг аваачаад хонож, дор. Эмгэн өвгөн хоёр хэлэлцэж: "Манай хүүхний суух ерөөлтэй нөхөр хаа байна? Манай нэг мишээж байгаа бурхан байж. Тэр бурханд айлтгая!" гэж. Махчин гэрийн хаяанд суугаад чагнаж байжээ. Аа, тэгээд маргааш өглөө, эмгэн өвгөн хоёр босохоос урьд, бурхны сэнтийн доогуур ороод байж. Эмгэн өвгөн хоёр бурхнаас асууж: "Манай хүүхний хувьтай ерөөлтэй хүн хаа байна, айлтгаж хайрла!" Бурханы сэнтийн доогуур орсон махчин хэлж: "Нөгөөдөр өглөөний улаан нарнаар нар гарах зүгээс, их том авдар үүрсэн, оготор сармай дээлтэй, их хутгатай, их улаан нүдтэй, тийм залуу хүн ирнэ, тэр ерөөлтэй хувьтан мөн" гэхлээр эмгэн өвгөн хоёр их баярлаж. Тэгтэл хүүхэн ирж. "Нөгөөдөр өглөө хэзээ болох билээ" гэж байтал урьдын янзаар мөн их том авдар үүрсэн, оготор сармай дээлтэй, их улаан нүдтэй хүн ирсэнд их сайхан дэвсгэр дэвсэж, ширээ тавьж хүндэлж. Хар хүний авдарт хүүхнээ хийж өгөөд баглуулж. Махчин үүрээд явжээ. Хүүхнийг авдартай нь хээр булжээ. Махчин хариад аав ээж хоёртоо хэлж: "Би та хоёртоо нэг сайхан хүүхэн авчирлаа, сайхан зөөлхөн махтай". "Аа, шөнө авчраарай, тэр хүүхнийг!" Тэгээд нэг их хааны хүн Очир тайж гэгч гөрөөлж явжээ.

	Гэтэл цуг явж байсан хүн нэг үнэг шархтуулж. Үнэгний хойноос хөөцөлдөж явжээ. Нэг нь салаад элсэн дунд нэг үнэг харагдаад зогсоод байж. Өнөө салсан хүн очиж. Тэгтэл авдрын булан цухуйгаад байж. Дотор нь үзтэл, амьсгаатай юм хөдөлж байж. "Аа, үүн дотор шулам байна!" гэж бодож байж. Очир тайж бүгдээрээ ирж. Тэгж байтал: "Энэ шулмыг алъя!" гэж хэлэлцэж. "За, Очир тайж харваарай!" гэж. "Би онгойлгоё!" гэж. Онгойлготол нэг сайхан хүүхний зүс гарчээ. Онгойлгосон хүн "Битгий харваарай, хүн байна!" гэж дуудаж. Тэр Очир тайж харвалгүй нум сумаа аваад ирж. Ирээд асууж: "Чи юун хүн яагаад байгаа нь энэ вэ?" "Намайг нэг том хүн малдаа явтал авдарт хийгээд аваад ирлээ. Ингээд хээр булаад байгаа нь энэ". Очир тайж "Аа, тэгэхлээр, эцэг хүйсээрээ гурван махчин бий гэнэ лээ. Тэр булж авчирч иржээ" гэж хэлж. Цуг явсан улс цугаар "Би авна, би хатангүй!" гэж булаалдаж. Очир тайж "Булаалцах юу байх вэ? Хүүхний оронд хэн барын зулзага хийж чадсан нь энэ хүүхнийг авъя" гээд бүгдээрээ ууланд явж.

	Очир тайж хоёр барын зулзага авчирч авдарт хийжээ. Бүгдээрээ дэргэд нь ойрхон чагнаад сууж байж. Махчин том хар хүн хүүхнийг авах гэж ирж дээ. Барын хоёр зулзага авдраас гараад, махчин алагдаж. Тэгэхлээр махчны аав ээж хоёр дуулаад "Юун гайтай хөөтэй хар эм авчраад хийв?" гэж гэрээсээ гараад гүйжээ. Барын хоёр зулзага хоёулыг нь алгадаад бүгдээрээ алагджээ. Очир тайж хүүхнийг аваад гэртээ ирж. Янжинжав нэртэй нэг сайхан хатан болжээ. Аа, тэр Очир тайжийн албат Ширүүн хар, Догшин шар тийм түшмэл аав эжий хоёртоо айлтгажээ: "Энэ хүүхний мөргөл ондоо байна, үүнийг алъя!" "Ай, тэр Очир тайж баатар хүн, үүнийг алж чадах юм бол хамаа байж уу, өөрснөө мэд!" "Их найр хийж алъя, согтоож алъя, нөгөөдөр алъя!" гэж бүр тогтож хэлэлцэж. Янжинжав хатны дэргэд бараа болж байдаг аягач хүүхэн "Найрлаад алъя" гэсэн үгийг дуулаад Янжинжав хатанд хэлж. Янжинжав хатан Очир тайжид хэлж. "Танай тэнд лам бурхан гэж нэг сайн юм байдаг, түүндээ залбир!" гэж. "Яах вэ, миний ах лам нэг сайн лам бий" гэж улаан халзан ямааг барьсан ламыг хэлж. Тэр ламдаа залбирч дуудаж, нөгөөдөр шөнө нь Янжинжав хатан "Өнөө лам шарга морьтой, бар хормогчтой, нум саадаг агссан ирлээ" гэж зүүдэлж. Очир тайждаа орондоо хэвтээд хэлж. Очир тайж хэлж: "Өдийд ирээгүй хүн яаж ирэх вэ? Өнөөдөр бид хоёр хагацна, салж ядаж байж". "За, одоо дүүрсэн хэрэг" гэж Янжинжав хатан босож өрхөө татаж, нар гарах зүгт харж: Лам ирвэй. Янжинжав хатны зүүдэлсэн янзаар ирэв. Янжинжав хатан мөргөжээ. Очир тайжийн гэрт орж иржээ. Янжинжав хатан "За, бос!" гэж. Очир тайж ламын гэрэлд гялбаж унаж. "Хаан хүний хүү юунд ийм буян муутай байна? Миний гэрэл бага гарсан, их гараагүй" гээд түүнийг ном уншиж үлээж. Очир тайж босоод аав эжийдээ очиж. "Янжинжав хатны ах лам нэг их сайхан лам ирлээ. Би гэрэлд нь гялбаад уналаа. Та хоёр бол морины нь гэрэлд ойчно" гэж. Аав эжий хоёр нь гарч. Морины гэрэлд унаж. Лам гарч ирж. Хаан хатан хоёрыг ном уншиж сэхээж. Лам хэлж: "Аа, миний зүүд муу. Янжинжав дүүг минь алах гэж байна. Тэгээд ирлээ". Хаан хатан албат бүгд цуглаж тэр ламаас ном хүртжээ. Бүгд шавь болж. Лам Янжинжавт хэлж: "За, чи гурван жил болоод манайд очоорой! Гурван сар яваад хүрнэ, зүүн хойд зүгт яваарай! Тэгэхлээр дөрвөн их хөө хар морьтой хар хүн, араа соёогоо арзайлгасан, дөрвөн төмөр ширвүүл барьсан, морь бүгдийн туурайнаас гал бадарсан тийм хүн ирнэ.

	Элгэн улаан хад харагдахлаар ирнэ шүү, гэр ойрхон боллоо гэж ойлгоорой! За, миний дүүг хаан хатан, Очир тайж гуравт гурван жил болоод айлчлуулаарай!" гэж. Бүгд "За, хэчнээн хүн хүрэх вэ?" гэж. "Гурван буман хүн хүргээрэй!" гэж хэлээд лам явжээ. Тэгээд гурван жил болоод гурван буман хүн явжээ. Гурван сар явж. Нэг их элгэн улаан хад харагджээ. Тэгэхлээр Янжинжав хатан хэлж байж: "Дөрвөн араа соёогоо арзайлгасан дүрсгүй улс ирнэ" гэж хэлж байтал, дөрвөн их гал харагдаж. Наад улсууд "Түймэр авах нь" гэж байж. Тэгэхлээр "Биш, биш, манай ах нар ирж яваа юм" гэж. Дөрвөн их хадаг авч байтал иржээ. Дөрвөн хадгаа дөрвөн хар хүнд барьж. "За, хүү минь, сайн явж ирэв үү?" гэж. "Ах нарын буянаар сайн явж ирлээ" гэж. Гурван буман хүнийг дөрвөн хар хүн тасар тасар шавхуурдаж.

	Хадан даваагаар давуулаад байтал, нэг сайхан мөнгөн хэрэм харагдаж, тэр хаалгаар оруулж. Бас цаана нь, алтан хэрэмдээ оруулж, цааш зандан хэрэмд оруулж. Нэг талын буландаа хураажээ. Ганцхан модны жимсийг гурван буман хүн гурван хоногтоо идээд барсангүй. Хаан хатан хоёрт лам мянга мянган лан алт мөнгө хольж бэлэг өгч. Биш улст зуу зуун лан алт мөнгө хольж өгч. Очир тайжид ганцхан дээлийн торго өгч. "Энэ ямар торго вэ?" гэж ламдаа айлтгажээ. "Санж-гүсүг, галд түлэгдэхгүй, усанд норохгүй, өлсөхгүй, ундаасахгүй, ийм торго!" гэж. "Би дүүдээ тус бэлэг өгнө" гэж лам хэлжээ. Биш улс явж бай. Биш улс бүгд явж. Янжинжавт ганцаарт нь хонины бөөр шиг юм өгч. "Энэ юу гэгч юм бэ?" гэж. "Энэ зэндмэнэ эрдэнэ. Энэ байж байхад, чиний юм бүгд үүний хүчээр бүтнэ. За, чи одоо хойно манайд ирэхгүй шүү, олохгүй. Утайдаа мөргөөрэй!" гэж лам хэлж. "За, чи хоёр хүүхэдтэй болно, хүүхэндээ Оюу эрдэнэ гэж нэр өгөөрэй! Хүүдээ Ган эрдэнэ гэж нэр өгөөрэй" гэж. "За, чи хамгийн сүүлд улсаас хоцорч даваан дээрээс намайг хараарай!" гэж. Янжинжав хатан сүүлдэж байгаад харж. Лам орхимжоо нөмрөөд дөрвөн хар хүнтэй огторгуйд нисэж харагджээ. Өнөө хаан хатан олон улс хотол хошуундаа ирж. "Их юм олж ирлээ" гэж маш их баярлаж. Найр жаргал их болж байтал, Очир тайжийг Бээжин газарт албанд дууджээ.

	Очир тайж Бээжин газар явж. Хүү хүүхэн хоёр гарч. Ган эрдэнэ, Оюу эрдэнэ нэр өгч. Янжинжав хатан хүүтэйгээ хүүхэнтэйгээ гэр газраа байжээ. Янжинжав хатны аягач хүүхэн байшин дээрээ гараад "Таван зуун хувраг хүн таван зуун хөх бух унаад явж байна" гэж. Янжинжав хатан бодож: "Аа, ах лам намайг хувраг хүнд сайн байгаарай гэсэн юм, таван зуун ламыг залъя гэсэн аятай газар байхгүй". Гэнэт санаанд орж таван өнгийн хадгаар боосон зэндмэнэ эрдэнээ авч "Таван зуун мөнгөн байшин, таван зуун жимстэй мод бүтэх болтугай!" гэж даллажээ. Бүгд бүтжээ. Таван зуун ламыг залж ирж. Мөнгөн байшиндаа суулгаж, жимстэй модноос зооглуулж Янжинжав хатан айлтгажээ: "За, лам нар хаашаа морилж явна?" гэж. "Утайд мөргөх гэж явна" гэж. "Ямар учиртай улс вэ?" гэж асууж. "Таван зуун бандид гэгч улс" гэж. "Та нартай би цуг явж Утайд мөргөе!" гэж хатан хэлэв. "Болно" гэж. Ган эрдэнэ, Оюу эрдэнэ хоёрыг гэртээ орхиж. "За, хоёр хүүхэд, энэ жимснээс идээд сайн сууж байгаарай!" гэж хэлээд аягач хүүхнийг дагуулаад лам нартай цуг Утайд мөргөхөөр явжээ. Тэр хооронд Ширүүн хар түшмэдийн хүүхэн галзуурч. "Ган эрдэнэ, Оюу эрдэнэ хоёрын уушги зүрхийг идвэл эдгэнэ" гэж хэлж галзуурчээ. Ширүүн хар түшмэд "Ган эрдэнэ, Оюу эрдэнэ хоёрыг алж уушги зүрхийг хүүхэндээ өгье!" гэж гарчээ. Таван зуун мөнгөн байшинг эрж явж. Хоёр хүүхдээс гэрэл гараад мөнгөн байшингийн нуруунд тулаад байж. Алт мөнгөн хоёр шагай хаяж тоглож байж. "Хүний хоёр хүүхдийг аав ээжийг нь үгүйд яаж алах юм бэ? Өөрийнхөө эрхий хурууг хагалаад, цус их гаргаад хүүхэндээ аваачиж өгчихье". Хүүхэн тэр цусыг уугаад эдгэжээ. Тэгж байж аягач хүүхнээсээ алаагүйг дуулж. "Аав чинь худлаа хэлж" гэж. Ширүүн хар түшмэдийн хүүхэн бас дахиад галзуурч. Ширүүн хар түшмэдийн ах Догшин шар түшмэд "Очир тайж манай дүүгийн хүүхэнтэй ханилж явсан юм. Сууж чадахгүй болохлоороо хоёр хүүхдийг нь алуулах гэж худлаа газар галзуурч байна" гээд хоёр хүүхдийг аваад "Жимстэй уул" гэдэгт нууж аваачиж тавьжээ. Ширүүн хар түшмэд Догшин шар түшмэдийндээ ирж "Чи Ган эрдэнэ, Оюу эрдэнэ хоёрыг яав?" гэж. "Би авчраагүй, мэдэхгүй" гэж. "Чи гэхдээ Жимст ууланд аваачаад тавиа биз дээ!" гэж. Тэр шөнө Оюу эрдэнэ зүүдэлж: "Ширүүн хар түшмэд хурдан шарга морио унаж нум саадгаа агсаж бид хоёр дээр ирлээ. Дороос нь тогоруу босон харайж, морь нь булгиж дөрөөндөө чиргүүлж байхыг үзлээ" гэж дүү Ган эрдэнэдээ хэлжээ. Ширүүн хар түшмэд зүүдэлсэн янзаар иржээ. Хоёр хүүхэд ухаан алдаж хоёр тийшээ зугтжээ. Ширүүн хар түшмэдийн морины хөл доороос тогоруу босон харайгаад, дөрөөндөө чиргүүлээд хойд борвийг атгаад дөрөөгөө тавиулаад байж байтал тогорууны хоёр өндгийг нэгийг нь морь хага гишгэж, нэг нь бүтэн. Бүтнийг нь далавч дээрээ тавиад нисэж, чадахтай чадахгүйтэй байж. Ширүүн хар түшмэд "Адгуус ч гэсэн үрдээ ийм хайртай байхад миний буруу" гэж бодож. Дэргэдүүрээ явсан гөрөөсийг алж. Уушги зүрхийг нь хүүхэндээ аваачиж өгч. Хүүхэн идээд эдгэжээ. Ширүүн хар түшмэд "Аа, энэ худлаа галзуурч" гэж мэдэж. Хоёр хүүхэд зугтаасан хэвээрээ яваад, Ган эрдэнэ Ганц үнээт Газар гэрт гэдгийн гадаа очиж ойчиж. Оюу эрдэнэ Ганц ямаат Газар гэртийн гадаа очиж ойчжээ. Тэр хоёр айл хоёулыг нь олж авч. Ганц үнээ, ганц ямааныхаа сүүг аманд нь цутган байж сэхээж авч. Ганц үнээтийн ноён ширээндээ тогтдоггүй санжээ. Хотол хошуугаараа хэлэлцэж: "Ганц үнээтийнд нэг сайхан хүү байна, тэрүүгээр ноён суулгая!" гэж хэлэлцээд тэрүүгээр ноён суулгажээ. Ноён тогтжээ. Ноёнтой болж хошуу их жаргал найр болж. "Ноёныг өргөөлье! Ганц ямаатынд нэг сайхан хүүхэн байна! Түүнийг авч өгье!" гэж. Түүнийг авч ирж нэг гэрт суулгаж. Нэг гэрт байх болов чиг эр эмийн явдал явсангүй. Хүн харахад ноён хатан хоёр байгаа шиг олон улсуудыг хуурч байжээ. Ганц үнээтийн ноёныг Бээжин газар жасаанд дуудаж. Ган эрдэнэ Оюу эрдэнэ хоёулаа бараа болооч түшмэд нарыг дагуулаад Бээжин газар очжээ. Янжинжав хатан дуулаад "Ширүүн хар түшмэд миний хоёр хүүхдийг алаад уушги зүрхийг нь хүүхэндээ өгч. Галзууг нь эдгээж гэнэ билээ" гэж. Тэгж байтал мөргөл хийж Зандан зуу, Утай газраар мөргөж явжээ. Янжинжав хатны аягач хүүхэн цуг явж байгаад "Энэ их улаан халзан өргөөнд манай Ган эрдэнэ Оюу эрдэнэ хоёрын дуу дуулдаж байна" гэж хатандаа хэлжээ. "Худлаа битгий хэл! Энэ их ноёдын газар байна! Эртэд Ширүүн хар түшмэд алсан" гэж хэлж. Аягачин хүүхэн

	"Мөн" гэж хэлээд Янжинжав хатныг очихгүй гэсэн мөрт нь чирээд очжээ.

	Янжинжав хатан хоёр хүүхдийг үзээд муурч унаж. Гурвуулаа сэхэж босоод Очир тайжид хэлүүлж: "Манай хоёр хүүхдийг Ширүүн хар түшмэд алж чадаагүй. Ноён болоод иржээ. Энд байна. Та ирэгтүн!" гэж. Очир тайж иржээ. Хоёр хүүхэдтэй, Янжинжав хатантай бүгд уулзаж их баяр болж. Гэр газраа буцаад ирж явтал Ширүүн хар түшмэдийн хүүхэн "Янжинжав хатан аль байдаг юмаар чинь таван зуун мөнгөн байшин барьж таван зуун жимстэй мод тарьж албат иргэний чинь зовоож байсан" гэж. Очир тайж ордондоо морилж ирээд Ширүүн хар түшмэд Догшин шар түшмэд хоёулыг нь дуудаж авч ирээд байцаажээ: "Миний хүү хүүхэн хоёрыг ямар учиртай алах гэв?" гэж асууж. Ширүүн хар түшмэд хэлж: "Манай хүүхэн Ган эрдэнэ Оюу эрдэнэ хоёрын уушги зүрхийг идвэл эдгэнэ гэж галзуурсан" гэж. Догшин шар түшмэдийг бас асууж: "Чи ямар учиртай Жимст ууланд аваачиж тавьсан бэ?" гэж. "Ширүүн хар түшмэдийг "Ална!" гэж буруулж тавьсан". "За", Очир тайж хэлж, "Чи миний хоёр хүүхдийг алах гэсэн боловч алаагүй. Ширүүн хар түшмэд миний хоёр хүүхдийг асрах гэсэн боловч, сайн асарч чадаагүй". Ширүүн хар түшмэдийн хүүхнийг "Чи ямар учиртай миний хоёр хүүхдийг алуулж уушги зүрхийг идвэл эдгэнэ гэж худлаа газар галзуурав?" гэж асууж. Хүүхэн мэдүүлжээ: "Би тантай сэтгэлтэй яваад сууж чадаагүй болоод муу санаагаар галзуурсан" гэж. "За, чи тийм учир болсон болбол далан зоосны нүхэнд дуртай юу, далан гүүний сүүлэнд дуртай юу?" гэж. Албат иргэдийг цуглуулж галзуурсан хүүхнийг далан гүүний сүүлнээс уяж тасар татуулж алав. Догшин шар түшмэдийг хоёр хүүхдийг асрах гэсэн боловч сайн асарч чадаагүй гэж хөнгөн шийтгэл оноож. Ширүүн хар түшмэдийг "Ган эрдэнэ Оюу эрдэнэ хоёрыг алах гэсэн боловч алаагүй" гэж түшмэдийн хувиас гаргаж хүнд шийтгэж урьдын муу албанд зарж. Амар сайхан жаргажээ.

	
ӨНЧИН БЭГЛЭГ

	Урьд нэг өнчин Бэглэг гэдэг хүү байж. Нэг унаатай морьтой байж билээ.

	Тэр морио нэгэн шөнө унтаад чононд идүүлсэн билээ. Өнчин хүү нэг журга нумтай байсан билээ. Тэр нумаар алах гэж харвах гэж чонын талд очив. Тэгэхлээр нь тэр чоно хэлэв: "Чи намайг битгий ал! Чамд өдий төдий морины үнэ өгье" гэжээ. Өнчин хүү хэлэв: "Би чамайг заавал ална. Юунд чи миний морийг идэв?" гэжээ. Чоно хэлэв: "Чи намайг дагаад яв. Би морины чинь үнийг өгье". Тэгэхлээр нь тэр хүү чоныг дагаж яваад нэг далайд хүрч их олон мал адуу харав. Тэр адуунаас нэг сайн морь унаад чоныг дагасаар явтал нэг их айлд хүрч гэр харав. Тэр гэр их сайн сайхан байв. Тэр сайн гэрт ортол чоныгоо орон дээр гарч байхыг харжээ. "Чонын хаан" гэж түүнийг мэдэв. Тэр гэрийн дөрвөн булан болор мөнгөөр хийсэн байгаа. Өрх нь хөлөр алтаар хийсэн заларч байж билээ. Тэр чонын хаан асуув: "За чи надаас юу авна? Морь адуу авна уу? Мал үхэр авна уу чи? Алт мөнгө авна уу? Чи юу дуртай юмаа авна уу" гэжээ. Тэгсэн "Хойд ханын хойморт алтан хайрцагтай юм байсан билээ. Түүнийг чинь авна" гэж өнчин хүү хэлэв. Тэгсэн хаан чоно цааш харж уйлж нааш харж инээж байж түүнээ өгөв. Тэгээд гурван даваа даваад гурван хөндий туулж гараад цааш тэр хүү гарч чадаагүй. Тэр болбол цаад хааны зарлиг байлаа. Зарлиг дагаж энэ хүү гарч чадаагүйд зуураа хоносон билээ. Тэгээд долоо хоноод өглөө харахад нь айл ч үгүй газарт нэг айл байж билээ. Тэр айлд их гайхамшигтай сайхан гэр байсан. Тэр гэрт гөрөөсний шилбэ мэт гоолиг сайхан авгай байсан билээ. Тэр бол чоно хааны охин байлаа. Энэ охин өнчин хүүгийн авгай болсон нь тэр билээ. Тэгээд одоо айл, адуу мал олон болж тэр хүн сайн сайхан суулаа. Тэгээд энэ хүн сууж байтал нэг Чинжи Жалбайн Жамцаран хаан ирж цайлж суув аа. Тэгээд одоо энэ хаан сууж энэ хүний их сайхан авхай байтал түүнд шохоорхож "Үүнийг яаж авах билээ?" гэж сууна. Тэгээд өнчин хүүд хэлэв: "Маргааш наадъя" гэжээ. Тэгэхлээр нь өнчин хүү хэлэв: "Хаан хүнтэй цуг яаж наадна?" гэж. "Нуугдаад наадъя" гэж хаан хүн хэлсэн билээ. Тэгээд "Хэн нуугдах билээ?" гэхэд хаан хүн хэлэв "Чи нуугд" гэжээ. Тэр хүн нуугдахаар болж "Одоо маргааш яаж нуугдах билээ?" гэж авхайгаасаа асуув. Авхай нь хэлж: "Маргааш чи биеэ хувилахаар мэдээрэй" гэж. Тэгээд тэр авхай түүнийг мөнгөн хуруувч болгоод хуруундаа зүүв. "За чамайг хаан хүн яаж олох вэ! Олбол би шороо болно" гэж сайхан авхай тангараг хэлэв. Тэгтэл хаан хүн ирдэг байж. Бүхэл албат улсаараа өнчин хүүг бэдрүүлж өөрөө цай ууж суусан билээ. Тэр сайхан авхайн толь мэт нүүрийг сайшааж нүдээ эргүүлж байсан нь тэр болов гэсэн билээ. Тэгэхлээр одоо энэ бэдэрсэн албат улс нь авхайгаас асуув аа: "Чиний өнчин хүү хаа байна аа?" гэж. Сайхан авхай эс хэлэв. Тэгэхлээр нь хаан хүн хэлэв. "Би маргааш гэртээ очиж нуугдана. Өнчин Бэглэг намайг бэдрэг!" гэж. Тэгээд арилсан билээ. Тэгэхлээр өнчин хүү сайхан авхайгаасаа асуув: "Хаан хүүг би яаж олно? Өглөө үгүй байх байх даа" гэж. Тэгэхлээр нь "Орны нь хойно шар цоохор нум өлгөөстэй байх. Түүнийг нь аваад Эр хүний сайн сайхан нум байна" гээд ингээд татаарай" гээд авхай гараа дэлэв. Тэгэхлээр өнчин Бэглэг хаан хүний гэрт очиж түүнийг бэдэрч байтал орны нь хойно нэг шар цоохор их сайхан нум харав. Түүний нь гүйж очоод татахлаар хаан хүн: "Ёо ёо ёо ёо! Нурууг минь хуга татчихлаа" гээд өөрийнхөө биеийн мөн хэвт хувилгаж ирсэн байгаа. Тэгээд бас хэлэв: "Өнөө чиг чи намайг оллоо чи. Маргааш чи нуугдагтун. Би чамайг олно биз ээ" гээд хаан хүн өнчин хүүг гэрт нь хариулсан билээ. Тэгсэн өнчин хүү бас авхайгаасаа асуув: "Маргааш өглөө хаан хүнээс яаж нуугдах билээ?" гэж. Тэгэхлээр сайн сайхан авхай өнчин хүүг гэрийн мөнгөн зул болгож хувилгаад барьсан билээ. Хаан хүн бас өнчин хүүг бэдрүүлж өөрөө сайн сайхан авхайн нүүр харж бас эс олов. Тэгээд сууж байтал хэлэв:

	"Маргааш би нуугдана. Өнчин хүүгээ чи илгээгээрэй!" гэж. Тэгээд хаан хүн бас арилсан билээ. Тэгсэн нь өнчин Бэглэг авхайгаасаа бас асуув: "Одоо маргааш хаан хүнийг яаж олно?" гэж. Тэгэхлээр авхай нь хэлжээ: "Тэмээний нь урд мөнгөн буйлтай ат байх. Тэгсэн чи гүйж очоод "Энэ ямар эр хүний аянд явах тэмээ байна аа гээд ингээд татаарай" гээд авхай гараа угзрав аа. Тэгээд өнчин Бэглэг хаан хүний гэрт нь очиж мөн хэлсэн янзаар тэмээний буйл татна. Тэгэхлээр "Хамар амыг минь битгий тат" гэж хаан хүн өөрийн биедээ хувилж ирсэн тэр байгаа. Тэгээд одоо "Маргааш чи үхсэн хүний үлээ, хатсан хүний хальс олж ир!" гэж хаан хүн зарлиг гаргав. Тэгээд одоо энэ хүн бас авгайдаа ирж хэлэв: "Одоо болбол үхсэн хүний үлээ, хатсан хүний хальс яаж олноо" гэжээ. Тэгсэн авхай хэлэв: "Манай аав ээжид очиж чи "Олго хосхо хайрла" гэж хэлээрэй. Үхэх үгүй болбол чинь амин чинь гарахгүй. Үхэх болбол гарах учиртай юм!" гэж. Төдий хүү гэрээсээ гарч хадмындаа их дуу гарч хашхирч явсан билээ. Тэгээд их жигтэй онгоц мэт улс байсан. Тэд өнчин Бэглэг хүүг барьж нуруугаа хүлж эмээл тохоод "Эрлэг номон хаанд оч" гэж илгээв ээ. Төдий энэ хүү Эрлэг номон хаан гэгчийн гадаа нь очиж хашхирчээ: "Үхсэний үлээ хатсаны хальс өгөөч" гэж байтал нь Эрлэг номон хаан гаднаа гарч ирээд: "Чамайг хэн ийм юманд илгээв? Хаанаас явна?" гэж асуув. Өнчин Бэглэг хэлэв: "Намайг Чинжи Жалбайн Жамцаран хаан илгээв" гэж. Тэгсэн Эрлэг номон хаан үхсэн хүний үлээ, хатсан хүний хальс авч өгөөд хэлэв: "Тэр хаан хүнээ "Ирж уулз" гэж хэлээрэй!" гэж. Өнчин хүн төдий хаан хүндээ үхсэний үлээ, хатсаны хальс авчирч хэлэв: "Чамайг Эрлэг номон хаан "Ир" гэнэ!" гэж хэлтэл дуулахтайгаа зэрэг хаан хүний толгой тасарч үхсэн нь тэрээ. Түүнээс хойш тэр хүн насан өндөр болж үгээгүй муу суудгаа больж дархалж амин гэдсээ тэжээж амар сайхан жаргав гэнэ.

	 


ӨНЧИН БҮШ ХҮҮ

	Хэзээний эрт цагт Тариач хааны нутагт өнчин Бүш гэдэг хөвүүн Түс гэдэг годилтой, аягийн чинээ нууртай байдаг юм санжээ. Аягийн чинээ нууртаа атга чихэр зуурч орхиод, гэр дээр гараад эрхийгээрээ цоордоод харуул харж байтал нь аягийн чинээ нуурт нь алтан дэлхийн шувууд цугаар цугласан байна. Түүнийг Бүш хөвүүн үзээд Түс гэдэг годилоо аваад харваад орхисон чинь гучин шувууны гуяар нь тусаад тавин шувууны тахимаар нь тусаад, жаран шувууны жигүүрээр нь тусаад, далан шувууны далаар нь тусаад, зуун шувууны зоогоор нь тусаад тогтохдоо тогоруу, галуу хоёр авав. Урт тоо нь гурван зуун арван хоёр шувууд болсныг Бүш хөвүүн, хар халзан бяруундаа эмээл тохоод тэр шувууны цугаарыг ачаад бие бие нь ч мордоод, хар халзан бяруугаа хаагаар нь цохиж хавчгалзуулаад, гуяар нь цохиж гувчгалзуулаад, дал дундхаар нь цохиод, татаж ядаж мэхэлзүүлээд, хааны өргөөн дээр хүрээд одов. Хүрч очиж буугаад шувуугаа зөөгөөд хааныд оруулав. Хааны өргөөний баруун, зүүн бие нь шувууны махаар дүүрээд одов. Шувуугаа оруулж өргөөд Бүш хөвүүнийг суухлаар нь хаан зарлиг болов: "Чи юун хөвүүн бэ? Энэ чинь юун олон шувуу вэ?“ гэсэнд хөвүүн хэлэв. "Таны зэргэлдээх нутагт байдаг албатын нэг муу өнчин хүү би. Нэр минь Бүш. Аягийн чинээ нууртай билээ би, аяганы чинээ нуурт минь алтан дэлхийн шувууд ирээд цугларсанд Түс годилоо аваад харваад орхисон минь гурван зуун арван хоёр шувуу алагдав. Тэгээд үүнийг хаандаа хурим өгөөд хааны отгон хар хүүхэнд хэлсүү гэж ирэв, би” гэв. Тэр үгэнд хаан цухалдаад, "Миний хүүхэнд хэлдэг элмэрийг нэг гар, нэг нүд, нэг хөлийг нь аваад, эзгүй ээрэм цагаан хөдөөд авч одоод хаяж орхигтун!" гэвэл хааны зарлигаар хөтөч нар хөвүүний гурван мөчийг аваад хээр эзгүй хөдөөд авч одоод хаяж орхив. Тэгээд Бүш хөвүүн үргэлж бархирч хэвтээд ухаан нь мансуурчээ. Үхэхэд шадарлаж байхад зүүдэнд нь нэг цал буурал цагаан сахалтай өвгөн цагаан мөнгөн таяг гартаа барьж ирээд, "Хөвүүн амаа ангай“ гэв. Хөвүүн амаа ангайсанд өвгөн аманд нь нулимж орхиод, цээжээр нь цагаан мөнгөн таягаараа хоёр гурав цохиод "За хөвүүн, хөл гар, нүд чинь эдгэх, мууд үзсэн хүнийгээ "наалданхаш” гээ, сайнд үзсэн хүнийгээ “бусраад” гээ гэж хэлээд явж одсон болж зүүдэнд нь мэдэгдсэн даруй сэрэх нь ээ хөл, гар, нүд нь цугаар ургаад байжээ. Өмнө нь хааны үхэрчин хүүхэн тугал хариулж явахыг үзээд, "Саях миний зүүдэнд үзсэн өвгөн, “Мууд үзсэнээ "наалданхаш”, сайнд үзсэнээ “бусраад” гэж хэл гэсэн эс бил үү? Үнэн худлыг нь үзье” гэж санаад “Үхэрчин хүүхэн тугалуудтайгаа газартай “наалданхаш” гэсэнд хүүхэн дороо тугалуудтайгаа газартай наалдаад чишгээд (сарвалзаад) хайкраад (хашхираад) хэвтэв. Хөвүүн “Өвгөний хэлсэн үнэн санж уу?” гээд “бусраад” гээд орхитол хүүхэн тугалуудтайгаа босоод гүйгээд одов. Тэгээд хөвүүн итгэж мэдээд, гэртээ харьж ирээд байв. Тэгж байгаад хэзээ нэг шөнө хаанаас өсөө авъя гэж санаад, шөнө дүлийн цагт хаан нойрссон хойно иргэ (хана) тусад нь ирээд, “Хаан хатан ортойгоо дэртэйгээ наалданхаш!" гэж хэлээд харьж ирэв. Маргааш өглөө нь хаан хатан хоёр шөнө орондоо наалдаад босож чадахгүй гэсэн занги (мэдээ) албатаар шуугиад, түшмэл, сайд, нутгийн өвгөд айх, зовох цугаар тэгш болоод арга хорго бэдэрчээ. Гүрэм хэрэг зэрэг хийвч, тусгүй болсонд эмч цуглуулж үзүүлсэнд эмч домч эмнэлэг, домнолгоо хийвч эс туслаад байв. Тэгээд албатын түшмэл өвгөд цугларч, “Одоо арга яавал сайн болох вэ?" гэж хүүрнэлдээн хийж байсанд нутгийн захад байдаг нэг хүү ирж хэлэхдээ "Энд Могойт хааны нутагт нэг сайн бөө хүн байна гэдэг зангитай билээ. Газар нь хол, зуурх дайсан олон юм болдог” гэсэнд түшмэд зөвшиж, “Одоо түүнд ямар хөвүүн илгээх вэ? Ямар морь явах вэ? Олноор явуулах буюу цөөхнөөр нь явуулах буюу” гэж байтал, гэнэтхэн Бүш хөвүүн: "Би олох, намайг илгээгтүн. Хааныхаа төлөө явж яваад би үхэвч хэрэггүй мөн” гэсэнд сайд түшмэлүүд зөвшөөрөөд “Яв” гэв.

	Тэгээд Бүш хөвүүн хар халзан бяруугаа унаад хаагаар нь цохиж хавчгалзуулаад, гуяар нь цохиж гувчгалзуулаад, дал дундуур нь цохиж, татаж ядаж мэхэлзүүлээд өдөр гэж өнжилгүй, шөнө гэж хонолгүй яваад Могойтын хааны оронд хүрээд бөөг олж одоод хааны шалгаасныг хэлээд, "Таныг залахаар ирэв би” гэж хэлсэнд бөө хүн цагаан малгайгаа өмсөөд, цагаан дээлээ өмсөөд, цагаан морио унаад гараад явав. Тэгээд бас өдөр гэж өнжилгүй, шөнө гэж хонолгүй яваад, хаандаа шадарлаж ирээд, хааны өргөөний өрх үзэгдэхийн цагт бөө хүн эхлээд урьдлав: “Хээ (Зээ!) мэдэж орхив, би одоо. Хол биш, хотонд нь байна. Чив чиг бариад өгөх би. Чив чиг хаагаад өгөх би. Айх минь чиг үгүй, нуух минь чиг үгүй” гээд уучлаарай (оочлоорой?) хөөс бүрхүүлж орхиод, бураад буцлаад явахлаар нь Бүш хөвүүний санаанд “Энэ бөө хүн намайг барьж өгөх л бий. Одоо энд юун арга хийсүү би” гээд бөө хүнд хэлэв. “Ер нь та харь хүн очоод морь үзнэ гэж явахлаар энэ нь аглаг газарт бууж морио үзээд явах тань!” гэсэнд бөө хүн “чуу” гэж буугаад морио үзэж суутал нь Бүш хүү, “Бөөгийн бөгс газартай наалданхаш” гэв. Тэгтэл бөө доорх газартаа наалдаад бөө хөвүүнийг, “Нааш бууж тат. Би газартай наалдаад одов” гэж дуудсанд, буугаад хөвүүн татав чиг хуурч эс гарсанд хөвүүн бөөг доор нь орхиод, бөөгийн морийг хөтлөөд, хааны тал харьж ирээд түшмэдэд бөө хүн зуураа наалдсаныг хэлэв.

	Тэгээд бөөгийн суусан газарт түшмэд “Одоо энэ хааны арга юу болох вэ?” гэж сурсанд бөө хүн “Танай хааны арга мэдэх байтугай өөрийн биеэ яаж аргалсуу гэж байна” гэсэнд, түшмэд харьж иржээ. Бөөгийн наалдсаныг хааны зэргэд мэдүүлэн, одоо арга юунд болох вэ гэж чуулсанд хаан зарлиг болов: “Яагаад болов чиг арга хайгтун!” гэв. Тэгээд сайд түшмэлүүд, нутгийн өвгөнүүд зөвшиж “Энэ хаан хатан хоёрыг эдгээсэн хүнд хөвүүн хүн эдгээвэл хааны отгон харагч хүүхэн өгөөд албатын ерөөлийг мэдүүлье, хүүхэн хүн эдгээвэл хааны хатан болгоё” гэж шийдээд дуудлага дуудав. Тэгээд ч эдгээх хүн эс олдсонд Бүш хөвүүн түшмэлүүдэд ирж хэлэхдээ “Ер би удган бөө залснаас мэдэх биш, өөрийн хувийг мэдэх биш, би эдгээх ёр надад ороод байна” гэвэл түшмэлүүд: “Болов эс болов эмнэ” гэв. Тэгээд Бүш хөвүүн гурван хоногт ном уншмаар болж, үлээмэр болж, олон зүсний хот идээ өгч байгаад дөрөвдөгч өдөр нь Бүш хөвүүн “бусраад” гэх үгийн өрөөлийг нь хэлсэнд хаан хатан хоёрын наалдсан ерөөл нь хуураад өрөөл нь эс хуурсанд Бүш хөвүүн бас үлээмэр тарнидмар болоод ядаад байсанд түшмэлүүд хөвүүнд хэлэв. “Энэ өрөөл нь хуурсан юм, өрөөл нь юунд гээд эс хуурна. Үүнд юү түйтгэр болов?” гэж сурсанд Бүш хөвүүн хэлэв: “Ер нь би мэдэх биш, олон амьтны хувь (заяагаар) нэг болох. Нэрийдсэн барьцаа бариагүй болоод тороод байна уу? яана уу гэж санана би” гэсэн түшмэлүүд “Тийм чиг лав болох” гэж мэдээд тэр үгийг нь хаан хатанд мэдүүлсэнд хаан хатны зарлиг: “Тэгвэл барьцыг үтэрхэн өгч маныг зовлонгоос тонилгогтун” гэж түшмэлүүд хааны хүүхнийг Бүш хөвүүнд өгөн албатын өрөөлийг хувааж өгөв. Тэгээд Бүш хөвүүн хааны хүүхэн аваад, маргаадар нь ирж хаан хатан хоёрыг босгов. Тэгээд хаан хатан хамаг албат түшмэлүүд, сайд бүгдээрээ ихэд баясаж баярын хурим хийж амран жаргав. Бүш хөвүүн ч хааны хүүхэн аваад, албатын өрөөлийг нь мэдээд аль санаснаараа жарган суув. Тариач хааны өнчин Бүш хөвүүн Түс Годилтын үлгэр төгсөв.

	
ТЭНГЭРИЙН ТООДОГ ХААН

	Эрт урьд цагт Тэнгэрийн Тоодог хаан гэж байжээ. Тэр хааны дотоод хэргийг захирсан Сонжоодой сайн түшмэл, гадаад хэргийг захирсан Бандиадай муу түшмэл гэж байжээ. Дотоод хэргийг захирсан Сонжоодой сайн түшмэл гэдэг нь олон жил хаан төрийн алба хаахдаа алдаа дутагдал ер гаргаагүй учраас солигдож халагддаггүй байжээ. Тэгтэл гадаад хэргийг захирсан Бандиадай муу түшмэл гэгч нь "Дотоод хэргийг захирсан Сонжоодой сайн түшмэлийн алба хэргийг хийж түүн шиг сайн түшмэл болох сон" гэж олон жил боддог байв. Тэгээд "Сонжоодой сайн түшмэлийг яаж ажил албанаас нь холдуулах вэ?" гэдэг арга бодож суудаг гэнэ. Ингээд "Наян жилийн цаад талд Наянтай уулын тэртээх нарийн цагаан бургасанд нэг лам агуйлан суудаг" гэж Бандиадай муу түшмэл сонсоод нэг өдөр хаанд бараалхаад

	"Манай Сонжоодой сайн түшмэл эрдэм билэг төгс тийм сайн түшмэл юм уу? Үүнийг яагаад халж сольж болдоггүй юм бэ?" гэж асуухад Тэнгэрийн Тоодог хаан "Энэ бол эрдэм билэг сайн түшмэл байгаа юм. Хэрэв үүнийг халж солих юм бол ийм эрдэм билэг төгс хүн олдохгүй учраас халж сольдоггүй юм" гэжээ. Ингэхээр нь Бандиадай муу түшмэл

	"Наян жилийн цаана Наянтай уулын тэртээх нарийн цагаан бургасны Агуйт лам гэж нэг их алдартай сайн лам дуулдах юм. Үүнд Сонжоодой сайн түшмэлийг явуулж залж ирээд энэ орон нутагтаа бурхан шашин дэлгэрүүлж номын авшиг жинан (ном хүртэх эрх олох) хүртвэл яадаг юм бэ? Та үүнийг соёрхвол Сонжоодой сайн түшмэлд зарлиг тушаал өгнө үү!" гэж Бандиадай муу түшмэлийг гуйхад нь "Алба хэргийг би хэнд өгөх вэ дээ!" гэж Тэнгэрийн Тоодог хаан хэлжээ. Тэгэхээр Бандиадай муу түшмэл "Түүнийг иртэл би алба ажлыг хийж байя. Та түүнийг даруй явуулж өгөөч" гэж дахин гуйхад нь Тэнгэрийн Тоодог хаан Сонжоодой сайн түшмэлийг дуудан ирүүлээд "Чи миний төрийн албанд хамгийн олон жил алба хаасан итгэлт сайн түшмэл билээ. Иймд наян жилийн цаад талд Наянтай уулын энгэр дээр байдаг нарийн цагаан бургасны Агуйт ламыг залж ир! Бид энэ орон нутагтаа бурхан шашин дэлгэрүүлж номын авшиг жинан хүртье!" гэж тушаагаад унаа хөсөг ч өгөлгүй явуулах болжээ. Дараа нь Бандиадай муу түшмэл орж ирээд "За та түүнд тушаал зарлиг өгөв үү?" гэж асуухад нь Тэнгэрийн Тоодог хаан "Би хэллээ. Сонжоодой сайн түшмэл явж Агуйт ламыг залж ирнэ, чамд алба хэргийг нь хүлээлгэж өгнө" гэхэд Бандиадай муу түшмэл баярлан гарч гэртээ их л баяр хөөртэй ирж гэнэ. Дараахан нь Тэнгэрийн Тоодог хаан хоёр түшмэлийг дуудан ирүүлж алба ажлыг нь тушаалгаад Сонжоодой сайн түшмэлийг гэрт нь явуулжээ. Тэр буцаж ирээд "Би наян жил явж, Наянтай уулын тэртээд гараад амьд ирнэ гэхэд бэрх байна. Намайг эргэж ирэхгүй, бараг тэр чигээрээ явчихсан гэж бодож байгаарай" гэж хэлээд хавчиг үүрэг хийж үүрээд наян жилийн тэртээ байдаг Наянтай уулын энгэрт гарахаар явжээ. Сонжоодой сайн түшмэл хэд хоног явж байтал олон жил суурин газар суусан болохоор ул таваг нь хавдаж явж чадахгүй болжээ. Хэд хоногийн дараа Сонжоодой сайн түшмэл нэг өндөр уулын орой өөд өгсөж явахдаа "Өчнөөн төчнөөн хоног зовж зүдэрч ингэж үхэхээр энэ уулын модноос боож үхвэл дээр" гэж гэнэт бодоод бүсээ тайлж хүзүүгээрээ оосорлоод нөгөө үзүүрийг нь нэг модны оройгоор гогодож авснаа "Энэ уулын орой дээр гарвал аяндаа намайг идэх хортон дайсан ч дайралдах юуны магад" хэмээн бодож бүсээ тайлж бүсэлчихдээ хавчиг үүргээ аваад даваан дээр гартал цаад талд нь нэг том хар юм нэвсийн хэвтэж байхыг хараад "Энэ чинь л намайг идэх магадгүй" гэж бодоод яаруу сандруу бууж нөгөө амьтан дээр гүйн очвол нэг Хангарди аварга могой залгиад ухаан алдан хэвтэж байв гэнэ. Сонжоодой сайн түшмэл "Энэ агуу том амьтан хоолноос болж амиа алдах гэж ийнхүү хэвтэх нь яасан өрөвдөлтэй юм бэ?" гэж бодоод Хангардийн толгойг нь илж суутал түүний хахаа гарч аварга могойгоо залгичхаад Сонжоодой сайн түшмэлийг харангуут "Чи хэн хааны үр вэ? Хэтийн зориг юунд вэ? Аль хааны үр вэ? Алсын зориг хэнд вэ?" гэж асуухад нь Сонжоодой сайн түшмэл "Би Тэнгэрийн Тоодог хааны албат Сонжоодой сайн түшмэл гэдэг байна. Наян жилийн цаана Наянтай уулын энгэрт байдаг нарийн бургасны агуйт ламыг залахаар явж явна" гэжээ. "Аа тэгвэл алтан амийг минь аварсан ач тустай нөхрийн ажил хэрэгт тусална. Та над дээр суугаад яв" гэж Хангарди хэлжээ. Тэгээд Сонжоодой сайн түшмэл Хангарди дээр суугаад цаашаа явж байтал тэртээ дор нэг их цагаан халзан өргөөтэй баян айлынхан харагдаж байна гэнэ. Тэгэхээр нь Сонжоодой сайн түшмэл "Энэ ямар айл байдаг юм бэ?" гэж Хангардиаас асуухад нь

	"Энд Цагаан лус хааных байгаа юм. Та очиж хоол унд зооглоод ир! Би хүлээж байя" гээд буужээ. Сонжоодой сайн түшмэл цагаан лус хааныд очиж хоол цай идэж уугаад явж байгаа учраа ярихад нь "Та буцах замдаа тэр Агуйт ламыгаа манайхаар дайруулж цай зооглуулаад яваарай. Бид номын авшиг жинан хүртье! Шанд нь танд юу авах гэсний чинь өгнө" гэж цагаан лус хааных хэлжээ. Тэгээд Хангарди дээрээ суугаад цаашаа явж байтал бас нэг их ногоон халзан өргөөтэй баян айл харагдаж байна гэнэ. "Энэ ямар айл байдаг юм бэ?" гэвэл "Энэ бол Ногоон лус хааных байгаа юм. Та очиж хоол унд зооглоод ир" гэж Хангарди хэлжээ. Тэгэхээр нь Сонжоодой сайн түшмэл буугаад очтол "Танай нутаг хаана вэ? Хаа хүрч явна?" гэж Ногоон лус хааныг асуухад "Би Тэнгэрийн Тоодог хааны албат Сонжоодой сайн түшмэл гэдэг байна. Наян жилийн цаана Наянтай уулын энгэрт байдаг нарийн цагаан бургасны агуйт ламыг залахаар явж байна" гэхэд "Та буцах замдаа тэр ламыгаа манайхаар дайруулж цай зооглуулаад яваарай! Бид ламын авшиг жинан хүртье!" гэж Ногоон лус хааных хэлж гэнэ. Тэгээд цаашаа явж байтал нэг их улаан халзан өргөө бүхий баян айл бас дайралджээ. "Энэ ямар айл вэ?" гэж асуувал "Энэ Улаан лус хааных байгаа юм. Та очиж хоол унд зооглоод ир" гэж хэлжээ. Сонжоодой сайн түшмэл буугаад Улаан лус хааныд очиж Агуйт ламыг залж ирэхээр явж байгаагаа ярихад нь бас Улаан лус хааных "Та буцах замдаа тэр ламыгаа манайхаар дайруулж цай зооглуулаад яваарай. Бид номын авшиг жинан хүртье!" гэж гуйжээ. Тэгээд Сонжоодой сайн түшмэл Хангарди дээрээ суугаад цаашаа явж наян жилийн цаана байгаа Наянтай уулын тэртээ гараад нарийн цагаан бургасанд буух гэтэл Хангарди багтсангүй гэнэ. Тэгэхээр нь хөдөө дэнж дээр буугаад нарийн цагаан бургасанд эргэж иртэл хэдэн цагаан гэр байж гэнэ. Хамгийн том гэрт ортол Агуйт лам гэртээ морилж байв гэнэ. Амрыг нь эрэхэд хариу мэндлээд

	"Аль хааны албат вэ? Алс юманд явна уу?" гэж асуухад нь "Тэнгэрийн Тоодог хааны албат, Сонжоодой сайн түшмэл гэдэг би байна. Таныг орон нутагтаа залж бурхан шашин дэлгэрүүлэн номын авшиг жинан хүртэх гэж явна" гэжээ. Тэгэхээр нь "Би танай нутагт нэг очих түүхтэй юм даг. Харин чи ямар унаа хөсөгтэй ирэв?" гэж Сонжоодой сайн түшмэлээс асуухад нь унаа хөсөг сайтай ч гэсэнгүй, муутай ч гэсэнгүй түгдрэхдээ гараад явжээ. Тэгээд Хангарди дээрээ ирэхэд "Өнөө лам чинь байна уу? Та уулзав уу?" гэж асуужээ. "Гэртээ байна. Тэгэхдээ мянган тэмээ ачаатай явна гэнэ. "Чи хөсөг хөтөл сайтай ирсэн үү?" гэж асуухад нь би юу ч хэлж чадсангүй. "Түүнийг нь яах билээ" гэж бодоод чам дээрээ ирж байгаа нь энэ дээ" гэв. "Мянган тэмээ ачаа байтугай хоёр мянган тэмээ ачаатай явсан ч болно. Миний хөлөглөж ирсэн унаа танай энэ нарийн цагаан бургасанд багтахгүй болохоор би унаагаа нэлээд алсхан орхисон билээ. Харин та энэ хавийнхаа хүн амьтныг цуглуулж хүргүүлнэ үү!" гэж хэлээд ир" гэжээ. Сонжоодой сайн түшмэл хэлсэн ёсоор нь Агуйт ламынд ирээд "Миний унаа нарийн цагаан бургасанд багтахгүй тул хөдөө зайдуу орхиод ирсэн билээ. Иймд та энэ хавийнхаа хүмүүсийг цуглуулаад ачаа бараагаа тэнд хүргүүлнэ үү!" гэсэнд Агуйт лам "Энэ ийм том хөлөгтэй хүн лав их сүрхий байж таарна. Явалгүй болохгүй" гэж бодоод гурван өдөр хавь ойрынхоо хүмүүсийг цуглуулаад авдар савтай юм өчнөөн төчнөөнийг Хангардийн нуруунд ачжээ. Тэнд гурав хоноод Агуйт лам хоёр шавиа авч Сонжоодой сайн түшмэлтэй дөрвүүлээ Хангардийн далавч дээр суугаад буцаж явтал Улаан лус хааных замд дайралдахад Сонжоодой сайн түшмэл "Энэ Улаан лус хааных "Буцах замдаа таныг буулгаж цай зооглуулаад яваарай" гэсэн юм. Та буух уу?" гэхэд "За тэгье" гэж Агуйт лам хэлжээ. Тэгээд дөрвүүлээ яваад Улаан лус хааныд хүрч ирэхэд номын авшиг жинан хүртэж янз бүрийн хүндэтгэл юм болж байгаад

	За бидний хүсэл мөрөөдөл ханалаа. Сонжоодой сайн түшмэл танд хүүхнээ өгье" гээд их найр хурим хийж байгаад л өгч гэнэ. Ингээд явах болтол хүүхэн жаахан хоргодоод юм бодоод байжээ."За юу бодов? Яачихаа вэ?" гэж түшмэл асуужээ. "Манайд нэг зандан үхэг бий, түүний дотор зандан тэвш бий. Түүний дотор зандны үртэс бий. "Түүнийг авбал хэрэг болох болов уу?" гэж бодож байна" гэжээ. Ингээд түүнийгээ аваад Цөмөөр цааш явж байтал "Ногоон лус хааных буцах замдаа таныг дайруулж цай зооглуулаад яваарай гэж надад хэлсэн юм" гэхэд Агуйт лам "Тэгье" гэжээ. Буугаад хэдүүлээ Ногоон лус хааныд очвол мөн л цай идээ болж номын авшиг жинан хүртээгээд явахад нь "Ачтай тустай хүн танд охиноо өгье" гээд л их найр хурим хийгээд өгчээ. Гэтэл явахын үел хааны охин бас л гуньхарч хоргодоод байжээ. Тэгэхээр түшмэл "За яагаа вэ? Юу болов?" гэж асуужээ. "Манайд нэг ган үхэг бий. Түүний дотор ган тэвш бий. Түүний дотор гангийн үртэс бий. "Түүнийг авбал хэрэг болох болов уу?" гэж бодож сууна" гэжээ. Ингээд аваад бас л цааш явж байтал Цагаан лус хааных дайралджээ. Цагаан лус хааны дээгүүр гарч явахдаа "Таныг Цагаан лус хааных дайруулж цай зооглуулаад яваарай гэсэн юм" гэж Агуйт ламд хэлжээ. "За тэгье" гээд хэдүүлээ буугаад цагаан лус хааныд очиж цай хоол зооглож номын авшиг жинан хүртээлээ. Тэгээд явахад нь Цагаан лус хааных "Бидний хүсэл мөрөөдөл ханалаа. Ачтай тустай хүн танд охиноо өгье" гээд бас л хурим найр хийж өгчээ. Явахын үед охин нь бас л гуньж гутраад юм бодоод хоргодоод байжээ. "За яагаа вэ? Юу болоов?" гэж түшмэдийг асуухад "Манайд хөхөө шувууны өлөн үхэг бий. Түүний дотор хөхөө шувууны өдний өөдөс бий. "Түүнийг аваад явбал хэт нь хэрэг болох болов уу?" гэж бодоод байна" гэжээ. Түүнийг нь авчээ. Ингээд гурван эхнэртэй болоод Тэнгэрийн Тоодог хааныд хүрээд иржээ. Сонжоодой сайн түшмэл наян жил явах байтугай найм есхөн хоногийн дотор Наянтай уулын энгэр дэх бургасны Агуйт ламыг залж ирж маргааш өглөө нь Тэнгэрийн Тоодог хаанд бараалхахад тэр маш их гайхан "Энэ ямар учиртай хүн бэ? Яагаад ингэж хурдан амждаг билээ?" гэж бодоод бүх албат иргэдээ цуглуулж "Манай Сонжоодой сайн түшмэл наян жилийн цаана байдаг Наянтай уулын тэртээх нарийн цагаан бургасны Агуйт ламыг залж ирсэн байна. Энэ бол үнэхээр эрлэм билэг эр чадал төгс хүн юм" гэхэд Бандиадай муу түшмэл

	"Үгүй ээ! Наян жилийн газрыг найм есхөн хоноод ирдэг яасан далд ордоггүй амьтан бэ? Бас сайхан хүүхэн хүртэл авчирч. Энэ хүүхний нь авъя" гэж бодоод бас нэгэн арга олжээ. "За хаантан минь манай Сонжоодой сайн түшмэл үнэхээр эрдэм билэг төгс ил шидтэй хүн юм. Ийм учраас Агуйт ламыг хоёр шавьтай нь залж бас өчнөөн төчнөөн тэмээ ачаатай ирсэн байна. Харин тэр юмыг нэг талд нь задгай сайхан дэлгэж нөгөө талд нь бид бүгдээрээ тавтай сууж номын авшиг жинан хүртэх эргэн тойрон дөрвөн хаалгатай ган хэрэм бариулж дотор нь Агуйт ламыгаа залж номын авшиг жинан хүртье" гэж хаанд айлтгахад "Тэгье" гэж зөвшөөрөөд Сонжоодой сайн түшмэлийг дууджээ. "За хөө чи эрдэм билэг төгс ид шидтэй хүн байна. Эргэн тойрон дөрвөн хаалгатай ган хэрмийг түргэн барь! Эс чадвал толгойг чинь авна" гэж тушаажээ. Түшмэл бүр гайхаад гэртээ иртэл хэдэн хүүхнүүд нэгэн гэртээ цуглачихсан найр хурим болоод сууж байна гэнэ. Түшмэл их л гуних руу иржээ. "Түшмэл гуай та яагаа вэ? Юунд гуньхар аа вэ?" гэж тэд асуужээ."Намайг "Ган хэрэм бариул! гэж байна. Би ган хэрэм яаж барьж чадах вэ дээ!" гэж гэнэ. "Аа зовох юу байсан юм бэ? "Эргэн тойрон ган хэрэм болтугай" гээд нөгөө гангийн үртэснээс унтахдаа цацчих" гэж Ногоон лус хааны охин хэлж гэнэ. Ингээд цацчихаад өглөө боссон чинь нээрээ дөрвөн талдаа хаалгатай ган хэрэм болчихсон байна гэнэ. Хаан түүнийг үзээд

	"За болжээ! Одоо албат иргэдээ цуглуулж Агуйт ламаас номын авшиг жинан хүртээд сайн сайхан байцгаая" гэж гэнэ. Тэгтэл өнөө Бандиадай муу түшмэл "Энэ хэрмэн дээр зандан мод ургуулбал бүр ч сайхан болно доо" гэжээ. Хаан зөвшөөрч "Энэ хэрмэн дээр зандан мод ургуул! Эс чадвал "Хааны зарлиг нугалсан" гэж толгойг чинь авна" гэж гэнэ. Нөгөө түшмэл гайхан гуньхраад "Болохгүй юм бүхэн л над дээр ирэх юм. Би чадахгүй үхэх л хүн юм байгаа даа" гэж бодсоор гэртээ иржээ. "Түшмэл гуай та юу бодоов?" гэж нөгөө хатад асуужээ. ""Энэ хэрмэн дээр зандан мод ургуул!" гэнэ. Би яаж ургуулах вэ дээ!" "Зовох юу байдаг юм бэ? Нөгөө зандны үртэс яалаа? Түүнийг Ган хэрмэн дээр зандан ургах болтугай" гээд цацчихаад унт" гэж Улаан лусын охин хэлж гэнэ. Ингээд унтахдаа цацчихаад өглөө боссон чинь нээрээ зандан ургачихсан байжээ.

	Тэнгэрийн Тоодог хаан Бандиадай муу түшмэлтэйгээ үзээд "За одоо болжээ. Албат иргэдээ цуглуулж Агуйт ламаас авшиг жинан хүртээд сайн сайхан байцгаана" гэтэл Бандиадай муу түшмэл бас нэг арга бодож олоод "Энэ зандан дотроо өглөөний нарнаар хөхөө шувуу донгодуулбал бүр ч сайхан болно доо" гэв. Тэнгэрийн Тоодог хаан Сонжоодой сайн түшмэлээ дуудаж: "Маргааш өглөөний нарнаар энэ зандан дотроо хөхөө шувуу донгодуул! Эс чадвал толгойг чинь авна" гэж тушаажээ. Сонжоодой сайн түшмэл ""Өглөөний нарнаар энэ зандан дотор хөхөө шувуу донгодуул" гэж байна! Би яаж чадах вэ дээ?" гэж гуньсаар очжээ. Гэтэл "Зовох юм юу байх вэ, нөгөө хөхөө шувууны өдөө унтахдаа "Хөхөө шувуу болж донгодох болтугай" гээд цац" гэжээ. Өглөө боссон чинь үнэхээр хөхөө шувуу донгодож байдаг байна. Тэнгэрийн Тоодог хаан Бандиадай муу түшмэлтэйгээ хоёулаа ирж үзээд "За болжээ" гэж гэнэ. Ингээд албат иргэдээ цуглуулж зандан модон дээр хөхөө шувуу донгодсон ган хэрмэн дотроо Агуйт ламаас авшиг жинан хүртээд сайн сайхан байцгааж гэнэ. Тэгтэл өнөө Бандиадай муу түшмэл Сонжоодой сайн түшмэлд алба хэргийг нь хүлээлгэн өгөх болохоороо бас нэг арга зохиож Тэнгэрийн Тоодог хааныд очоод "Манай Сонжоодой сайн түшмэл үнэхээр эрдэм билэг төгс, ид шид бүрдсэн хүн юм байна. Иймд таны нас барсан ээж аав хоёрыг миний нас барсан ээж аав хоёртой дөрвүүлийг нь олж ирээд даруй бидэнтэй уулзуул! гэж та түүнд тушаал өгнө үү!" гэжээ. Хаан үүнийг зөвшөөрч Бандиадай муу түшмэлийг гармагц Сонжоодой сайн түшмэлийг дуудаж ирүүлээд "Миний нас барсан ээж аав хоёрыг Бандиадай муу түшмэлийн нас барсан ээж аав хоёртой дөрвүүлийг нь олж ирээд даруй бидэнтэй уулзуул" гэж тушаахад нь Сонжоодой сайн түшмэл "За" гэж хэлээд гарчээ. Ингээд Хангарди шувуундаа ирж "Тэнгэрийн Тоодог хаан өөрийн нас барсан ээж аав хоёрыг Бандиадай муу түшмэлийн нас барсан ээж аав хоёртой дөрвүүлийг нь олж ир гэж надад тушаав. Би одоо яах билээ" гэжээ. Хангарди нь "За Тэнгэрийн Тоодог хааныд очоод "Би танай аав ээж хоёртой уулзчихаад ирлээ. Дөрвөн ээж аав чинь хорон далайн тэртээ сайн сайхан амьдарч байна. Бид нар очиж уулзахгүй. Харин та нар бидний үр хүүхэд юм бол ирж уулзах ёстой. Манай хаан төрийн ёсонд ч эцэг эх нь үр хүүхдэдээ очиж уулздаг учиргүй гэж хэлээд ирэхгүй юмаа" гээд оч" гэжээ. Хэрэв "Чи юугаар яваад ирэв?" гэвэл "Агуйт ламын хөлөглөж ирсэн Хангардиаар очоод ирлээ. Хэрэв та хоёрыг явна гэвэл түүн дээр суугаад гурвуул явъя" гэж хэлээрэй!" гэжээ. Сонжоодой сайн түшмэл Тэнгэрийн Тоодог хааныд бараалхаад "Таны ээж аав хоёр ч сайн байна. Бандиадай муу түшмэлийн ээж аав ч бас сайн байна. Харин тэд "Эцэг эх нь үр хүүхдэдээ очиж золгодог ёс хаан төрийн хуульд ч, аав ээжийн ёсонд ч байхгүй" гэж хэлээд ирсэнгүй. Харин та нарыг "Үнэхээр хүсэж байгаа юм бол бидэнтэй ирж уулзана биз" гэж хэлсэн" гэхэд Тэнгэрийн Тоодог хаан Бандиадай муу түшмэлийг дуудаж "Сонжоодой сайн түшмэл яваад бидний эцэг эхтэй уулзаад ирсэн байна. Тэд цөм сайн гэнэ. Тэгэхдээ өөрсдөө ирэхгүй чи бид хоёрыг "Ирж уулз" гэсэн байна. Иймд юм хумаа даруй базаагаад Агуйт ламын хөлөглөж ирсэн Хангардиар явъя" гэжээ. Тэгээд хаан түшмэл хоёр эцэг эхдээ айлчлах юмаа хоёр гурван хоногийн дотор бэлтгээд Хангардийн нэг далавч дээр Тэнгэрийн Тоодог хаан Бандиадай муу түшмэл хоёр, нөгөө далавч дээр нь Сонжоодой сайн түшмэл суугаад хорон далай дээгүүр нисэж явтал түүн дотор алтан хайрцагтай юм амандаа зуусан алтан загас нэг захаас нь нөгөө зах руу нь явж байхыг Тэнгэрийн Тоодог хаан Бандиадай муу түшмэл хоёр хараад "Сонжоодой сайн түшмэл, чи Хангардийн хэлийг мэдэх тул "Энэ алтан хайрцаг зуусан загасыг шүүрч аль!" гэж түүнд тушаа" гэжээ. Сонжоодой сайн түшмэл хааны тушаалыг Хангардид хэлбэл хорон далай дотроос тэр загасыг шүүрэх гээд тэр хоёрын суусан далавчаа сэгсрэнгүүт Тэнгэрийн Тоодог хаан Бандиадай муу түшмэлтэйгээ хорон далайд унажээ. Тэгээд Хангарди Сонжоодой сайн түшмэлийг орон нутагт нь хүргэж ирээд "За би таны тусыг өчүүхэн төдий боловч хариуллаа. Одоо та орон нутагтаа аятай сайхан жарган суугаарай! Би ч орон нутагтаа буцъя" гээд хоёулаа баяртай сайхан салжээ. Тэгээд Сонжоодой сайн түшмэл Тэнгэрийн Тоодог хааны оронд хаан ширээнд сууж хотол гүрнээ захиран амар сайхан жарган суужээ.

	
ТҮМЭН НАСТ ТҮНЖИНХҮҮ

	Эрт урьд цагт Түнжинхүү гэж ганц ямаатай, ганц цагаан морьтой хүү байжээ. Тэгж байтал нэг олон улс аянд явах болж гэнэ. Тэгэхэд нь, 

	— Би та нартай хамт явъя гэжээ.

	— Чи яах юм бэ? Юугаараа явах юм бэ?

	— Цагаан морио унана.

	— Ямар юм идэх юм бэ?

	— Ямаагаа гаргаж иднэ.

	— Чи худалдаа хийх юутай вэ?

	— Ямааныхаа арьсыг худалдана гэж

	— За, тийм бол яах вэ бидэнд дайгаад яв! гэж. Яваад л байж. Тэгээд явж байтал нэг цагаан морьтой хүн хүрээд ирж. Түүнтэй уулзаад ярилцжээ.

	— За, чи надад нэг таван тэмээ алт авчирч өг! Би гучин тэмээ мөнгө, арван тэмээ идээ будаа өгье! Чи надад таван тэмээ алт л авчирч өгөөрэй! Би эрлэгийн элч байгаа юм л гэж цаад хүн хэлжээ. За л гэж. Гэнэт нэг их олон тэмээ хөтлөөд хүрээд ирсэн, наадуул нь.

	— За чи яасан танхай хулгайч вэ? Хаанаас авсан бэ? Наадахаа аваачиж тавь! л гэж.

	— За байз, байз, хүн надад захиж өгсөн юм. Хэрэг гарвал би даая л гэж. Наадуул нь баахан уурлаж байгаад л цааш явах болж. Түнжинхүү цаашаа яваад өнөөх юмаа борлуулаад л гучин таван тэмээнд идэж уух юм, эд торго ачиж таван тэмээ алт болгоод л ирж. Өнөө эрлэгийн хаан элч угтан уулзаж, 

	— За чи бүтээв үү?

	— Бүтээлээ. Таван тэмээ алтыг нь өгч. Бусдыг нь өгөх гэтэл, 

	— Өө хэрэггүй, хэрэггүй! Чи наадуулаа ав! Чамайг эрлэгийн данснаас хассан шүү! Чи түмэн настай Түнжинхүү боллоо гэжээ.

	— За л гэж. Тэгээд өнөөх ард баяжаад л эхнэр хүүхэд авчээ. Эхнэр нь дал ная хүрээд л өнгөрдөг. Зуу хүрээд л өнгөрдөг. Түмэн наст Түнжинхүү байж л байдаг. Ингэсээр долоо найман авгай авчээ. Өнгөрсөн авгай нар нь Эрлэг номон хааныд, 

	— Би түмэн наст Түнжинхүүгийн авгай л гэдэг. Данс шүүгээд л үзэх, нэр нь байдаггүй гэнэ. Тэгээд Эрлэг номон хаан нэг удаа, 

	— Үгүй ээ, Чи түмэн наст Түнжинхүүгийн авгай юм уу? гэж нэгээс нь асууж, 

	— Тийм ээ л гэж.

	— Үгүй ээ! Ямар янзтай хүн байна. Тэр чинь тэгээд үхдэггүй юм уу?

	— Мэдэхгүй л дээ! Түмэн наст Түнжинхүү гэж байж л байдаг юм. Долоо найман авгай сольсон юм гэнэ билээ гэж. Эрлэг номон хаан нэг элч явуулж, 

	— Түүнийг аваад ир! Тэр одоо дансанд хаагддаггүй хаашаа юм бэ? гэж. Тэгэхээр өнөөх өөрт нь тус болсон эрлэгийн элч ирж хэлж, 

	— За чамайг эрлэгийн элч ирж барих гэж байна. Алтан мөнгөн суварга байвал битгий хавьтаарай! Тэр чинь эрлэгийн элч шүү! гэж захижээ. Өнөөх чинь орой адуугаа усалчхаад л явж байсан, хойно нь алтан мөнгөн хоёр суварга байхаар нь эрлэгийн элч гэж дуулаад л давхиж явсан бариад авчээ. Эрлэг номон хаанд түүнийг аваад очих юм болж, дагуулаад л явж. Хоёр элч хүнд гэгч зандан хайрцагтай юм үүрээд л явж. Наадуул хоёр гурав хоног ээлжилж үүрээд л нэлээд ядраад явж. Өнөөх муу санаатай хүн чинь хөл гар өвдөөд л гээд сажлаад байж. Тэгснээ, 

	— Та хоёр ер нь юунаас айдаг вэ? гэж нөгөө хоёр элчээс асууж, 

	— Эргийн мухар улаан бутнаас айдаг.

	— Та юунаас айдаг вэ?

	— Хаа гуяар нь мултлаад тавьчихсан үхрийн махнаас айдаг гэж. Тэгж байтал нэг эгц хойшоо харсан эргийн мухар улаан бут харагдаж. Та хоёр ч бүүр залхах шиг боллоо. Наадах юмыг чинь би үүрье! гэж.

	— Тэг л дээ, та жаал үүр гэж. Үүрээд л бут руу даялаад л явж явснаа гэнэтхэн юмыг нь үүрээд л, бутыг нь зулгааж аваад л эргийн мухар руу орчхож. Тэгсэн гурав хоног л болно бий гээд л хаа гуяар нь мулталсан үхрийн мах эргийн аман дээр тавих юм гэнэ. Өнөөхийг нь идчихээд л байж. Тэгсэн өнөөх хоёр ярилцаж байх юм гэнэ.

	— Үгүй, энэ муу санаатай золиг яваад өгсөн. Чи бид хоёр энд хэвтээд яадаг юм бэ? Очъё, эрлэг номон хаанд очъё гээд яваад өгч! Явах дээр нь хайрцагтай юмыг нь үүрээд л явж байтал нэг өрх нь бүтээлэгтэй айлтай тааралдаж.

	— Танайх яагаа вэ? гэж.

	— Аа, нэг охиноо үхүүлчхээд хоёр гурав хонуулаад хөдөөлүүлдэг юм уу гэж.

	— Үгүй, тэнд чинь би нэг орвол яана гэж.

	— Тэг л дээ гэж. Тэгээд өнөөх чинь ороод орхиж. Жаахан гэгээ орог! Өрхөө татчих гэж. Тэгээд зандан хайрцгаа нээж. Зандан хайрцгаа нээсэн чинь дотроос нь нэг муу хөвөнд боодолтой юм гарч ирж гэнэ. Задлаад байсан дотроос нь нэг муу аалз шиг юм гарч ирж гэнэ. Өнөөхийг үхсэн хүний хамар дээр тавьчихсан төдхөн амьсгалаад л босоод ирж гэнэ. Тэгсэн өнөөх айлынхан чинь баярлаад л жигтэйхэн юм болж.

	— Та юу авах вэ? л гэж.

	— Аа, надад нэг унаа өг! Шалавхан гэртээ харья л гэж. Унааг нь унаад, зандан хайрцгийг нь тэнд хаячхаад л гэртээ давхиад ирж. Гэртээ ирээд л түм наслаад л баяжиж жаргаад л байж. Эрлэг номон хаан нэг өдөр хоёр элчээ дуудаад, 

	— Үгүй та хоёр Түнжинхүүгийнд очсон уу?

	— Очсоон. Аа биднийг хуурчхаад ирсэнгүй гэжээ. Одоо нэг хоёр элч яваад аваад ир! гэж. Тэгтэл өнөөх цагаан морьтой хүн, 

	— За эрлэгийн элч ирэх гэж байна. Чи хөдөө гараад дах нөмөрчхөөд, амандаа сүүл үмхчхээд, хошногондоо өвс хавчуулчхаад, нүдэндээ цус түрхчхээд хэвтэж бай! гэж. Хоёр элч яваад ирж.

	— Өнөөх хүн чинь мөн шив дээ?

	— Мөөн.

	— Үгүй энэ чинь яаж байгаа нь энэ вэ?

	— Үхчхэж. Даарч үхсэн гэхэд дах нөмөрчихсөн. Өлсөж үхсэн гэхэд өөх үмхчихсэн. Ноднин үхсэн гэхэд ногоо ургачихсан байна шүү дээ, явъя! Биднээс түрүүхэн явчхаж. Хэрээ саяхан нүдийг нь ухчихсан байна шүү дээ. Тэр цус нь байна. Явъя, эрлэг номон хаанд хэлье гээд яваад өгчээ. Ирээд л байж байсан, Эрлэг номон хаан өнөөх хоёр элчийг дуудуулжээ.

	— За, та хоёр аваад ирэв үү?

	— Очлоо. Үхчихсэн байна шүү дээ!

	— Аа жигтэйхэн юм. Би өөрөө очъё доо л гэж. Гурав хоноод халзан луусаа унаад явжээ. Тэгтэл өнөөх тус болдог элч нь ирээд л, 

	— За Эрлэг номон хаан өөрөө ирэх гэж байна, яах вэ? л гэж. Тэгээд Түнжинхүүд нэг арга зааж өгчээ. Бухаа эмээллээд нэг талд нь гурван дөрөө хийчхээд л хойш нь хөтлөөд явж байсан Эрлэг номон хаан хонгор халзан луустай хийсээд орж ирж, 

	— За, чи Түмэн наст Түнжинхүү мөн үү? гэж.

	— Мөн сөн билээ л гэж.

	— Чи хаачих гэж яваа юм бэ?

	— Танайд бараалхах гэж явна.

	— Аа, чи дандаа манай элчийг хуурдаг, сүрхий хүн гэл үү? гэж.

	— Сүрхий ч юу байх вэ дээ, жаахан л гэр орондоо хоргодсон хүн байна.

	— Чи яагаад манай дансанд байдаггүй юм бэ?

	— Үгүй ээ! Данстай, дансгүйг ч би яаж мэдэх вэ? дээ. Би очиж данслалтай биш гэж.

	— Үгүй чи яах гэж бух хөтөлж яваа юм бэ?

	— Та яах гэж луус унаж яваа юм бэ?

	— Эрдэмтэй болоод.

	— Таны энэ ямар эрдэмтэй юм бэ?

	— Ум гэхэд тэнгэрт гардаг, хум гэхэд орчлонг гурав эргэдэг юм аа.

	— Зайлуул тийм юм уу гэж.

	— Үгүй ээ, чиний бух ямар эрдэмтэй юм бэ? гэж.

	— Миний бух хум гэхэд тэнгэрт гардаг, ум гэхэд орчлонг гурав эргэдэг юм. Та тэгээд газар доогуур орчихно шүү дээ!

	— Аа газар доогуур ороод олдохгүй болчих минийхээс илүү юм. Солих уу хө! л гэж.

	— Сольё л гэж. Бухыг нь бариад авч. Луусыг нь аваад ум гээд л тэнгэрт гарчхаж. Эрлэг номон хаан өнөөх бухыг нь бариад л ум ч гэсэн байдаггүй, хум ч гэсэн байдаггүй, пад ч гэсэн байдаггүй, чирээд л буцаж. Өнөөх чинь ум, хум гээд орчлонг гурав эргэчхээд Эрлэг номон хааныд буучхаж. Тэгээд өнөөх элч нар ирээд л, 

	— Өнөөх Түнжинхүү яав? л гэж.

	— Яах юу байх вэ. Эндээс бух хөтлөөд яваа. Би Эрлэг номон хаан, энэ Түнжинхүү шүү гээд л олон юм ярих байх шүү! Барьж аваачаад хамгийн доод Доржнялма (Очирт там) гэдэг сүрхий тамд хийгээрэй л гэж. 

	— За л гэж. Тэр ч ер нь сүрхий хүн дээ! Барьж хийнэ л гэж. Ээ хараад байж. Тэгтэл өнөөх нь бух чирсээр айсуй гэнэ.

	— Ээ, би Эрлэг номон хаан шүү. Өнөө муу Түнжинхүү морь хуурч авч унаад алга болчихлоо гэж.

	— Аа, тийм үү чи. Биднийг ногоо хошногондоо хийж, өөх амандаа үмхэж сүрхий хуурдаг хүн гэл үү гээд барьж аваачаад доод тамд хийчихжээ. Түүнээс хойш там гэж байхыг больж, амархан сайхандаа жаргаж. Түнжинхүү Эрлэг номон хааныг тэгж чадсан юм гэнэ

	 


ТӨӨХӨН ХҮҮ МАНГАС ЭМГЭН ХОЁР

	Төөхөн хүү төө халзан шартай байжээ. Төө халзан шараа алж идэж. Богино хавиргыг нь босон суун барахгүй, өндөр хавиргыг нь өндийж хонож эс баржээ. Төөхөн хүү гүйж явтал нэг хэрээ дайралдаж. "Хэрээ гуай, хэрээ гуай, төө халзан шарын махнаас идэлцэж өгөөч!" Хэрээ "Идэхгүй!" гэж цааш гүйгээд явж.

	Нэг мангас эмгэнийд гүйгээд очиж. "Төө халзан шараа алсан нь, босон суун богино хавиргыг нь барсангүй, өндийн суун өндөр хавиргыг нь барсангүй". Мангас эмгэн "Идье дээ!" гэж. Төө халзан шарынх нь махыг идчихээд мангас төөхөн хүүг өөрийг нь идэх гэж. Тоононоос дүүжилчхэж. Мангас юманд явчхаж. Мангас долоон шар хүүхэдтэй юм санж. Төөхөн хүү мангасын долоон шар хүүг алчхаж, махыг нь татаад эхэд нь тавьчихаж. Төөхөн хүү дээвэр цаваг хоёрын завсарт орчхож. Мангас хүрээд ирж. "Долоон шар хүүхэд минь Төөхөн хүүгийн махыг татаад тавьж" гэж хэлж. Тэгээд махыг нь идэж. "Долоон шар хүүхэд минь яасан их унтаа вэ?" Дээлээ татаж. Долоон шар толгой нь өнхрөөд ойчиж. "Төөхөн хүү, чи хаана байна?" гэж.

	"Гэрт байна!" гэж дуугарч. Гэртээ ороод "Төөхөн хүү хаа байна?" гэж. "Гадаа байна!" гэж. Төөхөн хүүг эрээд гэрээ буулгаж. Төөхөн хүү хүүхдийнх нь цусыг олгойд нь хийгээд авч зугтжээ. Мангасаас зугтааж, мангас гүйцээд ойртож. Мөсөн дээгүүр гүйж яваад цусыг нь асгажээ. "Төөхөн хүүгийн цус гоожжээ!" гэж мангас долоожээ, хэл нь мөсөнд наалдаж. Мангас "Төөхөн хүү, төөхөн хүү!" гэж дуудаж

	"Төөхөн хүү, хэл мөс хоёрын завсраар цавчаад аль!" гэж. Төөхөн хүү: "Толгой хүзүү хоёрын завсраар цавчаал аль гэж хэлэв үү?" гээд толгой хүзүү хоёрын нь завсраар цавчаад алчихжээ. Ингээд амар сайхан жаргажээ.

	 


УХААНТАЙ ХҮҮГИЙН ҮЛГЭР

	Эрт урьд цагт эмгэн өвгөн хоёр аж төрөн суудаг байж гэнэ. Долоон сайн хүүхэдтэй, зургаан улаан үнээтэй юм санжээ. Өвгөн эмгэн хоёр насан өндөр болсон учир долоон хүүгээ "Долоон тийшээ явж амь зуу" гэж хэлж гэнэ. Тэгээд зургаан хүүдээ зургаан улаан үнээгээ өгөөд хамгийн бага хүүдээ мод хагалдаг сүхээ өгөөд

	"Миний хүү ой модонд очиж амиа тэжээ" гэж хэлж гэнэ. Тэгээд хүү ойд явж байтал хоёр талын зэрэгцээ модон дээр хоёр хон хэрээ суугаад нэг нь нөгөөгөөсөө ингэж асууж байна гэнэ.

	"Энэ хүүхэд юу хийж яваа юм бол?" гэсэнд "Энэ хүү яван явсаар цагаан санаат ноёны хүү болох юм байна билээ" гэж нөгөө нь хэлжээ. Тэгээд тэр шувууны үгийг сайн дуулж аваад цааш явж байтал оосор бүчгүй орд цагаан өргөө байна гэнэ. Ороод очсон чинь өвгөн эмгэн хоёр сууж байжээ. Өвгөн хүүгээс "Нүүртээ галтай, нүдэндээ цогтой, зориг золбоотой жаахан эр хэт нутаг хаа вэ? Хэрэг зориг хэнд вэ?" гэж асуусанд "Хэт нутаг барууны баруун тивд, хэрэг зориг энд дээ. Бид ах дүү долуул байгаад аав ээж минь нас өндөр болсон учир бид амь зуулга эрж яваа" гэж хэлж гэнэ. "За тэгвэл хүү минь манай хүү болоорой" гэжээ. Хүү ийнхүү цагаан санаат ноёны хүү болжээ. Гэтэл тэр нутагт их хар санаатай хаан байжээ. Хар санаат хаан арван сайн хүүтэй юм гэнэ. Цагаан санаат ноён арван сайхан охинтой юм санжээ. Хар санаат хаан нэг өдөр "цагаан санаат ноён нэг сайн хүүтэй боллоо. Тэр хүүг үгүй хийхгүй бол эцэстээ хаан төр булаацалдах хүү" гэж боджээ. Тэгээд тэр хар санаат ноён нэг өдөр "Чи өнөө шөнө манай хатныг мана" гэж хүүд зарлиг буулгажээ. Гэтэл тэр хатныг манасан хүн шөнө болгон үхдэг юм санжээ. Тэр хүү гэртээ ирж ноён аавдаа "Энэ хаан намайг өнөө шөнө хатнаа мана гэж зарлиг буулгав" гэж хэлжээ. Ноён аав нь "Ганц хүүгээсээ салах цаг болж" гээд уйлж гасалж гэнэ. Хүү шөнө хатны байдаг өргөөнд орж гэнэ. Тэр өргөөнд хоёр сандал байдаг байжээ. Орж ирсэн хүн заавал сандал дээр суух ёстой ажээ. Гэвч хүү хажууд нь суужээ. Хаалганы хоёр хатавчаар хүрэл зэс хоёр хошуу орж ирж гэнэ. Тэр хоёр хошуу хатны гэдэс рүү хатгаж орхисонд хатан орилж чарлаж гэнэ. Тэгээд сандал дээгүүр юм эрээд хүүгийн дэргэд ирвэл тэр хүү, тэр хүрэл зэс хоёр хошууг сүхээрээ цавчин унагааж гэнэ. Маргааш өглөө хүүг амьд байхыг эзэн хаан мэдээд "Чи өнөө шөнө таван өнгийн торго мана" гэж хэлжээ. Тэр торго манасан хүн гэртээ эргэж ирдэггүй юм санжээ. Хүү гэртээ ирж ноён аавдаа хэлбээс аав нь мөн уйлж гасалж гэнэ. "Би тэр торгыг нь манаад ирье" гээд хүү сүхээ аваад явжээ. Таван өнгийн солонго татдаг газрын цаад талд гараад хүү сууж гэнэ. Гэтэл хүзүүнээс нь таван өнгийн торго уясан хоёр нохой ноцолдоод ирж гэнэ. Хоёр нохойг сүхээрээ цавчиж унагаагаад өглөө нь эзэн хааны үүдэнд очиж

	"Та намайг таван өнгийн торго мана гэсэн биш тайган халтрын хоол болгох гэсэн байна" гээд эзэн хааны босгонд хоёр нохойн толгойг хаяв гэнэ. Эзэн хаан "Энэ үхдэггүй яасан сүрхий хүүхэд вэ?" гэж хорсоод "Чи таван өнгийн торго олж ир" гэж дахин зарлиг болгов. Хүү ноён аавдаа хэлээд явжээ. Тэр хүү явсаар байгаад жиргэх шувууны чимээгүй газар очив. Гэтэл зам дээр нэгэн Хангарди шувуу хавханд орсонтой тааралдав. Хавхнаас нь гаргаж тавьсанд "Би чамд нэг тус болно" гэж хэлээд явжээ. Цааш явж байтал оосор бүчгүй орд цагаан өргөө байж гэнэ. Хүрээд очсон чинь ногоон торгот хатан нохой хорьж өгч гэнэ. Цагаан торгот хатан юм оёод сууж байж гэнэ.

	"Нүүртээ галтай, нүдэндээ цогтой зориг золбоотой жаахан эр хэт нутаг хаа вэ, хэрэг зориг хэнд вэ? Хэний хүү хэн гэгч вэ?" гэж тэд асуусанд "Бид ах дүү долуул байгаад аав ээж хоёр минь нас өндөр болсон. Тэгээд би амь зуулга хайж явсаар цагаан санаат ноёны хүү болов. Гэтэл манай тэр нутгийн хар санаат хаан намайг таван өнгийн торго олж ир гэлээ. Түүнийг эрж явна" гэсэнд тэр хоёр

	"Бид хоёр бол дээд доод хоёр тивийн хоёр шуламс байсан. Хүн хорлодог хүрэл зэс хоёр хошууг чи авсан, ийм болохоор бид хоёр чиний эхнэр болно" гэж хэлэв. Хүү "За яах вэ, та хоёр тэгж байгаа бол тэгье" гээд ногоон торгот хатнаар зүүн гарын дагина, цагаан торгот хатнаар баруун гарын дагина болгож аваад цагаан заанд ачаагаа ачаад эргэн ирж явахыг хар санаат хаан мэдээд "Энэ чинь үхдэггүй яасан сүрхий хүү вэ?" гэж бүр ч хорон санаж "Одоо чи араатны хаанаас есөн эрдэнийн зандан ширээ авч ир" гэжээ. Хүү ноён аавдаа хэлээд аян замд гарч явсаар араатны хааны ордонд ирээд чонын суудал дээр сууж байтал бар, арслан, баавгай, чоно гээд бүх араатан хааныд ирж "Энэ юун хүн бэ?" гэсэнд "Ах дүү долуул байгаад аав ээж нас өндөр болсон. Тэгээд би цагаан санаат ноёны хүү болсон юм. Гэтэл хар санаат хаан намайг есөн эрдэнийн зандан ширээ авч ир" гэж зарлиг болгов. Түүнийг олохоор явж байна" гэж хэлэв."За яах вэ тэгвэл тэр ширээг аваад яв" гэж баавгай ширээг зааж өгч гэнэ. Тэгээд хүү "Яаж авч явъя даа" гэж байтал хангарди нисэн ирж "Чи миний нуруун дээр суугаад яв" гэж хэлээд ширээг шүүрэн авч нуруун дээрээ гаргаад "Энэ ширээн дээр суу" гэв. Тэгээд тэр хүү хангарди хөлөглөн хар санаат хааны гадаа ирээд "Авчрахыг би авчирлаа. Өргөж оруулахыг өөрсдөө мэд" гээд эзэн хааны гадна буулгасанд эзэн хааны арван мянган залуу өргөөд даасангүй гэнэ. Эзэн хаан дахин зарлиг буулгаж "Чи утааны хар морь унаад хурмастын хаанд захиа хүргээд ир" гэсэнд хүү "За" гэжээ. Тэгээд гэртээ ирж хоёр хатандаа "Би одоо яасан ч давахгүй нь" гэж гэнэ. Гэтэл тэр хоёр хатан "Чи энэ алтан хайрцгийг аваад яв. Зуун тэмээ харгана дээр зуун дөрвөлж хоргол асгаад дээр нь чамайг гаргаад доороос чинь гал өгнө, тэгэхлээр нь чи "Би гэртээ харьсан байх болтугай" гээд алтан хайрцгийн тагийг нээгээрэй" гэв. Тэгээд тэр хүүд алтан хайрцгаа өгөөд явуулж гэнэ. Хар санаат хаан зуун тэмээн харгана дээр зуун дөрвөлж хоргол асгаад түүн дээрээ хүүг гаргаад доороос нь гал түлж гэнэ. Галын дөл бие өөд халуу оргиод ирэх үед "Би гэртээ харьсан байх болтугай" гээд алтан хайрцгийн тагийг нээсэн чинь нэг мэдэхэд гэрийнхээ гадна хэвтэж байж гэнэ. Тэгээд тэр хүүд таван өнгийн торгоор хоёр хатан нь дээл оёж өгөөд "Эрхэм дээд хаан таныг хурмастын хаан урьж байна" гэсэн урилгыг эзэн хаанд өгөөд явуулжээ. Эзэн хаан тэр урилгыг үзээд "Энэ муу хүү хүрээд ирсэн юм чинь би хүрэлгүй яах вэ" гээд өөрөө зуун тэмээ харгана дээр зуун дөрвөлж хоргол асгуулаад доороос нь гал түлүүлээд хар санаат хаан шатаж үхэж гэнэ. Энэ үеэс эхлэн "Уулын чинээ харыг туулайн чинээ цагаан дийлнэ" гэсэн ардын цэцэн үг үүсэн гарсан гэнэ билээ.

	 


ҮЛЭМЖ БИЕТНИЙ ҮЛГЭР

	Эрт урьд цагт нэг өвгөн таван эр үхэр туугаад нэг модтой даваагаар давахаар хяр дээр нь гарахад нэг эмгэн бүхэл хонины мах чанаад шөлтэй нь төмөр торхонд хийгээд үүрэн явахыг үзээд

	"Та хаачих нь вэ?" гэсэнд эмгэн "Миний хүү энэ модонд түлээ бэлтгэж байгаа юм. Түүнд хоол өгөх гэж явна" гэж өчвөл тэр хүн эмгэнийг түлхэж унагаад мах шөлийг идэж уугаад давааны өвөр рүү маш маадгар сажилж гэлдэрч явжээ. Харин өнөөх эмгэний хүү хоолгүй болсондоо уурлаж дэргэдээ байсан нэг ургаа модыг үндэстэй нь булга татаж аваад нөгөө өвгөний хойноос явган гүйжээ. Мөнөөхөн өвгөн эргэж харахад эмгэний хүү бололтой нэг их том хар мод барьсан хүн хойноос нь гүйж явахыг үзээд өвгөн маш хурднаар морио гуядан таван шараа туух гэтэл тэр үхэр нь тарж зугтаад болохгүйд бүгдийг түүж өвөртлөн давхиад явж байсан нь гүйцэгдэхийн үед нэг гүвээ байжээ. Түүний цаана нэг өвгөн гэрийн гадаа түлээ хагалж суусанд саях хүн өгүүлрүүн: "Өвгөн гуай. Өвгөн хүнд ялгаа юу байх вэ! Та надад тусална уу. Намайг энд хүн барих гэж явна. Та намайг нэг сайн газар нууж өгвөл болох уу?" гэсэнд түлээ хагалагч өвгөн зөвшөөрч "За тэгвэл миний хамрын зүүн нүхээр орогтун!" гэв.

	Өнөөх өвгөн хамрын нүхээр давхин ороод байтал эмгэний хүү модоо арьсаар түлээ хагалж байгаа өвгөний дэргэд ирээд "Морьтой өвгөн хаана байна? Чи түүнийг яасан бэ?" гэсэнд "Би мэдэхгүй" гэж тэр өвгөн хэлбэл "Чи яагаад мэдэхгүй байх вэ? Чиний дэргэд ирээд мөр нь алга боллоо" гээд модоо далайжээ. Түлээ хагалагч өвгөн айхдаа:

	"Миний хамрын баруун нүхээр орно билээ" гэж хэлсэнд мөнөөхөн хүү модоо чирсээр хамарт нь орж цааш явж байсанд харин мөн өвгөн морьтойгоо зогсож байсныг үзээд хоёулаа хэрэлдэж хүү модоо далайх гэтэл түлээ хагалж байгаа өвгөний хамар дотор юм сэрвэгэнээд найтаасанд хамрын баруун нүхэнд байсан хүү нь баруун тивд унаж зүүн нүхэнд байсан өвгөн зүүн тивд унаж амар сайхан жаргажээ.

	 


ХААН, ХААНЫ БАГА ХҮРГЭН, ХАНГАРДИ ШУВУУНЫ ҮЛГЭР

	Урьд нэг хаан байжээ. Есөн сайхан охинтой юм байжээ. Эгчмэд найм нь цөм хаан аавын зориг зарлигийг дагаж уг сурвалжтай, ухаантай бодолтой эрд очжээ. Харин отгон охин нь тэгсэнгүй, суунги майжгий гуталтай, шагайгаараа шар эсгий цухуйлгасан, борвиороо бор эсгий цувуулсан тархай хожгор хүүтэй суух гэдэг байжээ. Хаан эцэг, хатан ээж, олон эгч нар нь аргадаж аашилж элдвээр ятгавал ер болохгүй тулд аргагүй тэр хоёрыг гэрлүүлэх болж "Уг муут, усан дотроос гал түймэр авлаа" гээд хотныхоо хойд захад тэнгэрт тулсан хар овоохой барьж өгчээ. Тэгж байтал хааны адуунд шөнө бүр унагалдаг гүүний алтан цээжтэй мөнгөн бөгстэй унага алга болоод байдаг болов. "Түүнийг хэн авч байна вэ?" гэж шөнө адуугаа манадаг болжээ. Найман хүргэн ээлж дараагаар манаад хулгайчийг олж чадсангүй унагаа алдчихжээ. Тэгтэл хаан нь өөрөө манаад ч бас хэн авсныг олж чадсангүй унагаа алджээ. Тархай хожгор хүү тэр хүргэдийн адил "Адуу маная" гэж гуйдаг боловч түүнийг тоодоггүй байжээ. Адаг сүүлд нь одоо түүгээр мануулахаас аргагүй болжээ. "Бидний олж бариагүй хулгайг энэ муу тархай хожгор хүү яаж олох билээ?" гэж бүгд хүүг элэглэж дооглож байв.

	Гэвч тэр хүү бусад хүргэдийн адил унтчихсангүй. Үүр шөнө завсарлахын үеэр өнөөх гүү унагалж гэнэ. Тэгтэл аварга том Хангарди шувуу нисэж ирээд өнөөх алтан цээжтэй мөнгөн бөгстэй унагыг нь шүүрч аваад нисжээ. Хожгор тархай хүү хавчаахай нум сумаа яаран онилж шившиж харвавал Хангардийн өд, унаганы сүүл хоёртой сум нь бууж иржээ. Хангарди үүлэн тэртээд далд оржээ. Хүү тэр сүүл өд хоёрыг гэртээ авчраад эхнэртээ "Үхэгтээ хийчих" гэж өгчээ. Харин хаан аавдаа юу ч хэлсэнгүй гэнэ. Тэгтэл унага алга болдог хэвээр удаж хулгайчийг нь хараахан олоогүй л байсан тул хаан ахмад найман хүргэнэ ээ авчруулаад "Дэвэн дэлхийг тойрч байгаад ч хамаагүй тэр хулгайчийг олж алтан цээжтэй мөнгөн бөгстэй адууг минь тууж ир" гэж зарлиг буулгав. "Адууны эрэлд чинь би явалцъя" гэж Тархай хожгор хүүг гуйхад "Саваагүй нохой саранд хуцна гэж; чи муу бас юу ч билээ" гэж дооглоод байжээ. Хүү "Явалцъя" гэж гуйгаад салахгүйд янгирцаг болсон эмээлтэй, ясан хэдрэг болсон хашин морь өгч "За яах вэ. Замдаа үрэгдэнэ биз!" гэж явуулахаар болов. Үүнд бага хүргэн илүү дутуу үг ч хэлсэнгүй, эмээл хазаартай морио унаад гэртээ харьжээ. Авгайгаа дуудаж хэлэв: "Хаан эцэг энэ морийг надад хайрлав. Ийм мориор би яаж явах билээ? Хэдэн гүвээний цаана очоод би эмээлийг гэдсэнд нь хөглүүлээд хөлд нь цус түрхээд буцаагаад тавьчихна. "Хашин харыг ч унаж чадалгүй чирүүлээд үхэж" гэж бодож байг. Би сайн морио унаад саадгүй цаашаа явна. "Ийм өөдгүй эрд очлоо" гэж чамайг шоолж доромжлох биз. Тэгвэл чи өнөөх үхэгт нуусан өд сүүл хоёрыг үзүүлээд "Муу ч гэсэн эр минь найман хүргэн шиг унтчихаагүй манажээ" гэж хэлээрэй" гэж захижээ. Гэргийтэйгээ салах ёс хийгээд хүргэдийн хойноос гэлдэрч гарчээ. Тархай хожгор хүүгийн хэлсэн бүхэн ёсоор болсонд отгон охин унаганы сүүл өд хоёрыг үзүүлсэнд хаан жигтэй их гайхаж, жирийн биш ээр баярлажээ. Тэгээд отгон охиныхоо хар хүнийг ондоогоор боддог болжээ. Есөн хүргэн цааш явсаар сар болсонд ахмад найман хүргэний морь эцэж тэд цаашаа явахаа больжээ. Харин бага хүргэн нь явсаар л байжээ.

	Тэгээд нэг өндөр уулын дэргэд оосор бүчгүй орд цагаан гэр байж гэнэ. Тархай хожгор хүү тэр гэрт орсон, нэг эмгэн байжээ. Эмгэнээс үг асуусан чинь эс тоож дуугарсангүй гэнэ. Тэгэхлээр нь "Ална хядна" гэж сүрдүүлсэн чинь "Энэ гэрт Хангарди суудаг" гэж гэнэ. "Хангарди удахгүй гэрлэх гэж сүй бэлэг тавих алтан цээжтэй мөнгөн бөгстэй зуун адуу цуглуулах гэж байсан. Бараг ч тоо ёсоор болгосон гэнэ. Нэг муу хүн нэг унагыг харваж хорлоогүй сэн бол өдийд зуун адуу болчих байсан гэнэ. Бас Хангарди ууртай ирвэл хуй салхи дэгдээж тооноороо орж ирдэг, сайхан зантай ирвэл сэв хийгээд чимээгүй үүд хаалгаараа орж ирдэг" гэж тэр эмгэн ярьжээ.

	Энэ бүх өөртөө хэрэгтэй үгийг дуулж аваад хааны хүргэн ойрхон нэг газар нуугдаж бүгээд хүлээж байжээ. Гэнэт хуй салхи босож Хангарди гэрийн тооно дээр суухыг завдмагц Тархай хожгор хүргэн татсан сумаа харвасан сан, амин зүрхээр нь орчихжээ. Тэгж Гарьдыг алчхаад гэрт нь эргэж ирж өнөөх эмгэнээс шаардаж байж Хангардийн хулгайлсан олон унага хаана байгааг заалгаж авчээ. Тэр ерэн есөн алтан цээжтэй мөнгөн бөгстэй адуугаа олж авч туугаад эргэжээ.

	Буцах замдаа хааны бусад хүргэдтэй уулзвал тэд тураалдаа хүрч турсага шарж идэж байжээ. Тэгэхлээр нийлээд явав. Тархай хожгор хүргэнийг энэ сүрэг адууг олоод ирснийг үзээд тэдэнд атаархах сэтгэл төрөөд түүнийг хорлохоор шийджээ. Тэгээд тавин алд там малтаж, хивсээр бүтээгээд "Адуу олж амьд ирсэнд найр хурим хийнэ" гэж өнөөх хивсэн дээрээ суулгахаар зэхсэн юм байжээ. Тархай хожгор хүү юу ч хар сэжиг аваагүй тул хивсэн дээр суух гэтэл нүхэнд уначихжээ. Тэгээд хүргэд алтан цээжтэй мөнгөн бөгстэй адууг нь хөөгөөд аваачих гэсэн, адуу нь тал тал тийшээ тарж давхиад гүйцэгдсэнгүй гэнэ. Өнөөх хүү нүхэнд үхдэгийн даваан дээр болж байтал унасан шарга морь нь ерэн есөн алтан цээжтэй, мөнгөн бөгстэй адууны дэл сүүлийг хоньчин хүүхнээр томуулж зуун алд алтан мөнгөн дээс томуулаад түүнээ нүхэнд унжуулж эзнээ гаргаж авчээ. Нүхнээс гаргаж авсан морь хоньчин хүүхэн хоёрт баярлахын ихээр баярлаад хааны бага хүргэн талаар нэг тарсан алтан цээжтэй мөнгөн бөгстэй адуугаа туугаад амар сайн явж харьжээ. Хаан алтан цээжтэй мөнгөн бөгстэй адуугаа үзээд жигтэй их баярлаж бас бага хүргэнэ ээ бусдаас илүү хайрлан дотно болсон тулд "Эрийг бүү бас, далайг бүү янд" гэдэг болжээ. Өнөөх хүргэдийн бүтэлгүй муу явдлыг дуулж мэдээд цөмийг цаазлан хороох гэсэн боловч бага хүргэн ууч сэтгэлээр өршөөсөн тул больжээ. Бага дагина, бага хүргэн хоёрыг эрхэмлэн хүндлэх болсон тулд Тархай хожгор хүү маань мөн биедээ хувилаад гоо сайхан хатантайгаа амар сайхан жарган сууж хааныг нас барахад хаан төрийн хэргийг мэдэх болжээ. Тэгээд жаран жилийн жаргал наян жилийн найр хийж хутга тавилгүй мах идэж хундага тавилгүй дарс ууж амар суун жаргацгаажээ.

	 


ХААНЫ ХҮҮ ГОМБО, ХАРЦЫН ХҮҮ ГОНГОР

	Эрт урьд цагт нэг хааны хүү, харцын хүү хоёр их дотно үерхэж бие биедээ дасжээ. Хааны хүүг Гомбо, харцын хүүг Гонгор гэдэг байжээ. Харцын хүү Гонгорын эцэг эх хоёр цуваад үхэхэд Гонгор ганцаар хоцорчээ. Тэгээд нэгэн өдөр Гомбодоо хэлсэн нь, 

	— За найз минь! Одоо би санаж сарвайх эцэг эхгүй, гон бие гозон толгой боллоо. Тэгэхээр надад энд суух хэрэг алга! Харь газар явж юм үзэж, эрдэм ном суръя! гэжээ. Гэтэл хааны хүү Гомбо:

	— Тэгвэл би чамтай хамт явна. Би чамаас яасан ч салахгүй гэхэд нь Гонгор, 

	— Тэгж яаж болох вэ? Чамд хаан эцэг, хатан ээж, эд хөрөнгө, мал сүрэг юу хэрэгтэй юм бүхэн байна. Над шиг өнчин гуйлгачныг дагаад чи зовно гэжээ. Гомбо, 

	— Би чамаас ямар боловч салахгүй, зовбол хоёулаа хамт зовно. Жаргавал хоёулаа хамт жаргана биз! Ямар боловч хоёулаа л хамт явна гээд байж гэнэ. Тэгээд хоёулаа хамт явж гэнэ. Олон хоног явж явж ядраад, нэг модны сүүдэрт хэвтээд хоёул унтжээ. Хааны хүү есөн хэл мэддэг эрдэм сурсан байжээ. Гомбо түрүүлж сэржээ. Гэтэл баруун талаас нэг хэрээ, зүүн талаас нэг хэрээ нисэж ирээд, тэр хоёрын сүүдэрт нь унтаж байсан модон дээр сууж гэнэ. Баруун талаас ирсэн хэрээ нөгөөгөөсөө, 

	— За чи юу үзэв? Юу дуулав? гэж асуужээ.

	— Би юу ч үзсэнгүй, юу ч дуулсангүй. Харин чи юу үзэв? Юу дуулав? гэж асуужээ. Тэгэхэд нь нөгөө хэрээ, 

	— Би их юм үзэж, их юм дууллаа. Түүнийгээ чамд хэлэхгүй гэжээ. Нөгөөдөх нь, 

	— Чамайг хэлэхгүй бол би боож үхлээ гээд модны салаанд толгойгоо хавчуулаад муухай орилоход нөгөөх нь сандарч:

	— Хэлье, хэлье! Чи минь битгий үхээч гэж гуйжээ.

	— За, тэгвэл чи үзэж дуулснаа хэл гэхэд нөгөө хэрээ хэлсэн нь, 

	— Энд долоон чөтгөр эрдэнийн таяг булаацалдаад хэн нь ч авч чадахгүй байна. Түүнийг яаж авах вэ? гэжээ. Энэ үгийг сонссон хааны хүү, Гонгорыгоо дуудаж сэрээгээд хоёул одоо бушуу явъя гэжээ. Тэгээд зүүн тийшээ гүйж байтал замд нэг ханын модны хугархай тааралдаж гэнэ. Түүнийг авч цаашаа явсаар эрдэнийн таяг булаацалдан байсан долоон чөтгөр дээр очжээ. Гомбо тэднээс, 

	— Та нар ямар юмаа ингэж булаацалдаа вэ? гэж асуухад чөтгөрүүд, 

	— Бид эрдэнийн таяг олоод, түүнийгээ булаацалдаад хэн нь ч авч чадахгүй байгаа юм гэжээ. Ингэж булаацалдаад байвал та нар хэн нь ч авч чадахгүй. Та нар уралдаад ирцгээ! Хэн түрүүлсэнд чинь тэр таягийг өгье! гэж хааны хүү хэлжээ. Чөтгөрүүд зөвшөөрч уралдаж ирэхэд нь түрүүлсэн чөтгөрт нь ханыхаа модыг бариулчхаад яваад өгчээ. Хоёр хүү буцаж ирээд, модныхоо дор унтаад өглөө сэрсэн чинь том сайхан гэр дүүрэн эд баялаг, гадаа нь таван хошуу мал багширч байжээ. Энэ бол эрдэнийн таягийн ид шид байжээ. Нэгэн өдөр нөгөө хоёр хэрээ баруун, зүүн талаас нисэж ирээд модон дээр суужээ. Зүүн талаас ирсэн хэрээ нөгөөгөөсөө, 

	— Чи юу үзэв? Юу дуулав? гэж асуухад нь, 

	— Би их юм үзлээ. Их юм дууллаа түүнийг чамд хэлж болохгүй! гэхэд нөгөөдөх нь, 

	— Тэгвэл, би үхлээ! гээд модны салаан завсар толгойгоо хавчуулаад орилжээ. Тэгэхэд нь нөгөө хэрээ сандарч, 

	— Чи битгий үхээч. Би хэлье! гээд хэлсэн нь, 

	— Нөгөө долоон чөтгөр чинь өнөөдөр эрдэнийн шаахай булаацалдаад байна гэжээ. Энэ үгийг сонссон Гомбо, Гонгороо дагуулан тэр зүг явжээ. Замд нь нэг айлын нутаг дээр байсан гутлын зулгийг аваад явжээ. Тэгээд долоон чөтгөр дээр очжээ.

	— За та нар чинь юу гэгчийг булаалдаад байгаа юм бэ? гэж асуувал, 

	— Бид эрдэнийн шаахай булаалдаад хэн нь ч авч чадахгүй байна гэжээ. Тэгвэл та нар яваад уралдаад ир! Түрүүлж ирсэн нь шаахайгаа ав! гэхэд, долоон чөтгөр зөвшөөрч уралдахаар явжээ. Түрүүлж ирсэн чөтгөрт гутлынхаа зулгийг атгуулчхаад яваад өгчээ.

	Хэд хоногийн дараа нөгөө хоёр хэрээ мөн л баруун ба зүүнээс ирээд, зүүн талаас ирсэн хэрээ нөгөөхөөсөө “Чи юу үзэв? Юу дуулав?” гэж асуухад цаадах нь, “Би юу ч үзсэнгүй, юу ч дуулсангүй! Харин чи юу үзэв? Юу дуулав?” гэж асуужээ. Тэгэхэд зүүн талаас ирсэн хэрээ:

	— Би их юм үзлээ, их юм дууллаа. Чи яасан амьтан гэгч вэ? Дандаа л юу ч үзсэнгүй, юу ч дуулсангүй гэж байдаг. Би үзсэн юмаа чамд хэлэхгүй гэжээ. Охин хэрээ, 

	— Тэгвэл би үхнэ гэж сүрдүүлдгээрээ сүрдүүлэхэд, 

	— За хэлэхээс биш яах вэ. Чи минь битгий үх! гээд ярьсан нь:

	— Нөгөө долоон чөтгөр чинь өнөөдөр далдын хар малгай булаацалдаад хэн нь ч авах аргаа олохгүй байна гэжээ. Үүнийг дуулсан Гомбо, Гонгорыгоо дагуулан тэр зүг гүйжээ. Замд нь нэг муу тоорцог хэвтсэнийг аваад явжээ. Цааш явж долоон чөтгөр дээр очиход нээрээ нэг малгай булаалдаж байжээ.

	— За та нар чинь юугаа булаалдаа вэ? гэж асуувал:

	— Бид далдын хар малгай гэдгийг булаацалдаад хэн нь ч авч чадахгүй байна гэжээ. Та нар яваад уралдаад ир! Түрүүлсэнд чинь өгье! гэхэд долоон чөтгөр зөвшөөрч уралдахаар явжээ. Түрүүлж ирсэн чөтгөрийн толгой дээр тоорцгоо тавьчхаад, өөрсдөө малгайг нь өмсөөд зугтаачхаж гэнэ. Гэртээ ирээд Гомбо, Гонгортоо хэлсэн нь:

	— За хоёул маргааш гурван эрдэнээ аваад явна. Одоо энд суухгүй. Явж газар үзье гэжээ. Ингэж маргааш нь хоёр хүү аян замдаа гарч явжээ. Хэдэн өдөр яваад нэг айлын бараа харагдаж гэнэ. Айлын гадна өдий төдий олон морь мал багширч байгааг харвал ямар нэг наадам хийж байгаа байжээ. Хааны хүү Гомбо хэлсэн нь:

	— За. Гонгор минь, хоёулаа энэ айлд очъё. Тэгэхдээ чи ил очоорой. Би далдын хар малгайгаа өмсөөд далд очно. Би үргэлж чиний хажууд байна. Миний юу хэлснийг хийгээрэй! гэжээ. Ингээд хоёулаа ил далд байдлаар очжээ. Тэр айлд олон хүн цугларч ихээхэн найр наадам хийгээд тарж байж гэнэ. Гэтэл эмгэн, өвгөн хоёр уйтгартай уйлж суужээ. Хүмүүс цөм тараад явж гэнэ. Эмгэн, өвгөн хоёр уйлаад хоцорчээ. Тэгэхэд Гонгор тэр хоёроос асуусан 

	— Хүмүүс цөм баяр баясгалантай найр наадам хийж байхад та хоёр юунд ингэж уйтгарлан уйлж байгаа юм бэ? гэхэд тэр хоёр хэлсэн нь, 

	— Манай энд долоон настай хүүгээр хаан ширээнд суулгадаг. Хаан ширээнд суусан хүүхэд нь гурав хоног хэтрэхгүй үхдэг юм. Маргааш ганц хүүг минь тэр хаан ширээнд суулгахаар сая найр хийгээд тарж байна. Тэгээд л бид хоёр ганц хүүгээсээ салах болсондоо уйлж байгаа юм гэжээ. Тэгэхэд нь Гомбо чихэнд нь шивнэж, 

	— Би танай хүүгийн оронд хаан ширээнд чинь сууя гэж хэл! гэжээ. Тэр ёсоор Гонгор хэлсэн нь:

	— Би бол эх, эцэг, төрөл садан байхгүй, ядуу хоосон тэнэмэл амьтан байгаа юм. Надад үхэхэд гомдох юм алга. Ингэхлээр маргааш танай хүүгийн оронд очиж гурав хоног хаан болоод үхье гэжээ. Эмгэн, өвгөн хоёр эс зөвшөөрөн: "Юу гэсэн үг вэ. Миний хүүгийн амь ч, хүний хүүгийн амь ч адилхан. Өөрийн хүүгийн золиосонд хүний үрийг гаргаж яаж болох вэ?” гэжээ. Гэсэн ч Гонгор учирлан гуйсаар тэр хоёрыг зөвшөөрүүлж гэнэ. Тэгээд “Маргааш хүүгийнхээ хувцсыг надад өмсгөөд, өөрийнхөө хүүг нуучхаарай!" гэжээ. Маргааш өглөө нь тэр ёсоор бэлтгээд байтал бага үд болох үед хааныхаас хүүг авахаар сүйх тэрэг, бараа бологчид иржээ. Тэгээд Гонгорыг аваад явж, Гомбо ч хамт даган явжээ. Хааны ордонд очвол, хааны хатан гэж нэг сайхан хүүхэн байж гэнэ. Ордныхон түүнийг Цэвцэл гэдэг байжээ.

	Шөнө орой болж унтах болсон чинь Цэвцэл хатан эргэл мөргөл хийнэ гээд гарч гэнэ. Хааны хүү Гомбо, харцын хүү Гонгортоо хэлсэн нь:

	— Эндхийн хаан үхээд байдгийн учир энэ Цэвцэл хатанд байх шиг байна. Тэгэхээр энэ хатан юу хийдгийг нүд салгахгүй дагаж мэдье гээд хатны хойноос гарчээ. Хатан үнсэн дээр очиж нэг хөрвөөгөөд урт улаан үнэг болчхоод зүүн хойшоо давхижээ. Хааны хүү Гомбо эрдэнийн шаахайгаа өмсөөд хойноос нь дагаж гэнэ ээ. Нэлээд явсны дараа том цагаан байшинд ирээд, “Тончийн цагаан лам хаалгаа нээгээрэй" гээд хаалгыг нь цохижээ. Лам хаалгаа тайлаад “Чи ганцаараа ирэв үү?” гэж асуужээ. “Ганцаар ирсээн” гэхэд хатныг оруулжээ. Гомбо ч хамт орж гэнэ. Хатан хэлсэн нь: 

	— За, би нэг шинэ хаантай боллоо. Одоо түүнийг яаж үгүй хийх вэ? гэж асууж гэнэ. Лам хэлсэн нь:

	— Тэр амархан. Хаан хүү дээшээ харж унтдаг юм гэж дээшээ харуулж байгаад уушги зүрхийг нь амаар нь сугалчих гэж гэнэ. Цэвцэл хатан:

	— За, тэгье гээд гарч гэнэ. Гомбо хамт гараад эрдэнийн шаахайнхаа ачаар түрүүлж ирээд Гонгортоо хэлсэн нь:

	— За найз минь танай хатан чинь хүн биш шуламс юм байна. Тээр зүүн хойно байдаг Тончийн цагаан лам гэдэгтэй сүлбээтэй юм байна. Түүнтэйгээ нийлж хаан ширээнд суусан хөвүүдийн голыг тасалдаг юм сан ажээ. Одоо чамайг алахаар ярилцаж тохирлоо. Чамайг дээшээ харуулж байгаад уушги зүрхийг чинь амаар чинь сугалах гэнэ. Тэгэхээр чи дээшээ харж хэрхэвч болохгүй шүү! Дээшээ харвал л өнгөрнө шүү! Би орны толгойн хөндийд сууж байна гэж хэлжээ. Удсан ч үгүй хатан ирж унтах болжээ. Хатан хэлсэн нь:

	— Хаан хүн чинь дээшээ харж унтдаг ёстой юм. Чи дээшээ харж унтаач! гэжээ.

	— Би дээшээ харж ерөөсөө үзээгүй. Тэгж сураагүй гэжээ. Хатан дээш нь харуулах гэж хэчнээн оролдоод чадсангүй. Хүчээр өндийлгөөд ирэхэд нь Гомбо дэрний хөндийгөөс доош татаж байсаар өглөө болгожээ. Хатан нь хуучин ёсоороо явсаар Тончийн цагаан ламынд ирж хаалгыг нь цохижээ. Тончийн цагаан лам хаалгаа нээж “Чи ганцаараа ирсэн үү?” гэжээ. Хатан ганцаар ирснээ хэлээд дотогшоо оржээ. Гомбо бас л хамт оржээ. “За яав? Дөнгөв үү?” гэж ламын асуухад, “Яаж ч чадсангүй, ер дээшээ харж өгөхгүй юм. Бүр ядчихлаа. Өргөөд ирэхээр буцаж унаад дийлэхгүй юм” гэжээ. “Олхиогүй гэдэг чинь, би л өөрөө аргалахаас биш яах вэ? Маргааш би тооно дээр чинь өнгийн шувуу болоод донгодно. Тэгэхээр чи, хаантан хараач! Ямар сайхан дуутай шувуу вэ? гээрэй. Тэгээд дээшээ харахаар нь би уушги зүрхийг нь амаар нь сугалчихъя гэж гэнэ. Хатан “За тэгье" гээд буцахад, Гомбо түрүүлж ирээд Гонгорт хэлсэн нь, “Маргааш өглөө Тончийн цагаан лам ирээд тооно дээр чинь өнгийн шувуу болж донгодох гэж байна. Тэгэхээр чи өглөө эрт босоод хатнаараа тогоо дүүрэн шар тос буцалгуулаад, галыг сайн өрдүүлээд байгаарай! Тэгэхэд тонон дээр чинь Тончийн цагаан лам гэгч өнгийн шувуу болон маш сайхан донгодох вий. Ямар сайхан донгоддог шувуу вэ? Хаантан хараач гэж хатан чинь чамд хэлнэ. Тэгэхэд нь чи, өдий болтол сайхан дуутай шувуу үзээгүй хаана явсан золиг вэ? Аль вэ, галынхаа хайчийг гээд хайчийг нь аваад галаа хутгаарай! Би өрх дээр сууж байгаад Тончийн цагаан ламыг тогоотой тос руу чинь түлхээд унагана. Чи бушуухан аваад гал руу хийгээрэй гэжээ. Маргааш өглөө нь хаан хүү эрт босоод нөхрийн хэлсэн ёсоор хатнаараа тогоо дүүрэн шар тос буцалгуулаад, гал өрдүүлээд л байжээ. Тэгтэл тооно дээр нь өнгийн шувуу донгоджээ. Хатан ч:

	— Хаантан хараач! Яасан сайхан дуутай шувуу вэ? гэжээ. Хаан хүү:

	— Өдий болтол сайхан дуутай шувууны дуу сонсоогүй, хаана явсан золиг вэ? Аль вэ! Галынхаа хайчийг гээд галын хайчийг нь булааж аваад галаа хутгахад, Тончийн цагаан лам тогоон дотор нь унажээ. Хүү хавчиж аваад галд хийх гэтэл нисээд гараад явчихжээ. Хатны царай зүс час улаан болчихсон, орох газраа олохгүй байж гэнэ.

	Шөнө болж хатан эргэл мөргөлдөө гарч Гомбо дагах ажилдаа оржээ. Цэвцэл хатан хуучин явдгаараа яваад Тончийн цагаан ламынд очиж хаалгыг нь цохиж гэнэ. Их удаан цохиулсны эцэст Тончийн цагаан лам гэгч чүү чамай амь голтой амьтан ирж хаалгаа тайлж өгөөд, “За чи өнөөдөр бас л ганцаараа ирэв үү?” гэж асуужээ. "Ганцаараа ирэхгүй хэнтэйгээ ирэх юм бэ?” гэхэд, “Аа тийм үү? Чи над дээр ганцаараа ирдэггүй, ханьтай ирдэг юм байна. Танай хаан ч ганцаараа биш, ханьтай хүн байна. Энэ удаа би танай хааныг дийлсэнгүй. Харин дийлэгдээд одоо үхэх гэж байна. Чи тэр хаантайгаа жаргаарай! Харин чи хааныхаа ганцаар юм уу, ханьтай юм уу? гэдгийг мэдье гэвэл, хаантайгаа шатар тоглоорой! Чи заавал шалаарай. Шалахдаа “Хааны хүү Гомбо, харцын хүү Гонгор” гээд шалаарай! Тэгэхэд мэдэгдэнэ дээ гээд үхэж гэнэ. Цэвцэл хатан уйлж унжсаар гэрийн зүг буцаж гэнэ. Гомбо түрүүлж ирээд Гонгортоо хэлсэн нь, Маргааш хатан чинь чамтай шатар тоглоно. Тэгэхдээ “Хааны хүү Гомбо, харцын хүү Гонгор” гээд шалах байх вий. Тэгэхэд нь чи эргүүлээд “Тончийн цагаан лам тог! Том Цэвцэл дуг! гээд л дулж шалаарай!” гэж захижээ. Хатан маргааш нь “Хаантан хоёулаа шатар наадъя” гэжээ. Хаан хүү зөвшөөрч шатар тогложээ. Хатан, Тончийн цагаан ламын захиснаар “Хааны хүү Гомбо, харцын хүү Гонгор” гээд л шалж гарч гэнэ. Хаан хүү Гонгор хариуд нь, “Тончийн цагаан лам тог! Том Цэвцэл дуг” гээд шалаад орхисон чинь хатан тас гэдрэгээ харж унаад, урт улаан үнэг болж гараад давхих гэсэн, хааны хүү Гомбо хутгаа шүүрч барьж аваад хонго, борвины шөрмөсийг тас огтолж галд шатаан алж устгаж гэнэ. Ингээд харцын хүү Гонгор хаан ширээнд сууж, хааны хүү Гомбо хааны баруун гарын шадар түшмэл болоод амар сайхандаа жаргаж гэнэ ээ.

	 


ХАР ИДЭГЛЭН ТАЙЖ

	Урьд Хар Идэглэн тайж байж гэнэ. Сагил цагаан ингэтэй, сайхан цагаан ботготой, хаздаг хар бууртай. Сагил цагаан ингийг нь албанд өгч, хаздаг хар буураа гурамсан дээсээр холбоод гурван хоног дөхүүлж өгч. "Чи өвөр газраар битгий яв, араар яваарай!" Өврөөр өвгөлдэй иднэ, ар газраар ботго даараад явж чадахгүй. Даараад өвөр газар хоножээ. Тэгсэн долоон өвгөлдэй чоно ирж. Ботгыг "Долоон үмх махгүй, долоон атга унгасгүй" гэж. "Зургаан сайхан хүзүүтэй идвэл идье!" гэж, нэг өвгөлдэй. "Тэгвэл байг даа, байг даа!" Зургаа нь "Идье, идье, би атга унгасгүй! Зургаан сайхан хүзүүт идвэл идье!" гэж. Нэг нь "Байг даа, байг даа!" гэж байж. Зургаа нь "Идье!" гэж байгаад явчхаж. Яваад байж, нэг төмөр ширвүүл барьсан хүн тэмээнд явж. Хөл нь мөнгө болсон, бөгс нь алт болсон. Дунд нь ороод явах гэсэн. Түрүүнд нь очих гэсэн буур нь хазаад явуулахгүй, сүүлд нь явах гэсэн ширвүүлдээд явуулахгүй. Захаар нь холхон яван нэг баян айлын гадаа очоод тэмээ нь хэвтэж. Ботго нь үнсэн дээр нь буйлаад хэвтэж байж. Нэг тэмээ эхтэй нь адил буйлаад байна. Ботго урагшаа буйлаад байна. Нэг ганцхан эр эхийг нь унаж байна. Тэгсэн Хар идэглэн тайж сагил цагаан ингийг авах гэж байна. Тэр ганц эр хүн "Өгөхгүй" гэж байна. Өнөө ганцхан эр хүнийг алах гэж байна. Гурван мянган цэрэг гурав бүсэлж. "Эр ганцхан хүний нэг айхавтар морь байна" гэж байна. Тэр морийг түшиж, хантайрч. "Чамайг гурван мянган цэрэг алах гэж байна, чи босооч!"

	Гурван мянган цэргийг тэр ганцхан хүн гурав ширвүүлдээд алчхаж. Хар идэглэн тайж тэр ганцхан хүнийг "Хэд хоногоос ирье, цай зооглоорой!" гэж байна. Цай уух гээд явж. Морь "Идээ эзнээ таньдаггүй, ирэг сүүлээ таньдаггүй. Та урьдаар амс!" Үүд цохив, хүн болж. "Би хүн болсоор үүл цохиулж үзээгүй, эсгий тавиулж авч үзээгүй. Би энэ биеийг олсоор домботой цай уулгаж үзээгүй". "Чи авдрын араас архи аваарай!" "Би хүн болсоор, архи ууж үзээгүй гээрэй!" гэж морь захиж. Морины үгэнд орсонгүй, үүд сөхүүлж. Ганц эр хүн маань бас цай ууж, идээ идэж, архи уугаад үхжээ. Түүний морийг дөрвөн давхар төмөр байшинд хийж. Тэгсэн морь нь байшингийн цаана унгалдаж. Тэнгэр өөд гурван өнгийн солонго татаж явж. Тэр морь тэнгэрээс гурван дагина авчирч, хоёрыг нь морин дээр тавьж, нэгийг нь толгой дээрээ суулгаад явчхаж. Ганц эр хүнийг сэргээчхэж. Хар идэглэн тайж нэг хатантай юм. Гунгар гунгар алхаад гурван өнгийн солонго татаж найган найган явахад найман өнгийн солонго татаж. Адуун дээр гунгар гунгар алхахад нь эр ганцхан хүн хатныг нь аваад явж. Тэгээд амар сайхан жаргаж.

	 


ХОВДОГ САНАА БИЕ БАРНА

	Эрт урьд цагт гэнэ. Нэг хоньчин залуу унах морио хулгайд алдаад, хонио бас чилээгээд (бараад) “Энэ ертөнцөд ингэж амьдрахаар үхээд өгсү би" гэж заяандаа гомдон, нэг ууланд гоогоран (тэнүүчлэн) явтал, нэг хангарди шувуу нисэж ирээд:

	— Гуа залуу битгий гут. Та хамаагүй ингэж болохгүй ээ.

	Залуу хүний замын хүзүү урт, Зандан модны залгаа үе олон гэдэг шүү дээ. Намайг унаад яв! гээд далавч дээрээ суулгаж аваад өдөржин, шөнөжин нисээд үүр цайхын алдад алтаар бүтсэн ууланд хүрч буужээ. Ядуу залуу өврөө дүүртэл алт түүж аваад дахин хангардидаа суутал тэр нь харжигнан, хүрчигнэн ниссээр нутагт нь ирж буулгачхаад явж оджээ. Тэр залуу нутагтаа ирж алтаараа мал худалдан аваад баяжжээ Түүнийг ийм түргэн баяжсанд тэр нутгийн нэгэн хомхой шуналтай баян үзээд сэжиг төрж, атаархаад нэг өдөр нөгөө залуугаас яаж баяжсаныг асуужээ. Хар бор санаагүй залуу хэрхэн баяжсан өнгөрөлтөө хэлж өгсөнд улам баяжих сэтгэлдээ хөтлөгдсөн нөгөө баян уранхай салбархай хуучин муу хувцас олж өмсөөд ядуу залуугийн зогсож байсан тэр ууланд хүрээд, худлаар гомдон уйлсан дүр гаргаад зогсож байтал хангарди ирээд түүнийг аван нисэж үүр цайх үеэр алтан ууланд хүргэдийн байж. Ховдог баян өөрийн өвөр, өмдөө дүүртэл алт түүж авснаа, авч явсан даалиндаа хийж байтал хангарди: “Одоо болно оо, удахгүй нар гарна. Түүнээс өмнө явахгүй бол шатаж үхнэ шүү? гэсэнд нөгөө баян огт чихгүй юм шиг алт түүгээд байж. Хангарди "Явъя” гэж гурван удаа хэлсэн боловч, улам ховдоглоод алт түүгээд босохгүй болохоор нь хангарди аргагүй: “Үйлээрээ бол” гэчхээд, нисээд явчихжээ. Хэзээ хойно нь баян даалингаа дүүргээд өргөөд явах гэтэл бараг даагдахгүй, өвөр, өмдөөрөө дүүртэл хийсэн болохоор өөрөө ч бас хөдөлж чадахгүй шахам болоод аргаа барахдаа улмаар мөлхөх аядаж байтал, ургахын улаан нар улалзан мандаж, ухаан муут ховдог баян, умалзтал шатаж үхсэн гэнэ.

	 


ХОЁР ЛАМ, ЗУРГААН МАХЧИН

	Эрт урьд цагт хоёр лам Баруун зууд очжээ. Дор бууж харьж ирж явж. Тэгэхэд нэг ганцхан хар гэр байж. Тэр хоёр лам хар гэрт ирж. Тэгтэл зургаан махчин хоёр ламыг алж идэх гэж иржээ. Хутга билүүджээ. За, хоёр лам хэлжээ: "Бид хоёр гэлэн улс, бид хойдохоо бурханд залбиръя! Бид ч гарч чадахгүй нь" гэж. Тэр хоёр лам чөдбий ламыг татаж, Баруун зуугийн цөчин үймж. "Дор буусан хоёр ламыг түргэн аюул дайрах гэж байна. Хэн маань явах вэ?" гэж. "Пэрлэй жалба яв!" гэж цөчингүүд хэлжээ. Тэгээд бөөн үүл гарч ирж. Тоосон товрууг нь гартал тэнгэр ниргэжээ. Хоёр лам нутаг харьж ирж жаргажээ.

	 


ХЭВТЭЭ ХҮҮГИЙН ҮЛГЭР

	Эрт урьдын цагт нэгэн эмгэн, өвгөн хоёр аж төрж амьдарч байсан гэнэ. Тэгээд өндөр нас хүрээд нэг хүүтэй болсонд өвгөн, эмгэн хоёр хүүтэй боллоо гэж их л баярласан гэнэ.

	Гэвч тэр хүү нь долоон нас хүртэл хэвтээ тул өвгөн, эмгэн хоёр:

	— Бид хоёрын хувь заяа ийм л юм байна. Хүүтэй боллоо гэж баярлан даатгасаар ирсэн боловч ер тус болсонгүй, мөн л хэвтээгээрээ байжээ. Тэр үед тэдний дэргэд нэг Боролдой хаан гэж байж. Тэр хаан шөнө бүрий гаднаа гарч тэнгэр рүү харж өөрийн одоо шинждэг байжээ. Гэнэт нэгэн шөнө тэр хааны ордны дэргэд бас нэгэн бага од гарчээ. Үүнд хааны сэтгэл санаа тун тавгүй болж, дараа шөнө нь дахин дахин шинжлэн харвал харин тэр бага од нь хааны одноос их болсны дээр гэрэл гялбаа нь ч их цацрангуй болсон тул хаан үзээд их л цочиж тэр төрд хосгүй нэгэн шинжигчийг залж одны учрыг нарийн тодорхой хэлж шинжлүүлсэнд, тэр шинжигч:

	— Нар гарах зүгт долоон нас хүрсэн нэгэн хэвтээ хүү удалгүй хаан сууж төр улсыг чинь эзлэх совинтой болсон тул удалгүй тэр хөвүүн хаан суух юм байна гэв. Боролдой хаан ихэд цочиж:

	— Түүнийг дарах арга байна уу! гэсэнд тэр шинжигч:

	— Надад аргагүй. Гагцхүү хаан эзэн өөрийн санаагаараа болгоосугай гэв. Тэгээд Боролдой хаан нэг өдөр энгийн хувцас өмсөж, ард маягаар засаад наран гарах зүг дэх Хэвтээ хүүг сураглан явжээ. Тэгж явсаар байгаад Хэвтээ хүүгийн гэрийг эрж олоод ямар нэгэн аргаар түүнийг хорлох арга бодож хэвтээ хүүгийн гэрт нь орж:

	— Би бол хааны шударга түшмэл мөн. Хааны зарлигаар хүү таныг хаан эзний ордонд урьж байна. Өчүүхэн түшмэл миний бие тусгайлан хүү танд урилга талбиж байна гэж хэлсэнд, тэр хүү хааны зарлиг тул зөрчиж үл болох учраас арга буюу очихыг зөвшөөрөв. Хаан их л баярлан одоо ч бодсон хэрэг бүтүүзэй гэж бодоод буцаж явжээ. Боролдой хааныг ирэхэд энэ хүүгийн эцэг эх нь цөм гэртээ байсангүй тул хүү хааны зарлигийг хүлээж сонсмогц зогсож чадах болоод байтал эх нь ус дамнаж, орж ирэхлээр хүү нь харин босож зогсоод:

	— Ээж ээ! Энэ өдөр хаан эзний зарлиг ирлээ. Намайг ордондоо дуудсанд би зогсож чаддаг болчихлоо. Ээж минь надад гурван бэлэгтэй үг яриад өг! гэв. Ээж нь:

	— Хаан эзний зарлиг ирсэн нэг бэлэг.

	Хэвтээ хүү минь босож зогссон хоёр бэлэг. Ээж нь ус дамнаж ирсэн нь гурван бэлэг шүү! гэж хэлэхэд, хүү нь ихэд баярлан ээж аав хоёртоо цагаан идээ барин мөргөж, гадна тэнгэр бурхандаа ариун сан сэржмээ өргөж, өргөө гэртээ орж өмсөх зүүхээ авч, салаа гэртээ орж саадаг нум сумаа авч, булган хар мориндоо мордоод баруун хойд зүгийн Боролдой хааныд очихоор явжээ. Явсаар байтал гэнэт түүний зам дээр хар, цагаан хоёр арьс үүрсэн хүнтэй золгожээ. Хэвтээ хүү түүнээс:

	— Таны үүрсэн хар, цагаан хоёр арьс ямар хэрэгтэй арьс вэ? гэж асуусанд, тэр хүн:

	— Миний энэ хоёр арьсны эрдэм чадал их буй! Хар арьсыг тавивал тэнгэр бүрхэнэ. Сэгсэрвэл бороо орно. Цагаан арьсыг сэгсэрвэл тэнгэр гэгээрнэ. Тавивал цас орно гэхэд, хэвтээ хүү ихэд баярлан:

	— Та над энэ хоёр арьсаа өгнө үү? Хожим таны ач тусыг чинь хариулъя гэсэнд, тэр

	— Болно болно гээд өгчээ. Тэгээд хэвтээ хүү арьсыг аваад явж байтал бас нэг хэнгэрэг үүрсэн хүнтэй золгожээ. Хэвтээ хүү:

	— Таны энэ хэнгэрэг ямар хэрэгтэй буй? гэж асуусанд тэр хүн:

	— Зөв талыг нь цохивол аянга дуугарч, мөндөр унана. Буруу талыг нь цохивол газар доргиж, уул нурна гэсэнд, хэвтээ хүү:

	— Та энэ хэнгэргээ надад өгнө үү. Хожим би таны ачийг хариулъя гэхэд тэр хүн үүрсэн хэнгэргээ тэр хүүд өгчээ. Хэвтээ хүү хэнгэргээ аваад цааш явж байтал замын хажуу дээр нэгэн сүх үүрсэн хүн явж байхтай золгожээ. Хэвтээ хүү тэр сүх үүрсэн хүнээс:

	— Таны энэ үүрсэн сүх ямар хэрэгтэй буй? гэсэнд, тэр хүн, 

	— Миний энэ сүх бол хаашаа далайвал тэр зүгийн дайсныг дарах чадалтай, чиг дээшээ баривал хаан суух чадалтай сүх болно гэхлээр, Хэвтээ хүү:

	— Тийм бол энэ сүхээ над өгнө үү? Хожим таны ачийг хүндээр хариулъя гэсэнд, тэр хүн сүхээ өгчээ. Ингээд Хэвтээ хүү хоёр арьс болон хэнгэрэг сүхээ аваад Боролдой хаанд хүрсэнд, Боролдой хаан түүнийг нэг ширмэн байшинд хааж, тэр шөнөдөө ширмэн байшингийн гаднаас чулуун нүүрс овоолоод түлсэнд Хэвтээ хүү хар арьсаа дэлгэж, цагаан арьсаа сэгсэрсэнд хоромхон зуур тэнгэр бүрхэж их бороо орсонд бүх хотоороо усан аюул болж хотын ард түмэн их л айн сандарч, ширмэн байшингаас Хэвтээ хүүг гаргаж олон цэрэг түшмэлээр бариулахаар очсонд. Хэвтээ хүү хэнгэргийнхээ буруу талыг цохисонд газар доргиж, уул хад нурж, хад чулуун их аюул болсон тул хаан сангийн хамаг амьтан гуйн айлтгаж:

	— Хэвтээ хүүг амар төвшнөөр хаан ордны нэгэн сул гэрт суулга гэсэнд, хаан арга буюу урьдаар зарлиг буулгаж, ширмэн байшингаас гаргаж нэгэн сул гэрт хориод удалгүй наян нэгэн шидтэн баатраа дуудан ирүүлж бариулахаар болсонд Хэвтээ хүү энэ байдлыг мэдээд, хэнгэргийн зөв буруу талыг ээлжлэн цохисонд тэнгэрээс аянга дуугарч газраас их доргион босож, салхи мөндөр орж, уул хад нурсанд Боролдой хааны төрийн хамаг амьтан хийгээд хаан сан түгшүүртэй болжээ. Хэвтээ хүүг сул гэрт хорихоо больж хаан ордонд түр залж суулгаад, дараа нь зуун түмэн цэргээр Хэвтээ хүүг дарахаар бэлтгээд очиход, хэзээний мэдээд, сүхээ барьж Боролдой хааны ширээн дээр сууж зүүнш, баруунш дөрвөн зүг, найман зовхист далайсанд түүнийг дарахаар ирсэн зуун түмэн цэрэг агшин зуур бүгд үхсэн тул Боролдой хаан өөрөө нэг уулын даяанч ламын шавь болж бясалган суусан гэнэ. Тэндээс Хэвтээ хүү хаан сууж, хамаг амьтныг захирснаас тэр төрийн ард түмэн энх амгалан сайн сайхан амьдарсан гэнэ.

	 


ХҮРЭЛ ХҮҮ

	Эрт урьд цагт нэг хаан байжээ. Тэр хааных нэг усчин нэг үсчин өвгөнтэй юм гэнэ. Усчин өвгөн, үсчин өвгөн хоёр хоёулаа үр хүүхэдгүй юм байжээ. Усчин өвгөн орой бүхэн “үр хүүхэд хайрла” гэж бурхандаа мөргөдөг байжээ. Гэтэл тэндхийн ууланд тэнэж, жимс ногоогоор хооллож явдаг өнчин жаал хотод орж ирээд тэнэж яваад усчин өвгөнийг бурхандаа мөргөж байхад нь гэрийн нь араас нь сонсжээ. Тэгээд бурхныг нь төлөөлөн хэлсэн нь: “Маргааш өглөөний ургах нарнаар нар ургах зүгээс хормой дүүрэн жимстэй.

	Хүрэл нэртэй хүү танайд ирнэ. Тэр хүүг бурхан та нарт хайрлаж байгаа юм” гэжээ. Өвгөн баярлаж бурхандаа сүсэглэхийг сонсоод хүү ууланд гарч жимс түүгээд өглөө нь хэлсэн ёсоороо хормой дүүрэн жимстэй ирж гэнэ. Эмгэн, өвгөн хоёр ч баярлан угтжээ. Усчин өвгөнд бурхнаас хүү хайрлаж гэнэ гэдэг яриа хотоор нэг тархжээ. Өвгөн, эмгэн хоёр ч хүүдээ их хайртай, Хүрэл хүү ч тэр хоёртоо их сайн, ажил төрөлд нь их л тус болдог байжээ. Гэтэл гэнэт хааны хатан хүндээр өвчилж хэвтэрт орж гэнэ. Орой бүр хотын урд нэг гал гараад байдаг байжээ. Тэр юун гал болохыг үзээд ир! гэж хааны явуулсан хүмүүс эргэж ирдэггүй алга болдог гэнэ. Харин Усчин өвгөнийг хүүтэй болсонд үргэлж атаархаж явдаг Үсчин өвгөн хаанд очиж хэлсэн нь: “Хаантан! Энэ Усчин өвгөний хүүг бурхан хайрласан гэдгийг та дуулсан байх. Тэгэхээр бурхнаас заяагдсан тэр хүү л галын учрыг олж ирж чадна” гэжээ. Хаан үүнийг дуртай зөвшөөрч Хүрэл хүүг дуудуулжээ. Хаан хэлсэн нь: 

	— За Хүрэл хүү чи маргааш орой болохоор тэр урд гардаг галыг очиж үзээд ир! Манай хатныг өвчтэй болсноос хойш л ийм гал гарах болсон юм гэж зарлиг болгожээ. Хүрэл хүү гунигтайгаар ирж эцэгтээ учрыг хэлжээ. Гэтэл Усчин өвгөн хэлсэн нь:

	— За яах вэ, хүү минь үзээд л ирнэ биз. Зовох юмгүй. Харин эгц өөдөөс нь очиж ер болохгүй шүү! Бүр холуур тойроод араас нь очоорой! гээд бурхныхаа авдрыг онгойлгож нэг жижиг сүх гаргаж өгөөд энэ чамд хэрэг болж мэднэ гэжээ. Хүрэл хүү маргааш орой нь галыг очиж үзэхээр эцгийн заавар ёсоор явж галын цаанаас нь очжээ. Гэтэл нэг өндөр хар юм шороо самарч, гал гаргаад, хар дарцгаар хааны ордон руу дохиж байна гэнэ. Тэгэхэд нь Хүрэл хүү цавчлаа шүү! гээд өндөр хар хүнийг сүхээрээ цавчаад авсан чинь юу ч үгүй болжээ. Харанхуйд тэмтрээд байсан чинь гарт нь нэг хүрэм бололтой юм тааралджээ. Түүнд нь сүхээ боож бариад гэртээ иржээ. Өвгөн эмгэн хоёр сайн явж ирсэнд нь баяр хөөр болон угтжээ. Маргааш өглөө нь үзвэл тэр хаан гүрэнд байдаггүй тийм гоё торгоор хийсэн хүрэм байжээ. Хүрэл хүү хүрмээ аваад хаанд бараалхаж болсон явдлыг яриад хүрмээ бэлэглэж гэнэ. Хаан маш ихээр баярлаж Хүрэл хүүд хааны сангаас их хишиг хүртээжээ. Үүнд нь, Үсчин өвгөн улам ихээр хорсож ямар аргаар Усчин өвгөний хүүг хорлох аргыг бодож байжээ. Хааны хатан ч тэр шөнөөс эхлэн бие нь сайжирч эв эрүүл болж гэнэ ээ. Нэгэн өдөр хорон санаат Үсчин өвгөн хаанд очиж хэлсэн нь: “Усчин өвгөний хүүгийн авчирсан хүрмийн торго манай гүрэнд л байхгүй торго юм. Тэгэхээр хаантан та тэр торгыг олж ирүүлэхээр Хүрэл хүүг явуулбал тэр хүү заавал олж ирж чадна” гэжээ. Энэ үтийг сонссон хаан дуртай зөвшөөрч Хүрэл хүүг дуудуулжээ. Хүрэл хүүг хаанд очиж бараалхахад хаан зарлиг болгосон нь: “Хүрэл хүү чи энэ хүрмийг хийсэн торгыг надад олж авчирч өг! Олж ирвэл чамд их шан хүртээнэ! Эс олж ирвэл толгойг чинь авна” гэжээ. Хүрэл хүү уг торгыг олохын тулд хүрмээ аваад явжээ. Гэртээ очоод учрыг хэлбэл: Усчин өвгөн эмгэн хоёр уй гашуу болон ганц шараа тэргэнд хөллөж өгөөд явуулжээ. Хүрэл хүү нөгөө сүхээ хүрэмдээ боогоод аян замдаа гарч гэнэ. Хүрэл хүү явсаар хэдэн улс гүрэн алгасан нэгэн хааны гүрэнд хүрч ирвэл, тэндхийн хааны хатан өвчтэй үхлүүт байдаг. Шөнө сахиж хоносон хүн нь өглөө үхсэн байдаг тухай сонсжээ. Үүнийг дуулаад Хүрэл хүү хаанд танай хатныг сахиж хоноё гэжээ. Өөрөө үхэхээр гуйж ирж байгаа хүнд хаан их баярлан дуртай зөвшөөрчээ. Хүү хатны өвчтэй байгаа гэрт орвол янз бүрийн хоол, чихэр, жимс, архи дарс зэрэг амттан бүхэн өрөөтэй байжээ. Хүүг гэрт оруулаад гаднаас нь цоожилжээ. Хүрэл хүү төрөл бүрийн амттанаас ханаж цадталаа идэж авч гэнэ. Тэгээд шөнө дунд болохын үед гэрлээ унтраагаад, сүхээ барин дотор хаалганы ард зогсож гэнэ. Тэгсэн чинь шөнө дундаас хойхон нэг хүн сэвс гээд ороод ирэх шиг болоход нь Хүрэл хүү “Цавчлаа шүү!” гээд цавчаад орхисон чинь нэг юм “Тон" гээд унаад өгөх шиг болоход нь гэрэл гаргаад харвал зэс хошуу байжээ. Хошууг авч хатанд үзүүлэхэд хатан улам чангаар ёолж сүйд болжээ. Гэсэн ч удсангүй бие нь амарч сайхан унтаж гэнэ. Хатныг сахиж хоносон хүний хүүрийг аваачиж хаяхаар гадаа хүмүүс ирэхэд, Хүрэл хүү гэрээс, "Наад үүдээ онгойлгооч” гэж хашхирчээ. Гадаа ирсэн хүмүүс айн сандарч "Ямар амархан чөтгөр болчхов оо? Харь нутгийн хүн ийм түргэн чөтгөр болдог юм байх даа” гэж ярилцах нь дуулджээ. Үүнийг сонсоод Хүрэл хүү, "Юуны чинь чөтгөр вэ? Наана чинь амьд хүн байна. Үүдээ онгойлгоцгоо!” гэхэд нь хүмүүс үүдийг нь онгойлгож, харийн хүн амьд хоносонд их л гайхацгаажээ. Хаан ч үүнийг дуулаад ихэд гайхаж өөрөө хүрч ирж хүүтэй уулзаж яаж амьд хоносон тухай лавлан асууж гэнэ. Хатны бие ч эрс сайжирч царай зүс орсон байжээ.

	Хүү шөнийн болсон явдлыг хаанд яриад “Хатныг чинь бүр эдгэртэл хэд хоног харж байя” гэхэд хаантан баярлан зөвшөөрч гэнэ. Гурав хоноход хатан эрүүл болж, хүү аян замдаа явах болжээ. Гэтэл хаантан ачтай тустай хүүг явуулахгүй! Охинтойгоо суулгаж, хөрөнгө тасалж өгнө гэжээ. Тэгэхэд нь Хүрэл хүү өөрийн хааны зарлигаар нэгэн янзын торго олохоор яваа учрыг хэлж надад одоогоор энэ торгоноос өөр юу ч хэрэггүй гэжээ. Тийм торго тэр хаант гүрэнд байсангүй. Хаантан хатнаа аварсны шанд охиноо заавал бэлэг болгон өгнө гэжээ. Тэгэхэд нь Хүрэл хүү буцах замдаа охиныг авъя гээд цааш явжээ. Явсаар байгаад өөр нэг хааны хотод иржээ. Хотын хамгийн зүүн хойд захын жижиг цагаан гэрт орвол их л хөөрхөн хүүхэн байж гэнэ. Хүү мэнд усаа мэдэлцэж, хүүхэн хүүд цай өгөөд гарч гэнэ. Орж ирээд идээ тавиад бас л гараад явж гэнэ. Удалгүй орж ирэхэд хүү асуужээ. “Чи яагаад дахин дахин орж гараад байгаа юм?” гэжээ. Тэгэхэд хүүхэн хэлсэн нь: “Манай нөхөр, өнөөдөр манайд Хүрэл гэдэг нэг айхавтар хүн ирнэ. Би нэгэн хааны хатныг авах гэж байгаад түүнд нэг хүрмээ алдсан юм. Өөр нэг хааны хатныг авах гэж байгаад зэс хошуугаа алдсан юм. Түүнийг ирэхээр намайг дуудаарай!” гэсэн билээ. Тэр ёсоор нь би түүнийг дуудаад ирлээ гэж. Гэтэл морин төвөргөөн пижигнэж олон хүн ирэх шиг болж гэнэ. Хүрэл хүү зориг гарган, “Аа та нар ашгүй ирэв үү? Хүрэл хүү чинь энд сүхээ бариад л хүлээж байна” гэж гэрээс хашхирчээ. Гэтэл нөгөөх чимээ буцаж зугтаах шиг болоход хүүхэн гарч хараад “Тэр яваад өглөө. Танаас үнэхээр айдаг юм байна. Ялангуяа таны тэр сүхнээс чинь их айдаг гэсэн юм. Тэгэхээр тэр эргэж ирэхгүй. Би тэр хүний хүчинд автагдаж ирсэн юм. Одоо би танаас салахгүй, намайг авар” гэж гуйжээ. "Тэгвэл танайд тийм торго байх ёстой доо” гээд хүрмээ гаргаж үзүүлэхэд нь, тийм торго тэднийд хэчнээн тэргээр ачсан ч өнгө өнгөөрөө байж гэнэ ээ. Хүрэл хүү зорьсон хэргээ бүтээж баахан торго ачаад явах болоход хүүхэн авдраасаа ганц жижиг алтан хайрцаг авч гэнэ. Ингээд явсаар хоёулаа нөгөө охиноо өгсөн хааныд ирж авч явсан торгоноосоо нэг тэргийг хадам аав болох хаандаа бэлэглээд, охиныг нь аваад явах болжээ. Хаан охиныхоо хөрөнгө гээд өчнөөн төчнөөн мал хөрөнгө тастан хүмүүсээр хүргүүлж гэнэ. Ингэж явсаар хүү хоёр сайхан эхнэртэй, зорьсон хэргээ бүтээгээд гэртээ ирэхэд нь өвгөн эмгэн хоёр хөл алдан баярлан уулзжээ. Хүү маргааш нь өөрийн хаанд бараалхан хүссэн торгыг нь ханатал өгсөнд хаан ч ихээр баярлаж, шан хишиг хүртээж.

	Хүрэл хүү маш их баян болоод сайн сайхан амьдран суух болжээ. Үүнд нь, үсчин өвгөн улам ихээр хорсож, хорлох арга бодсоор байгаад нэгэн мэргэн арга олж хаанд очиж хэлсэн нь, "Усчин өвгөний Хүрэл хүүг бурхнаас заяасан гэдэг яах аргагүй үнэн юм.

	Тэгэхээр та энэ хүүгийн ачаар Тэнгэрийн хаантай холбоо тогтоож захидал илгээвэл манай хаан гүрэнд их сайхан хэрэг болно" гэжээ. Хаантан баярлаж захидал яаж хүргүүлэх учрыг лавлан асуухад Үсчин өвгөн хэлсэн нь, “Тэр тун амархан. Арван хасаг тэрэг түлээ хураагаад, дээр нь арван хасаг тэрэг шар тос асгаад орой дээр нь Хүрэл хүүд захидал бариулж зогсоож байгаад, түлээндээ гал оруулбал галын утаагаар жигүүрлэн Тэнгэрийн хаанд очно" гэжээ.

	Хаан Хүрэл хүүг дуудан ирүүлээд зарлиг болгосон нь, "Хүрэл хүү чи миний захидлыг Тэнгэрийн хаанд хүргээд хариу захиа аваад ир!” гэжээ. Хүрэл хүү ямар замаар Тэнгэрийн хаанд очихыг асуувал хаан, 

	— Тэр амархан. Арван хасаг тэрэг түлээ хураагаад, дээр нь арван хасаг тэрэг шар тос асгаад, орой дээр нь чамайг захиатай чинь зогсооно. Тэгээд түлээндээ гал оруулахад галын утаагаар чи жигүүрлэн Тэнгэрийн хааныд очно гэж айлдаж гэнэ. Ингээд гурав хоногийн дараа захидал хүргэнэ гэжээ. Хүү гарцаагүй шатаж үхэх болсныг мэдэж гэртээ уйтгар гунигаар дүүрэн ирж, эмгэн өвгөн хоёр, эхнэртээ хааны зарлигийг хэлж гэнэ. Цөм уй гашуу болж хааны тэнэгийг гайхаж гэнэ. Харин аятан хайрцагт эхнэр нь, “Санаа зоволтгүй, тэр болно” гэжээ. Ингээд гурав хоногийн дараа захидал хүргэх өдөр болоход хүүхэн Хүрэл хүүд алтан хайрцгаа өгч хэлсэн нь, “Чи галын утаа үнэртэх үед энэ алтан хайрцгийг хагас онгойлгоорой. Тэгээд л чи Тэнгэрийн хааныд саадгүй очоод ирэх болно” гэжээ. Тэнгэрийн хааныд хааны захидлыг хүргэх гэж байгаа бурхны заяасан Хүрэл хүүг үзэхээр түмэн амьтан цугларч зарим нь гайхаж, зарим нь шатаж үхнэ гэцгээж байжээ. Тэр олон дотор хорон санаат Үсчин өвгөн ирээд Усчин өвгөний хүүг хэрхэн шатаж үхэхийг үзэх гэж яарч байж гэнэ. Ингээд түлээнд гал оруулж бөөн гал утаа болж гэнэ. Хүрэл хүү эхнэрийн захисан ёсоор утаа үнэртэх үед алтан хайрцгийг хагас онгойлгоод ухаан алдаж гэнэ. Нэг ухаан ороход гэрийнхээ гадаа хэвтэж байж гэнэ. Хоёр хүүхэн нь дэргэд нь инээлдэж байжээ. “За, Хүрэл хүү, Тэнгэрийн хааныд морилоод ирэв үү?” гэж асуухад нь хүү юу болсныг мэдээгүй учраа хэлжээ. Гэтэл алтан хайрцагт хүүхэн хэлсэн нь: “Танай хааны Үсчин өвгөн, Усчин өвгөнийг хүүтэй болсонд атаархаж цаг үргэлж чамайг хорлохыг боддог юм байна. Энэ удаа чамайг шатааж алах арга хаанд зааж өгсөн юм. Түүнээс чамайг миний алтан хайрцаг аварлаа. Одоо тэгэхээр чи Тэнгэрийн хаанд захидал хүргээд хариу захидал авчирлаа гээд маргааш хаанд бараалхаж энэ захидлыг өгөөрэй! гээд алтан үсгээр захиа бичсэн нь: “Хаан таны илгээсэн захидлыг хүлээн авч маш ихэд баярлалаа. Энэ өдрөөс эхлэн та миний дүү боллоо. Тэгэхээр дүү минь, үсчин өвгөнөө ахдаа явуулж тус хүргээч! Манай энд Үсчин байхгүй, бид бүхэн үс ноосондоо баригдаж гүйцлээ. Үүнийг яаралтай гүйцэтгэвэл их сайн байна. Тэнгэрийн хаан гээд алтан үсэгтэй тамга даржээ. Энэ захидлыг маргааш нь хаандаа аваачиж өгсөнд хаан маш ихээр баярлан гайхаж Хүрэл хүүд их шан хүртээгээд. Үсчин өвгөнийг дуудаж хаан зарлиг болгосон нь, “Хүрэл хүү Тэнгэрийн хаанд миний захидлыг хүргээд хариу захидал авчирсан байна. Би тэнгэрийн хаантай ах дүү бололцсон. Тэнгэрийн хааных үсчин байхгүй, үс ноосондоо баригдаж сүйд болж байгаа гэнэ. Тэгээд надаас Үсчин ээ явуулаач? гэж гуйсан байна. Тэгэхээр чи маргааш Тэнгэрийн хааныд очно. Чамд Тэнгэрийн хааны тэргүүнд хүрэх нэг хувь тавилан оногдож” гэжээ. Үсчин өвгөн сандарч, “Би яаж тэр хааныд чинь очдог байна?” гэж асуувал: “Очдог аргыг нь чи өөрөө надад зааж өгчхөөд юу ярьж байгаа юм. Очиж хутгаа хурцалж бай!" гэж зарлиг буулгажээ. Маргааш нь Тэнгэрийн хааны үсийг авахаар явах гэж байгаа Үсчин өвгөнийг үзэхээр түмэн хүн цугларсан байжээ. Түүний дотор хорон санаат Үсчин өвгөний яаж шатаж үхэхийг үзэхээр Хүрэл хүү, эмгэн, өвгөн, хоёр эхнэрийнхээ хамт байж гэнэ. Үсчин өвгөнд хутгыг нь бариулаад, хураалттай түлээний орой дээр зогсоож байгаад модонд гал оруулахад, бөөн гал утаа болж хорон санаат Үсчин өвгөн орилсоор шатаж үхжээ.

	 


ХҮРЭЛДЭЙ

	Эрт урьд цагт нэг хархүү байлдаанаас буцаж явжээ. Түүний нэрийг Хүрэлдэй гэдэг. Хүрэлдэйг явж байтал замд тогоотой ус шиг мэлтэлзэх мөртөө гялгар юм дайралджээ. "Юу юм бол?" гэж бодон очтол үй түмэн хорхойн цуглаан болж байжээ. "Могойн цуглаантай дайралдвал мориноос бууж гурав мөргөдөг юм билээ" гэж Хүрэлдэй бууж тэр олон хорхойн өмнө мөргөжээ. Гэтэл тэр олон урт хорхойн дундаас ганц шүрэн эвэртэй хорхой гарч ирээд биеийг нь гурав эргэж эврээ хормой дээр нь унагаачхаад буцжээ. Хүрэлдэй түүнийг хадагт нямбайлан боож цаашаа явж байтал нэг хорхой хойноос нь "Хүүе! Хүүе!" гэж дууджээ. Эргэж ирэхэд нь "Чи хормойгоо тос!" гэжээ. Хүрэлдэй хормойгоо тосвол амнаасаа нэг цагаан юм гаргаад "Үүнийг ид!" гэжээ. Түүнийг Хүрэлдэй бүхлээр нь залгичхаад цаашаа явжээ. Тэр цагаан юм нь эрдэнэ байжээ. Тэгэхдээ амьтан болгоны хэлийг мэдүүлдэг эрдэнэ байжээ. Хүрэлдэй амьтан бүгдийн хэлийг мэддэг болжээ. Тэгээд замдаа нэг айлд хонож тэр айл нь хонь гаргаж өгчээ. Тэгэхэд нь нохой хуцаад чоно улиад байжээ. Хүрэлдэй түүнийг чагнавал "Хоноцынхоо хоёр морийг над өгөөч" гэхэд нохой "Манайх хоноцдоо хонь гаргасан, ууцнаас нь над өгвөл би хоёр морийг нь өгөхгүй, ууцыг нь өгөхгүй бол хоёр морийг нь өгнө" гэж хуцаж байна. Ингэж байтал мах болж ууцаа тэр айл Хүрэлдэйд тавьжээ. Гэтэл нохой шуугиад гэрт ороод ирж. Хүрэлдэй ууцаа огтлох гээд унагаатал нохой нь зуугаад явжээ. "За боллоо" гэж боджээ. Гэрийн эзэн "Яах билээ?" гэж дуу алдахад "Зүгээр зүгээр" гэжээ. Нохой гараад хуцахдаа "Хоноц маань хонины ууцнаас над өгсөн. Хоёр морийг нь чамд өгөхгүй" гэж хуцахад чоно нь чимээгүй болжээ. Тэгээд шөнө тэр айлын хоттой хонинд чоно орж хонь үргэн алга болоход Хүрэлдэй босож шөнөжин явсаар хонийг олж өглөө ирэхдээ тэр олон хонины хамгийн сүүлд яваа цахлайтсан жижиг төлөг "Мянган хонины хишгийг даахгүй нь ээ" гэж майлж явжээ. Өглөө айлын хонийг авчирч өгтөл "Ямар сайн хүн бэ? Та юу авах вэ?" гэж асуужээ. "Мянган хонины хишгийг даахгүй нь ээ" гэж майлж явсан нөгөө төлгийг "Авъя" гэсэнд нохой нь ирээд тэр төлөгний сүүлийг нь тастаад идчихжээ. Тэгээд Хүрэлдэй гэртээ ирээд хүүхэнтэйгээ сайн сайхан амьдарчээ. Нэг өдөр хүүхэнтэйгээ хэрэлдээд салахаар болж хүргэж өгөхөөр азаргаа барьж уяад гэртээ орох гэж явтал адууны хашааны шон дээр нэг шаазгай суучхаад "Хүрэлдэй хүү минь азаргаараа хүүхнээ хүргэж өгөх нь дээ. Энэ нь хоосрохын дохио болох нь" гэжээ. Тэгэхлээр нь Хүрэлдэй азаргаа тавьчхаад гэртээ ороод хүүхэндээ "Чи явах юм бол би хүргэж өгч чадахгүй" гэж эвлэгхэн хэлжээ. Ингээд хүүхэн ч явсангүй. Хоёулаа эвлэж урьдын адил амар сайхан амьдарчээ.

	 


ХӨХ ҮХЭРТ ХӨГШИН

	Хөх үхэртэй өвгөн эмгэн хоёр байжээ. Хөх үхрийг нь шувуу ноолчихжээ. Шийр шилбээр нь цавуу буцалгаад арьсанд нь түрхэж орхижээ. Түүний дээр нэг хэрээ наалдсанд өвгөн нь "Үхрийг энэ ноолсон байлгүй яах вэ?" гээд сүхээ аваад очжээ.

	"Би таныг гурван удаа баярлуулъя. Намайг битгий ал" гэж хэрээ гуйжээ. "Би чамайг хаанаас олох вэ?" гэж өвгөн хэлжээ. "Урт голыг уруудаад өргөн голыг өгсөөд баг модноос өнгөрч саг модонд хүрээд дуудаарай" гэсэнд өвгөн тэнд хүрч тэр ёсоор дуудсанд сайх хэрээ морины толгойн чинээ молор эрдэнэ хаяж өгчээ.

	Хөгшин газар хагартал баяжаад хааныг урьж цай уулгав гэнэ. Молор эрдэнийг нь хааных хулгайлаад авчээ. Хөгшин дахин хэрээндээ очсон сон, есөн амтат идээгээр баадаг хайнаг өгчээ. Хайнагаа унаад хааныд очсон сон, тэр хайнагийг нь сэмхэн өөр хайнагаар солиод явуулчихжээ. Хөгшин тэр хайнагаа алж идээд махыг барагдахад дахин хэрээндээ очжээ. Хэрээ нэг алтан хайрцагтай юм өгөөд "Амыг нь битгий задал" гэж захижээ. Хөгшин тэсэлгүй замдаа задалсан чинь "Юу мунадах вэ? Юу мунадах вэ?" гэж асуужээ. Гайхахдаа "Зээр гөрөөс мунад!" гэсэн нь нэг л олон зээр хядаж орхижээ. Хөгшин зээрээ идэж нэг сар болоод хааны гадаа очиж мунаа тавив гэнэ. Муна нь хааны толгойг цохисон учир "Хөгшин, хөгшин! Мунаа татаж ав! Морин толгойн чинээ молор эрдэнийг чинь өгье! Есөн амтат идээгээр баадаг хайнагийг чинь өгье! Дөрвөн хошуу мал өгье! Дөрвөлжин цагаан өргөө өгье!" гэж хаан гуйв. Халдах гэхэд мунадах тул хааных хариу ч үгүй хулчгар болжээ.

	 


ЧИХЭН ЧИНЭЭ ХҮҮ

	Эрт урьд цагт нэг эмгэн өвгөн хоёр байжээ. Тэр хоёрт долоон хар ямаа, нэг бухаас өөр мал хөрөнгө гэх юм үгүй байжээ. Нэг өдөр өвгөн долоон хар ямааныхаа нэгийг алаад, чихэнд нь шороо хийж гадаа тавиад эмгэндээ хэлсэн нь:

	— За, эмгээн! Хоол болох үед чихэн чинээ хүү, аав аа хувь өгөөч! Ээжээ хувь өгөөч! гээд орж ирнэ дээ. Тэр чи бид хоёрын хүү болох юм гэж гэнэ ээ. Хоолоо чанаж байтал хоол болоход нээрээ чихэн чинээ хүү “Аав аа, хувь өгөөч! Ээжээ, хувь өгөөч! гэсээр орж ирж гэнэ дээ. Тэгээд өвгөн эмгэн хоёр тийм өчүүхэн чихэн чинээ хүүтэй болжээ. Эмгэн, өвгөн хоёр өдөр болоход зургаан хар ямаа ганц бухаа хариулахаар явна. Чихэн чинээ хүү гэртээ хоцордог байжээ. Нэгэн өдөр эмгэн өвгөн хоёрыг гэртээ ирэхэд чихэн чинээ хүү алга болсон байжээ. Эрээд эрээд олсонгүй гэнэ. Зургаан хар ямаагаа алаад гэдэс гүзээнд нь үзэж гэнэ. Бас л байсангүй гэнэ. Тэгээд аргаа бараад ганц бухаа алаад дотор нь үзсэн мөн л алга гэнэ. Тэгээд сэвстэй гүзээг нь хөдөө бутан дээр аваачаад тавьчихаж гэнэ. Тэр гүзээг нь чоно ирж идэхэд чихэн чинээ хүү чонын гэдсэнд оржээ. Тэгээд чоно өлсөж айлын хотонд гэтсээр ойртож очиход чонын гэдэс дотроос "Хотонд чинь чоно ирлээ!” гэж чихэн чинээ хүү хашхирдаг, тэгэхэд нь чоно ухаангүй зугтаадаг болжээ. Ингээд чоно олон хоног юм идэж чадалгүй үхэхийн даваан дээр нэг ламд очиж хэлсэн нь: “Лам гуай! Би өлсөөд л айлын хотонд гэтээд очиход гэдэс дотроос "Хотонд чинь чоно ирлээ!” гээд л хүн хашхирдаг болчихлоо. Тэгэхээр буцаж зугтаасаар байгаад одоо би турж үхэх нь” гэв. Лам чононд нэг тун эм өгөөд, салхилаад давхиад байгаарай гэжээ. Тэр ёсоор нь чоно салхи өөдөө давхиад байсан чинь чацга алдаж, чацганых нь хамт чихэн чинээ хүү гарч ирээд чацгаа арилгаж суужээ. Гэтэл хэдэн морьтой залуу хажуугаар нь давхин өнгөрөхөд чихэн чинээ хүү “Хөөе та нар хаашаа явж байна, хамт явъя!” гэж дууджээ. Тэднийг эргэж ирэхэд чихэн чинээ хүү:

	“Та нар чинь хүн хардаггүй яачихсан улс вэ?” гэхэд цаадуул нь “Чамайг чинь ямар хүн гэх вэ дээ” гэж тоглоом тохуу хийцгээжээ. Чихэн чинээ хүү учиргүй уурлаж, “Та нар өөрсдөө хэн болоод юу хийж чаддаг болоод хүнийг басаж байгаа юм. Тэгвэл та нартай эр чадлаа үзэж юу хийж чаддагаа үзүүлье!” гэжээ. “За тэг! Чи бидэнд юу хийж үзүүлэх вэ?” гэхэд нь “Та нар юу хийх гэж яваа улс вэ? Түүнийг чинь би ганцаараа хийе” гэжээ. “Бид хааныхаас шар хулгайлж идэх гэж явна” гэжээ. “Та нар тэгвэл буугаад майхнаа шаагаад хүлээцгээж бай! Би яваад шар хулгайлаад ирье” гэж гэнэ. Нөгөөдүүл нь ч яадгийг нь үзэхээр бууж, майхнаа шааж, Чихэн чинээ хүү шар хулгайлахаар явжээ. Орой болоход үнэхээр хааны хамгийн том шарыг хөтлөөд ирж гэнэ. Залуучууд ч шарыг дор нь алж янзалж авчээ. Өглөө нь хаан тэдний майханд ирж, “Та нар яагаад хүний шарыг хулгайлав” гэж загнахад, Чихэн чинээ хүү, “Гуталдаа ултай сан болоод малгайдаа оройтой сон бол ч хүнийг шар хулгайлсан хэрэгт шийтгэж баймаар л хаантан байна даа” гэжээ. Тэгсэн хааны малгайн орой, гутлын ул хоёр алга байж гэнэ. Учир нь Чихэн чинээ хүү хааныхаас шарыг хулгайлахдаа гутлын ул, малгайн орой хоёрыг ханзалж аваад ирснийг хаан өөрөө мэдээгүй учир маш их ичиж гэнэ ээ.

	Тэгээд хаан хэлсэн нь: “Чихэн чинээ хүү чи тийм овтой хулгайч юм бол өнөө шөнө миний зэндмэнэ (чандмань) эрдэнийг хулгай хийгээрэй! Хэрвээ хулгай хийж чадвал, хаан ширээгээ өгнө. Эс чадвал чамайг цаазаар авна” гэжээ. Чихэн чинээ хүү дуртай зөвшөөрч “Өнөө шөнө очиж зэндмэнэ эрдэнийг чинь авна” гэжээ. Хаан гэртээ ирээд орой болоход зэндмэнэ эрдэнээ яаж нууж хамгаалахаа бодож олжээ. Хаан гэрийнхээ үүдэнд Асар Басар хоёр нохойгоо уяжээ. Гаднаа уурга барьсан морьтой хүн манаанд гаргаж гэнэ. Гэрийнхээ хойморт нэг лам суулгаад, толгой дээр нь хадаг тавиад, гарт нь эрх бариулан суулгаж гэнэ. Олон хатныхаа хоёрыг үүдэнд, хоёрыг баруун талаараа, хоёрыг зүүн талаараа унтуулаад, өөрөө нэг хатнаа өвөртлөөд, зэндмэнэ эрдэнээ амандаа чихээд амар тайван унтаад өгч гэнэ. Шөнө дунд өнгөрөөгөөд Чихэн чинээ хүү иржээ. Хотонд нь ороод нэг хээлтэй хонь алж янзалж гэнэ ээ. Тэгээд махыг нь их, бага хоёр хуваагаад Асар Басар хоёр нохойд нь хаяж өгчээ. Гадна харуулд гарсан хүн нь унтчихсан байсныг араг унуулаад, савар бариулж гэнэ ээ. Хоймор суусан лам бас унтчихсан байхад нь толгой дээрх хадгийг нь аваад оронд нь сэмж тавиад, гарт нь өлөн гэдэс зангидаад бариулчхаж гэнэ. Үүдэнд нь хонины арьсыг дэлгээд, дээр нь хоёр нүцгэн бөөрийг нь тавьж гэнэ. Баруун талаар унтсан хоёр хатны өвөрт олгойны нь шингэн баасыг хийж гэнэ. Зүүн талаар унтсан хоёр хатны өвөрт хээлийг нь аваачиж хийж гэнэ. Тэгээд цөсийг нь хааны аманд аваачиж хийхэд, хаан нойртоо гашуун оргиход зэндмэнэ эрдэнээ тургиж орхижээ. Чихэн чинээ хүү зэндмэнэ эрдэнийг нь аваад яваад өгчээ. Удсан ч үгүй бага мах оногдсон нохой хувиа идчихээд, нөгөөгийнхөө махнаас идэх гээд хэрэлдэж ноцолдоход хүмүүс сэрцгээж гэнэ. Уурга барьсан морьтой харуул маань ухасхийх гэсэн чинь араг унаад, савар барьчихсан байж гэнэ. Толгой дээрээ хадаг тавиад, эрих барьж суусан лам босоод харайх гэсэн чинь толгой дээр нь сэмж нөмөргөөд, өлөн гэдэс бариулчихсан байсанд алмайрч орхиод хөдөлж чадсангүй гэнэ. Үүдэнд унтсан хоёр хатан босоод ухасхийсэн чинь нойтон арьсан дээр тавьсан бөөр дээр гишгэж халтирч уначхаад “Ёо ёо, чиний бөөр уначхав уу? Миний бөөр уначхав уу?” гээд орилоод байж гэнэ. Баруун талаар унтсан хоёр хатан нь: “Чи чацга алдав уу? Би чацга алдав уу?” гээд хэрэлдээд боссонгүй гэнэ. Зүүн талаар унтсан хоёр хатан нь: “Чи төрчхөв үү? Би төрчхөв үү?” гэж хэрэлдээд бас боссонгүй гэнэ. Хаан өөрөө, “Цаана чинь Чихэн чинээ хүү ирлээ” гээд босоод харайсан чинь аман дахь зэндмэнэ эрдэнэ нь алга болчихсон байжээ.

	Өглөө болоход Чихэн чинээ хүү нөхдөө дагуулан ирж хаанд бараалхан, “Хаан ширээгээ авахаар ирлээ” гэжээ. Ингээд хаан арга буюу мэлзэх аргагүй олон гэрчтэй болохоор яаж ч чадсангүй хаан ширээгээ өгч гэнэ. Ингэж Чихэн чинээ хүү хаан болж, нөхөд нь шадар түшмэлүүд болоод, хөгшин аав ээж хоёроо авчраад амар сайхандаа жаргаж гэнэ ээ.

	
ШАЛДАН БОРОЛЗОЙ ХҮҮ ҮНЭГЭН ХҮҮ ХОЁР

	Эрт урьд цагт Шалдан Боролзой хүү голын эрэг дээр сууж байжээ. Нэг хааны хонины хаг түүж идэж байж. Тэгтэл Үнэгэн хүү хүрч ирж гэнэ. "Чи эрэг дээр юу хийж сууж байна? Би чамд хааны авхайг авч өгье" гэж. "Чи надад яаж авч өгөх нь вэ?" гэж асууж. Үнэгэн хүү авч өгөх гээд явж. Явж байтал нэг арслан дайралдаж гэнэ. "Үнэгэн хүү, чи юунд давхив?" гэж. "Отгон тэнгэрийнх найр хурим хийх гэж байна. Эрт очсон хүнд эмээлтэй хазаартай морь өгч байна, орой очсон хүнд огт хоосон гэнэ" гэж. "За тэгвэл би ханилж явъя". Хоёулаа ханилаад хүрээд очиж, Отгон тэнгэр хааныд. "Авхайг өгөөч!" гэж гуйж. "Баян Боролзойд авч өгье!" гэж гуйж. "За, тэг дээ" гэж. "Чи мал юу өгөх юм бэ?" Тэгээд арслангаа өгч. Үнэгэн хүү Шалдан Боролзой руу буцаж ирж. Тэгээд "Ханилаад явъя!" гэж хэлж. Наана нь очоод Шалдан Боролзойгоо орхиж, Үнэгэн хүү түрүүлээд очиж: "Шалдан Боролзойг усанд алдчихлаа. Дээл гутал, унаагаа хүртэл усанд алдчихлаа" гэж. Хаан "Тэр хүнд дээл гутал, унаа өг!" гэж хэлж. Хааных дээл хувцас өгч. Тэрүүнийгээ "Өмс!" гэж, унаа унуулж. Хааныд очиж. Наян хоногийн найр хийгээд, жаран хоногийн жаргал хийгээд, хааны авхайг аваад, Шалдан Боролзойд гээд явж. Үнэгэн хүү түрүүлж очиж "Гурвалжин зурсан газар хонож, дөрвөлжин зурсан газар өнжиж яваарай!" гэж хэлж. Нэг их олон хонь хариулсан хүн дайралдаж гэнэ. "Баян Боролзойн хонийг хариулж байна гэж Отгон тэнгэрт хэлж байгаарай!" Үнэгэн хүү Арван хар толгойт Атигар хар мангасынд очиж. Хаан эзгүй байж. "Хаан гуай хаачсан?" гэж Үнэгэн хүү хатнаас асууж. "Гөрөөлсөн" гэж хэлж. "Сайхан зантайдаа яаж ирдэг вэ?" гэж асууж. "Намдуухан бороо оруулж, сэв сэв салхи гаргаж ирдэг". "Муу зантайдаа яаж ирдэг вэ?" гэж асууж. "Ширүүн мөндөр оруулдаг, ширүүн салхи гаргадаг". Тэгээд хаан ирж гэнэ. Ирээд "Чи хаачиж явна?" гэж Үнэгэн хүүг асууж. "Отгон тэнгэр таныг ниргэх гэж айсуй, танд бараалхаж хэлэх гэж ирлээ". Мөнөөх хаан нь "Би одоо яадаг билээ?" гэж. "Чи хорин алд газар ухаад дээр нь үхрийн чинээ хар чулуу тавьчих" гэж хэлж. За, Отгон тэнгэр ирж гэнэ дээ. Наян хоногийн найр хийж жаран хоногийн жаргал хийж. Мангасыг ниргүүлж. Хаан буцаж морилж. Баян Боролзой тэр хааны авхайг аваад, албат тэргүүтнийг хураагаад амар сайхандаа жаргаж, аргал хорголдоо бүдэрчээ.

	
ШАР ҮХЭРТ ХҮҮ

	Эрт урьд цагт нэг ядуу эмгэн хоёр хүүтэй айл байж гэнэ. Тэр эмгэн айлын мал хариулж байгаад нэг охин тугал олж гэнэ. Тэр нь үржээд арван хэдэн үхэртэй болжээ.

	Ингээд эмгэн их хүүдээ бэр буулгажээ. Хэдэн жил өнгөрсний дараа эмгэн хэвтэрт орж, амьсгал хураахынхаа өмнөхөн хоёр хүүгээ хажуудаа дуудаж авчраад:

	— Та хоёуланд тус бүр нэг эр үхэр, нэг тугалтай үнээг өмч болгон өгье. Үлдсэнийг нь миний хойноос буян хийлгэж, багш ламд өг гэж захив. Залгаад ахад нь:

	— Намайг бие өнгөрсний дараа ганц дүүгээ сайн харгалзаж яв! гэж хэлээд амьсгал хураав. Эмгэнийг нас болсон хойно бэргэн нь лам залж ном буян хийгээд, хэвийн цай, ёрог бүс өгөөд, үхрээсээ нэгийг ч өгсөнгүй гэнэ. Үүнийг дүү нь үзээд:

	— Ай! Энэ хэдэн үхрийг ээж минь цус хөлсөөрөө тэжээж өсгөсөн юм чинь түүний гэрээсээр ламд өгвөл бараа биз гээд, лам нарын тархаж явах замыг тосон үхрээ хувааж өгөөд харьж хүрэв.

	Ингэсэнд бэр нь нүд нүүргүй хараан загнаж, 

	— Энэ гэрээс хурдан тонил! Үгүй бол газар тарьж нэг гэрийн хүмүүсийг тэжээ. Дүү нь арга буюу өдөржин өөрийн үхрээ хөллөж тариа тарив. Гэнэт нэг өдөр үхэр нь үглэж байна гэнэ.

	— За, чи тариа тарьж хэрэггүй. Анжсаа чирээд харь. Ах бэргэн чинь хүнс өгвөл ав, өгөхгүй бол байчих. Би очиж анжсыг чинь балбалчихъя. Чи очиж, “Үхэр анжис балбалчихлаа. Одоо тариа тарих аргагүй. Би хувьдаа гарч амьдаръя гэж хэл” гэсэнд, дүү нь үнэхээр тэгж хэлсэн гэнэ. Ингэхэд бэргэн нь дүүгийнхээ хувьдаа гарна гэсэн үгийг сонсоод их л баярлаж дөрвөн тогоо боорцог хүнс хийжээ. Дүү нь дөрвөн тогоо боорцгоо барьсаар гарч ирэхэд, үхэр нь:

	— Дөрвөн тогоо боорцгоо дундуур нь ангилж найман хэсэг болгоод өвөрлөчих. Эвдэрхий хасаг тэргээ хөллөчих. Хоёулаа маш хол газар гарч амьдаръя гээд явжээ.

	Шар үхэр нь жилийн газрыг сараар товчилж, сарын газрыг өдрөөр товчилж, өдрийн газрыг цагаар товчлон явсаар байгаад хөвөө хязгаар нь харагдахгүй нэлгэр их далайн хөвөөн дээр хүрчээ. Хөвүүн хасгаа буулгаж дээр нь гарч унтав. Дараа өдөр нь үхэр хэлж гэнэ.

	— Энэ үдэд далай дээр дөрвөн галуу ирж усанд умбана. Чи хамгийн доод талынх нь цэнхэр хайлан өдөт дээлийг нь аваад нуучих! Тэр хувцсыг нь хэзээ ч гаргаж өгч болохгүй.

	Би одоо усны тунгалаг, өвсний соргогт хүрч тарга авахаар явъя!

	Чамд дэмий их тус болж чадсангүй. Хожмын амьдралаа чи өөрөө мэд. Гэвч сүрхий гай зовлонд учирвал барууншаа хандаж “Шар үхэр! Шар үхэр! Шар үхэр!” гэж гурвантаа дуудвал би даруй хүрээд ирнэ гэж хэлээд салж явжээ.

	Үд болоход үнэхээр дөрвөн галуу нисэж ирээд өдөн дээлээ тайлан хадан дээр тавиад, хорвоод хосгүй гоёмсог бүсгүй сууж байжээ. Ингээд шар үхрийнхээ захиж хэлснээр нэгийнх нь өдөн дээлийг авч нуугаад, хоёулаа эр эм болж бүхэл долоон жил хамт амьдарч, нэг нэг охинтой болов. Нэг өдөр эхнэр нь:

	— Чи миний өдөн дээл гаргаад үзүүлчих гэж гуйв. Эр нь:

	— Болохгүй! Чи өдөн дээлээ өмсвөл явчихна гэв. Эхнэр нь:

	— Би энд айл гэр болон хоёр хүүхэдтэй болчхоод хэрхэн чамайгаа орхиж явж чадах билээ! гэж гуйгаад байхаар нь, эрийнх нь сэтгэл зөөлөрч “Нэг гаргаж үзүүлэхэд ямар хамаа байх билээ?” гээд өдөн дээл хувцсыг нь үзүүлжээ. Эхнэр нь:

	— Чи өдөржин хөдөлмөрлөөд ядарсан байлгүй, эртхэн унтаж амар даа! Гэхлээр, эр нь үгээр нь унтаад өгчээ.

	Маргааш өглөө нь босоод ирэхлээр далайн хөвөөн дээр нар салхинд эвдэрч, хуучирсан сайх муу хасгийнхаа доор хэвтэж байв. Тэр эхнэр хүүхдээ бодон бодон зовсон ч ямар тус байх вэ дээ! Гэнэт шар үхэр нь явахдаа захисан үг санаанд нь оров. Тэгээд тэр барууншаа хандаж: “Шар үхэр! Шар үхэр! Шар үхэр!” гэж гурвантаа дуудав. Шар үхэр хүрч ирээд:

	— Ямар учиртай намайг дуудав? гэж асуухаар хүү өөрийн учраа нэг нэгээр нь тоочив.

	Шар үхэр хэлсэн нь: “Би чамд хувцсыг нь яасан ч өгч болохгүй гэсэн биш үү?! Эхнэр чинь өдөн дээлээ авмагц тэнгэрт нисэн гарчээ. Одоо чамайг танихаас өнгөрөв. Гагцхүү хоёр хүүхэд чинь чамайг танина. Би удалгүй үхнэ! Чи миний арьсыг хэдрээд тэнгэрт гар!

	Мөнгөн голын цаана гурван цагаан монгол гэр байх юм. Чи хамгийн зүүн талын гэрийн үүдэн дээр хүрэхэд хоёр адилхан хүүхэд тоглож байгаа. Тэд чамайг үзвэл, “Доорд тивийн гүзээн толгойт аав хүрээд ирлээ” гээд гэртээ орохоор чи тэднийг дагаад шууд гэрт нь ор!

	Эхнэр чинь тэнд буй” гэж хэлээд үхчхэв.

	Тэр үхрийн ширийг өвчиж аваад, биеийг нь оршуулав. Тэгээд ширийг нь хэдэрмэгц дээш нисэн тэнгэрийн оронд хүрчээ. Тэгээд явж байтал мөнгөн голын хойд хөвөөн дээр зэрэгцсэн гурван цагаан монгол гэр үзэгдэв. Тэр хамгийн зүүн захын гэрийн хажууд хүрсэнд хоёр адилхан хүүхэд тоглож байна. Хоёр хүүхэд түүнийг харж:

	— Доод тивийн гүзээн толгойт аав хүрээд ирлээ гээд гэртээ гүйн оров. Эхнэр нь их л цочиж:

	— Би доод тивд бууж чамтай гэрлэж суусан явдлыг одоо болтол аав ээждээ хэлээгүй. Би доор газарт долоон жил болсон боловч тэнгэр дээр долоон өдөр л өнгөрсөнтэй адил тул аав ээж минь мэдээгүй. Өглөө аавын амрыг эрдэг боловч хоёр эгч урьдаар хүрч дараагаар нь их эгч бага эгчтэй хамт очдог учраас одоо болтол сэрээгдсэнгүй. За! Та нэгэнтээ дээд ертөнцөд ирсэн тул алах ялд учирсан ч аавд хүрч золгож үнэн учраа хэлэх хэрэгтэй гэжээ. Хүргэн хүү мөн энд хонож, маргааш нь тэнгэрийн хаанд бараадав. Хаанд мөргөн ёслоод:

	— Би бол доорд тивийн хүргэн хүү чинь байна! гэв. Тэнгэрийн хаан хилэгнэн ер зөвшөөрсөнгүй. Тэгээд хамгийн бага охиноо авчирч асуув. Хоёулаа хэлсэн нь ав адилхан байв.

	Хаан хэлсэн нь:

	— Чи хэрвээ миний хүргэн бол маргааш өглөө надад гиван алт олж авч ир! гэж явуулав.

	Тэр хүрч ирээд учраа эхнэртээ хэлэв. Эхнэр нь нэг таарцаг оёж дотор нь ногоон буурцаг хийгээд, буурцаг хийгээд буурцаг юм цувмаар нүх гаргаж бүснээс нь дүүжилж оёод, 

	— Хэзээ нэг таарцаг буурцаг цувж барвал чи тэнд унтчих гэв. Тэр явсаар байж нэг өдөр буурцаг нь цуван дуусаж, ядрахдаа хээр унтчихав. Унтаад босож ирсэн чинь хажууд нохойн толгойн чинээ шав шар алт түгдийж байв. Тэр их баярлаж шижир алтыг таарцаглаж аваад асгасан буурцгийнхаа мөрийг дагаж буцаж ирэв. Маргааш өглөө нь шижир алтаа хаанд аваачиж өгөв. Тэгэхэд тэнгэрийн хаан бас:

	— Чи үнэхээр миний хүргэн бол мянган жилийн өмнө би дорно газар ав хийж яваад алдсан эрдэнийн шарга морийг минь олж аваад ир гэв. Хүргэн нь мөн эхнэрийнхээ хажууд ирээд, хааны хэлсэн үгийг эхнэртээ хэлэхэд, эхнэр нь:

	— Дээд тэнгэрийн адуун сүрэгт нэг аргагүй муу бор даага байгаа. Чи явж түүнийг хазаарлаж аваад ир гэжээ. Ингээд эр нь бор даагыг хазаарлаж ирэв. Тэгэхлээр эхнэр нь эрдээ:

	— Чи гурван шөнө сайн унтаж амраад яв гэлээ. Тэр унтаж сэрээд, бор даагаа унаж, будан тоос татуулан давхиж доорд тивд буугаад:

	— Эрдэнийн шарга морь минь! Хурдан ир, гуруй, гуруй, гуруй гэж дуудсан чинь эрдэнийн шарга морь нь тоос манан татуулан толгойгоороо тоглож, сүүдрээрээ наадаж, дэл сүүлээ сэжлэн хүрч ирээд эрдэнийн бор морьтой янцгаан үүрсэж, уйлан унжиж, цовхчиж үсэрч булгин наадалцан уул довыг тэгширтэл, өргөн талаас ус гартал дэвхцэж байжээ. Тэгээд бор морь нь хэлж байна.

	— За дүү минь! Доорд ертөнцийн усны тунгалаг, өвсний соргогт мянган жил бэлчээрлэв.

	Одоо эзэн хаан таныг дээд тэнгэртээ харьж ир гэж байна. Таны оронд энд би хоцоръё гэжээ. Эрдэнийн шарга морь нь эзэндээ ингэж хэлжээ.

	— За, чи жилийн газраас ингэж хашхирч яв. “Эзэн хааны эрдэнийн шарга морийг барьж аваад ирлээ. Гурван давхар ширмэн хороо ба ширмэн багана, ширмэн хазаар ногт бэлдэж бай” гэж хашхираад яв гэлээ. Дээд тэнгэрийнхэн тэр үгийг жилийн газраас сонсоод, ширмэн хүрээ ба ширмэн багана, ширмэн хазаар ногт, чөдөр тушаа базаагаад хүлээж байж гэнэ. Эрдэнийн шарга морь нь тоосоороо тоглож, дээшээ тэнгэр тултал, доошоо газар цөмөртөл, давхин ирж гэнэ. Ирмэгцээ гурван давхар ширмэн хүрээнд аваачиж уяад, эзэн хаанд эрдэнийн шар морийг авч ирснийг айлдаж бараагүй байтал хүн ирж мэдүүлж байна гэнэ.

	— Эрдэнийн шарга морь гурван давхар ширмэн хүрээг өшиглөж балбалаад гарчихлаа гэв. Хаан сандарч биеэрээ гарч ирэв. Ингээд тэнгэрийн цэрэг жанжин цугаар хөдөлсөн ч барьж дийлэх хүн нэг ч үгүй. Энэ үед хүргэн нь. "Хаан аав сандрах хэрэггүй. Би ганцаараа барьж аваад ирье" гэлээ. Тэгээд тэр. “Эрдэнийн шарга, Эрдэнийн шарга, эрдэнийн шарга” гэж гурвантаа дуудмагц, морь дэл сүүлээ сэжлэн эзнийхээ дэргэд хүрч ирэв. Тэр хуйтай хутгаа сугалж, ясан савхаа гаргаж газар хатгаад морио уячхав. Сайн морь нь дээш дэгдэн тэнгэр тултал, доош дэвсэн ус гартал үсрэн цовхчсон боловч хатгаж тавьсан савхыг хөдөлгөж чадсангүй гэнэ. Эзэн хаан морио барих гэж хажууд нь хүрсэнд морь нь цовхчоод ойртуулсан ч үгүй гэнэ. Ийнхүү хаан эзэн энэ морио хүргэндээ бэлэглэн өгч гэнэ. Хаан тэгээд:

	— Би арван гурван жилийн өмнө дорно тивд яваад алтан бөлзгөө гээчихлээ. Чи явж олоод ир гэв. Хүргэн нь гэртээ ирээд, энэ учрыг эхнэртээ хэлэв. Эхнэр нь:

	— Урьдаар унтаад амар. Түүнийг олоход хялбар гэлээ. Маргааш өглөө эхнэр нь:

	— Чи эрдэнийн шарга морио унаад яв. Дорно газар хүрсний хойно эрдэнийн бор морио дуудаж, алтан бөлзгийг асуу. Чингэвэл чамд амархан олж өгнө гэв. Эрдэнийн шарга морио унаж дорно тивд буусны хойно эрдэнийн бор морио дуудаж асуусанд, тэр: “Зам дээр гялайж байсныг би үзсэн гээд дагуулж аваачиж олж өгчээ. Хүргэн нь алтан бөлзгийг олоод дээд тэнгэртээ хариад, алтан бөлзгийг эзэн хаанд аваачиж өгсөнд хаан ихэд баярлаж; “Үнэхээр миний хүргэн мөн юм байна” гээд хаан ширээгээ юүлж өгчээ. Тэгээд хүргэн хүү нь дээд, доод ертөнцийг хамтад нь захирч, эхнэр хүүхэд ард иргэд даяараа амар сайн амгалан аж төрөн суув гэнэ.

	
ЭРИЙН САЙН ХАР НҮДЭН ЦЭВЭЭН ХҮҮ

	Эрт урьд сайн цагийн эхэнд муу цагийн сүүлд

	 

	Сүмбэр уулыг гүвээ байхад

	Сүн далайг шалбааг байхад

	Хангардийг тас байхад

	Хулан зээрийг унага байхад

	Долоон насандаа доргилонхон өссөн

	Дотор Бээжин хоёрыг

	Эзлэнхэн төрсөн

	Эрийн сайн Хар нүдэн

	Цэвээн хүү гэж байж гэнэ.

	Түүний нутаг нь гэвэл:

	Сүмбэр уулын ар талд өвөлжөөтэй

	Урд талд зуслантай

	Зүүн талд намаржаатай

	Баруун талд хаваржаатай юм санжээ.

	 

	Хар нүдэн Цэвээн хүүгийн суудаг орд өргөө нь гэвэл

	 

	Шүхэр эрдэнэ тоонотой

	Шүр эрдэнэ баганатай

	Ум зандан уньтай

	Агар зандан ханатай

	Яшил зандан хаалгатай

	Шижир алтан дээвэртэй

	Ширмэл алтан туургатай

	Хамба торгон хаяавчтай

	Арван найман ханатай

	Ийм сайхан гэртэй юм санжээ.

	Малладаг мал нь гэвэл:

	Араараа дүүрэн ай түмэн адуутай

	Өврөөрөө дүүрэн үй түмэн адуутай

	Ан аянд явахдаа

	Ээлжлэн унадаг алтан мөнгөн хоёр

	Шарга морьтой юм санжээ.

	Нэг өдөр Хар нүдэн Цэвээн хүү

	Алтан шаргал морио унаж

	Арынхаа гөрөөсийг

	Аргал хоргол болгон намнаад

	Өврийнхөө гөрөөсийг

	Өтөг бууц болгон намнаад

	Алтан шарга мориндоо

	Ачиж тэгнээд 

	 

	гэрийнхээ гадаа ирж хатнаа дуудсан нь эс гарч ирж гэнэ. Тэгэхээр мориныхоо буруу тал руу ангаа холив татан унагаад

	 

	Алтан шарга морио

	Хад мэт хантайраад

	Хайрцаг мэт сойгоод

	Нар мэт гэрэлтэй

	Сар мэт туяатай

	Сарангуа хатнаа

	Дуудан байж оржээ.

	 

	Тэгтэл хатан нь орныхоо урд талд тас гэдрэгээ хараад амнаасаа улаан хөөс цахруулан хэвтэж байв гэнэ. Хар нүдэн Цэвээн хүү Сарангуа хатнаа илбэнхэн нударгаараа илж таалж босгоод бар арслан хөлтэй бат зандан модон орон дээрээ суулгавал хатан нь "Би унаагүй унтаж байна. Уйлаагүй зүүдэлж байна. Харин "Баруун урд тивийн цаад талын тивийг эзлэнхэн төрсөн эрдэнэ чулуун цээжтэй индэр чулуун бөгстэй Идэр хар мангасын гарт орж байна" гэж зүүдэллээ" гэж хэлэхэд Хар нүдэн Цэвээн хүү

	"Миний эхнэр яасан сайхан зөн бэлэгтэй зүүд зүүдэлдэг юм бэ?

	 

	Харийн дайсныг 

	Халхын нутагт

	Хөлийг нь гишгүүлэхгүй

	Зориг надад байна.

	Хангайн хөх чоныг

	Хүйс тэмтрэн алах

	Хүсэл надад байна" гээд

	Алтан шарга мориндоо мордож

	Алтан сүмбэр уулынхаа орой дээр гарч

	Арван хоёр хийморийнхоо санг тавьж

	Галуун хүзүү гаансандаа

	Галзуу улаан тамхиа татаж

	Гал оч нь бадарсан

	Ган хэтээ цохиж

	Тамхиа нэрэн татаж

	Баруун завжныхаа утаагаар

	Баруун тивийг бүрхэн

	Зүүн завжныхаа утаагаар

	Зүүн тивийг бүрхэж байжээ.

	 

	Гэтэл Хар нүдэн Цэвээн хүү аяганы чинээ алаг нүдээрээ замбуулинг эргүүлэн тойруулан хартал халх нутгийн цаана харь нутгийн наана хоёр нутгийн зааг дээр хөндий тал дотор тив бүтээм хөх торгон майхан хөвсөлзөж байхыг харжээ. Ахин ажиглавал алтан мөнгөн хоёр уяан дээр нь усан зээрд улаан халзан луус уяатай байв гэнэ.

	Үүнийг хараад Хар нүдэн Цэвээн хүүгийн уур нь хүрч омог нь хөдөлж түмэн лангийн дуугаар түс хийтэл дуугарч мянган лангийн дуугаар мярс хийтэл дуугарч бар шиг пажигнаж луу шиг нужигнаж хангай цагаан цээжээ ярж алтан шарга морин дээрээ мордож гэрийнхээ гадаа иржээ. Алтан шарга морио хад мэт хантайраад далан хүн даадаггүй далай цагаан үүдээ дал мөрөндөө хүргэлгүй гэр дээрээ тавиад ороход хатан нь утаагүй улаан галаа түлж уургүй улаан цайгаа чанаж таван өнгийн идээг бар арслангийн хөлтэй бадам зандан ширээнд нь тавиад агар зандан аяганд нь амсар дүүрэн цай хийж баруун гарт нь бариулан өгчээ.

	Хар нүдэн Цэвээн хүү амттай сайхан цайнаас нь ганц нэгэн амсаж таван өнгийн идээнээс нь тамшаалан байж амсаад утаагүй улаан галдаа баруун зүүн гараа ээлжлэн ээж суунгаа хатнаасаа ингэж асуужээ. "Би мангасыг дарахаар явлаа. Ямар морио унаж явах вэ?" гэхэд Сарангуа хатан нь эелдэг зөөлөн дуугаар "Алтан шарга морио унаж яв" гэж хариу хэлж гэнэ.

	Тэгээд Хар нүдэн Цэвээн хүү алтан шарга морио унаж алтан нум саадгаа агсан жилийн газрыг сараар товчилж сарын газрыг цагаар товчилж цагийн газрыг мөчөөр товчилж үүлтэй тэнгэрээс доогуур үзүүртэй модноос дээгүүр хөндийн хөх өвснөөс морио нэг хоёр хазуулж хүйтэн харз уснаас нэгэн хоёр шимүүлэн явсаар өөрийн нутгийн захаас гарч хүний нутгийн захад ортол хөндийн дотор хөх торгон майхан хөвсөлзөн байхыг хараад алтан шарга морио хамуутай даага болгон хувиргаад алтан нум саадгаа дэрсэн нум болгож өөрөө бас борвиороо бор эсгий цувуулсан хамрынхаа хоёр нүхээр бортогоны чинээ бор нус цувуулсан нусгай бор хүү болоод мангасын гадаа очиж мөнгөн уяанаас нь морио уях гэтэл цулбуурыг нь даасангүй гэнэ. Алтан уяанаас нь уях гэсэн чинь гулзайсхийжээ. Тэгэхлээр нь алтан шарга морио хайрцаг мэт хантайраад дэрсэн нум саадгаа майхны хэцээс өлгөтөл бас майхан нь нааш цаашаа нахис хийж байгаад арайхийж тогтов гэнэ. Майханд нь ортол сур мэт сунасан, сухай мэт улаан биетэй, толгой цээж хоёр нь мэдэгдэхгүй урт хар хүн зүүн урд руу хөлөө жийгээд баруун хойшоо толгойгоо чиглүүлээд хэвтэж байхыг харав. Гэтэл тогооч нь бололтой нэгэн хүн босоо хүний борви доогуур, суугаа хүний суга доогуур амар мэндийг нь эрж гэнэ. Гэтэл эрдэнэ чулуун цээжтэй, эр чулуун бөгстэй Идэр хар мангас хахир яхир дуугарч хад чулуу нажигнуулан өндийж "Нүүртээ галтай, нүдэндээ цогтой шилэндээ шилтэй шилбэндээ чөмөгтэй бяцхан бор хүү хаа хүрч явна? Хэрэг зориг хэнд вэ? Хэт нутаг хаана вэ? Аль хааны албат вэ?" гэж асуухад нь "Би долоон насандаа доргилонхон өссөн дотор Бээжин хоёрыг эзлэнхэн төрсөн эрийн сайн Хар нүдэн Цэвээн хүү гэдэг. Өөрийн нутагт довтлохоор ирсэн харгис дайсан чамайг нутагт чинь дарахаар ирлээ" гэхэд эрдэнэ чулуун цээжтэй, эр чулуун бөгстэй Идэр хар мангасын уур нь хүрч уушги нь сагсайж ухасхийн майхнаа толгойгоороо баганадан зогсоод "Ээж аавын хийсэн улаан нударгаар уулзах уу? Ур дархнуудын хийсэн илд зэвсгээр уулзах уу?" гэж зандран байж асуухад Хар нүдэн Цэвээн хүү

	"Эз чинь ирээ биз, үхэх цаг чинь ч болоо биз. Чи өөрөө мэд" гэж зандран байж хариулжээ. Тэгтэл мангас чарлаад барилцаад авч тэр жилдээ тэнцэн ноцолдож түүний хойд жил тэмцэн ноцолдсоор уулыг тал болтол талыг там болтол устай газрыг усгүй болтол усгүй газрыг устай болтол ноцолдоод Хар нүдэн Цэвээн хүү ай гэж ачиж үй гэж тонгороод арайхийж унагаад элгэн дээр нь өвдөглөж ам тангаргийг нь авахад "Алах хүний үгсийг сонсдог, алах үхрийн дөрийг авдаг, номхон морины чинь ногт больё, догшин морины чинь ч өдөр болъё. Боолын боол, босгоны шороо болъё" гэж мангас гуйжээ. Эрийн сайн Хар нүдэн Цэвээн хүү "Эр хүн санасандаа эс хүрвэл эм шинжийг олдог, эр морь санасандаа эс хүрвэл илжиг болдог юм" гэж хэлээд дахин цээж дээр нь өвдөглөвөл мангас "Гал улаан нүдийг минь битгий хагалаарай, галзуу улаан элгийг минь бүү няцлаарай, ходоодыг минь битгий хагалаарай" гэж гуйж гэнэ. Тэгэхлээр нь Хар нүдэн Цэвээн хүү гал улаан нүдийг нь сохолж, галзуу улаан элгийг нь эмтэлж, ходоодыг нь хага ярвал "Хотгойд хойшоо, урианхай урагшаа, өөлд өөдөө" гээд л тэмээгээр ачаа, тэргээр айл цувж гараад "Ямар ачтай тустай хүн бэ? Мангаст залгиулаад ялзарч үхэх гэж байхад алтан сайхан амийг нь минь аварлаа. Ачтай таныг одоо дагаж явна" гээд тал талаас нь гуйж гэнэ. Тэгэхэд нь Хар нүдэн Цэвээн хүү "Та нар аль газрын улсууд вэ? Одоо айх аюул нэгэнт үгүй болсон тул өөрсдийн орон нутагт явж болно. Харин би халдаж ирсэн хар санаат дайсныг сөнөөсөн билээ. Одоо даруй явах хэрэгтэй" гээд мангасын толгойг тас цавчин түүний цусан зээрд улаан халзан луусанд молцог хийгээд мангасын гэрийн гадаа очоод "Нохой хорь" гэжээ. Гэтэл арван таван настай мойл хүрэн нүдтэй янгир Молом хатан гарч ирээд мангасын толгойг хармагц муужран ойчив гэнэ. Хар нүдэн Цэвээн хүү илбэнхэн нударгаараа илэн таалан босгоод "Ханилсан эр эм хоёр битгий хэл, эрүү толгой хоёр ч салдаг цаг бий" гээд мангасын толгойг луусын хүзүүнээс мулт татан авч орон дээр нь чулууджээ. Гараад явахад нь "Та түр саатна уу? Би танд цай чанаж хоол хийж өгье" гэхэд нь "Би танайд цай хоол идэж уухаар ирээгүй. Харин нутагт минь довтлохоор ирсэн дайсныг дарахаар ирсэн билээ" гээд гарах гэтэл арван таван настай мойл хүрэн нүдтэй янгир Молом хатан "Аав аа! Аав аа!" гэж хойноос нь дуудав гэнэ. Тэгэхлээр эргэж хараад "Чи миний хойноос дөрвөлжин зурсан газар хоноод гурвалжлан зурсан газар үдлээд очоорой. Манайх Алтан сүмбэр уулынхаа өвөр дэх зусландаа буугаад байгаа байх" гээд алтан шарга морио унаад үүлтэй тэнгэрээс доохнуур, үзүүртэй модноос дээхнүүр хөндийн хөх ногооноос нэг хоёр хазуулж хүйтэн харз уснаас ганц нэг шимүүлж яваад нутагтаа очтол хөндийн хөх ногоонд морь нь таварцаглаж ойчих гээд ер явж болдоггүй гэнэ. Араараа дүүрэн ай түмэн борлог адуу, өврөөрөө дүүрэн үй түмэн адуу, албат иргэд нь цөм байв гэнэ. Зуслан дээрээ яваад очтол гурван жил айл буугаагүй бололтой байжээ. Ган гачиг болж ийм болоо юу? Эсвэл ямар нэгэн гамшиг зовлон тохиолдон үрэгдэж сүйдээ юм болов уу? Ямар ч гэсэн Алтан сүмбэр уулын ар талд байдаг өвөлжөөн дээрээ ирвэл шүрэн эрдэнэ дөрвөн багана нь хувхайрчихсан, хонины нь өтөг бууц өгөр хувхай болчихсон байв гэнэ. Гэрийнхээ буурины хойд захын товцог бор чулуун дээр сандайлаад гал оч нь бутарсан ган хэтээ цохиж галуун хүзүү гаансандаа галзуу улаан тамхиа ганц нэг нэрж өрөөсөн нүдэндээ доголон нулимстай суутал ганганан дэвсэн алаг шувуу хүрч ирээд голомтынх нь дөрвөн чулуун дороос алд шар бичиг авч шидчихээд нисэн явжээ. Хар нүдэн Цэвээн хүү "Энэ юун бичиг байдаг билээ?" гээд түүнийг үзтэл "Баруун хойд тивийг эзлэнхэн төрсөн хорин таван толгойтой Хотгоолжин хар мангас, арван таван толгойтой Атгаалжин хар мангасын гарт орсон. Миний хойноос битгий ирээрэй, амь насанд чинь цөвтэй байж магадгүй шүү. Хонины чинь түрүүнд явдаг аргалан иргийн чинь махыг домботой цай, тавагтай идээний хамт голомт дор чинь гурван алд нүх ухаад хийсэн, халуун байвал идээрэй! Хүйтэн байвал битгий идээрэй. Мөнгөн шарга чинь Алтан сүмбэр уул дээрээ мөс шиг бөөрөнхий, тас шиг зогсож байгаа байх. Миний гэдсэнд алс нь чамд тус болох нэгэн сайн хүү бий. Тэр мангасынд очоод гарна. Бийргүй болоод хуруугаараа, бэхгүй болоод гуяныхаа дотор талыг хагалж цусаараа бичлээ" гэж нар мэт гэрэлтэй сар мэт туяатай Сарангуа хатан нь бичсэн байв гэнэ. Алтан шарга морио унаж алтан сүмбэр уул дээрээ гартал мөнгөн шарга морь нь мөс шиг бөөрөнхий, тас шиг зогсож байжээ. Алтан шарга мориныхоо эмээл хазаарыг аваад мөнгөн шарга морио "Гурий! гурий!" гэж дуудсан чинь "Миний эзэн мөн үү, биш үү?" гэж тоглоод давхисан тоосонд нь гурав хоног төөрч гэнэ. Гурав хоногийн дараа морь нь "Миний эзэн мөн бол түмэн хүний дуугаар түсхийтэл дуугарч мянган лууны дуугаар мярс хийтэл дуугарч бар шиг пажигнаж луу шиг нужигнадаг даа" гэж хэлжээ.

	Тэгэхээр Хар нүдэн Цэвээн хүү түмэн хүний дуугаар түс хийтэл дуугарч мянган лууны дуугаар мярс хийтэл дуугарч бар шиг пажигнаж луу шиг нужигнажээ. Гэтэл "Миний эзэн мөн байна" гээд толгойгоо өгч хазаарлуулжээ.

	Хар нүдэн Цэвээн хүү мөнгөн шарга морио эмээллэж унаад үүлтэй тэнгэрээс доохнуур, үзүүртэй модноос дээхнүүр хөндийн хөх ногооноос ганц нэг хазуулж хүйтэн харз уснаас нэг хоёр балгуулж баруун хойд зүгийг чиглэн явсаар мангасын гадаа шууд ирж мөнгөн шарга морио хад мэт хантайрч орхиод мангасынд оронгуутаа түмэн хүнээс буцаж үзээгүй түүхий улаан илдээ гал бутартал суга татаад хорин таван толгойтой хотгоолжин хар мангасын аман хүзүү хатан хүзүү хоёрын хоорондуур тас цавчих гэтэл мангас амь өршөөл гуйж "Алах хүний үгийг сонсдог, алах үхрийн дөрийг авдаг ёстой билээ. Иймд хэлэлцье" гэж хэлэхэд нь Хар нүдэн Цэвээн хүү баруун гарынхаа бугуйг зүүн гараараа барин түмэн хүний толгойг түгдрэлгүй даадаг түүхий улаан илдээ гал оч манас хийлгэн хуйнд нь хийгээд гэдрэгээ сууж гэнэ. "Алс холоос зорьж ирснээрээ чи сум хүлээх үү? Нутаг орондоо байгаагаараа би хүлээх үү?" гэж Хар нүдэн Цэвээн хүүгээс хорин таван толгойтой хотгоолжин хар мангасыг асуухад "Албат иргэд, авгай хүүхдээ авах гэж яваагаараа би хүлээе. Хүний юманд шунахайрч булааж явдгаараа чи эхэл" гэжээ. Тэгээд "Маргаашийн мандахын улаан нарнаар Болзоотын бор толгой дээр сумаа тавья" гэж мангасыг хэлэхэд Хар нүдэн Цэвээн хүү хангай цагаан цээжээ ярж суужээ. Гэтэл маргааш өглөө нь мангас ирсэнгүй гэнэ. Тэгээд нэг жил өнгөрч гэнэ. Хоёр жил өнгөрч гэнэ. Гурван жил өнгөрч байтал Хар нүдэн Цэвээн хүүгийн Асар Басар хоёр нохой нь зүр гур хоёр зууж авчирч өгөөд "Маргааш өглөө мангасын харвасан сум ирнэ" гэж хэлээд хоёр нохойгоо буцаад явахад түүнийг өрөвдөн маргааш өглөө нь Хар нүдэн Цэвээн хүү Болзоотын бор толгой дээр гарч хангай цагаан цээжээ ярж суутал мангасын сум мандахын улаан нарнаар элгэн дээр нь тусаад гурав хугаран унажээ. Хар нүдэн Цэвээн хүү мөнгөн шарга морьтойгоо мангасынд давхиж очоод түмэн хүнээс буцаж үзээгүй түүхий улаан илдээн гал бутартал суга татан авч хорин таван толгойтой хотгоолжин хар мангасын аман хүзүү, хатан хүзүү хоёрын хоорондуур тас цавчаад зүүн талд нь сууж байсан арван таван толгойтой атгаалжин хар мангасын арван таван толгойг нэгэн мөр тас цавчаад эргээд хартал мангасын толгой дахин ургаж гарыг нь хумс гадаа тийшээ махийж хөлийг нь хумс хөдөө тийшээ махийж ургачихсан гараараа дал мөрөн дээрээс нь базаж байв гэнэ. Дахиад л түмэн хүнээс буцаж үзээгүй түүхий улаан илдээрээ оройноос нь аваад өлмийг нь хүртэл цавчаад эргээд хартал арван таван толгойтой атгаалжин хар мангас ар талаас нь аяганы чинээ мах авч шидэж байв гэнэ. Мөн түрүүчийн нэгэн адил оройноос нь өлмийг нь хүртэл цавчаад албат иргэд адуу мал, авгай хүүхдээ аваад эргээд орон нутаг руугаа явж байгаад ачаагаа нар мэт гэрэлтэй, сар мэт туяатай Сарангуа хатнаараа захируулаад өөрөө талын хулан, зээр дотроос тарган ооныг шилэн харваж намнаж явтал сармай дээлтэй шарга морьтой хүүхэд хүрч ирээд саадагт нь орчихжээ. Хар нүдэн Цэвээн хүү "Энэ яасан янзын хүүхэд вэ?" гээд саадагт байгаа сумаа аваад сэгсэрвэл саахалтын чинээ газар суга үсрээд алтан шаргал морь нь дөрвөн хөлөөрөө тэвхийтэл буугаад цаашаа зугтаажээ. "Гайхалтай сонин юм нэгийг үзлээ" гэж бодоод цаашаа явж байгаад дахин нэг гөрөөс харвах гэтэл нөгөө хүүхэд хүрч ирээд суманд нь наалдчихаж гэнэ. Тэгэхлээр нь Хар нүдэн Цэвээн хүүгийн уур нь хүрч омог нь хөдөлж сумнаасаа барьж аваад гурван гүвээ давуулаад шидэхэд мөн л шарга морь нь дөрвөн хөл дээрээ тэв хийн буугаад, сармай дээлтэй хүү эргэн давхиж ирээд "Аав аа! Аав аа! Алтан амийг минь аварна уу" гэж өвдөг сөгдөн гуйжээ. "Чи яасан хүн ингэж явдаг билээ? Ачаа хөсгийнхөө хажуугаар зээр гөрөөс харваж намнаж идэх гэж байхад юунд саад хийгээд байгаа юм бэ?" гээд далан дээрээс нь авч далан гурав эргүүлээд гуяа дээрээс нь авч гучин гурав эргүүлээд шидчихэж гэнэ. Тэгтэл мөн хоёр хөл дээрээ босоогоороо буугаад "Би бол долоон насандаа доргилонхон өссөн дотор Бээжин хоёрыг эзлэнхэн төрсөн эрийн сайн Хар нүдэн Цэвээн хүүгийн хүү гурван настай Гунан улаан баатар гэдэг байна. Миний энэ унаж яваа шарга үрээ бол аавын унадаг алтан шарга морины дүү юм гэж миний нар мэт туяатай сар мэт гэрэлтэй Сарангуа эжий минь хэлсэн юм. Одоо "Хорин таван толгойтой хотгоолжин хар мангасынх, арван таван толгойтой атгаалжин хар мангасынх" гэж ярьж яваарай хүү минь, хэрвээ тэгэхгүй юм бол чиний толгой алга болно шүү" гэж эжий минь захисан" гэж эцэгтээ хэлтэл үүнийг сонсоод эцэг нь духан дээр нь гурав үнсээд дагуулаад ирэхэд нар мэт гэрэлтэй сар мэт туяатай Сарангуа хатан нь "Аа чи хүүтэйгээ хамт ирэв үү?" гэхэд Хар нүдэн Цэвээн хүү "Тийм ээ, бид хоёр сая л арайхийж бие биеэ танилаа шүү!" гээд цаашаа явтал Алтан сүмбэр уулын нь өвөр талыг үй түмэн адуугаар бүрхүүлсэн байхыг харжээ. Энэ бол арван таван настай мойл хар нүдтэй янгир Молом хатан адуу мал өмч хөрөнгөө авч ирээд зүүн ар талд нь буугаад жаран алд зэлээ шааж жараахай болсон унагаа уяж айраг архиа эсгээд байгаа нь энэ ажээ. Хар нүдэн Цэвээн хүү баруун урд талд нь буугаад арван таван настай мойл хар нүдтэй янгир Молом хатныг гурван настай Гунан улаан баатар хүүдээ гэргий болгон өгөөд наян жилийн найр хийж жаран жилийн жаргал хийгээд дайснаа дарж дархан цолыг олж өшөөтнөө дарж өргөн цолыг мандуулаад амар сайхан аж төрөн жаргаж гэнэ.

	
ЭРЭНЦЭН МЭРГЭН БААТАР ХАЧИН БУГА ХОЁР

	Урьд нэг цагт Эрийн сайн Эрэнцэн мэргэн баатар гэж байж. Далан хоёр настай, давхар соёо шүдтэй, эмгэн буурал эхтэй санжээ. Тэгтэл эх нь бие баржээ. Эхийгээ үхэхлээр Алтай сүмбэр уулын өвөрт байдаг Алтан бор толгойд нутаглуулж. Нутаглуулснаас хойш нэг өдөр тэр толгой дээгүүр явж. Явж байтал арван алд биетэй, таван алд эвэртэй, хундан улаан хошуутай, хондлой цагаан буга гаран зугтаж. Хойноос нь хөөгөөд гүйцсэнгүй. Хар лусын хааныд очиж. "Хар халзан цагаан нохойгоо өгөөч!" "Аа, авбал ав!" гэж хэлээд өгчхөж. Хар халзан тайган нохойг нь аваад Алтан бор толгой дээр хүрч иртэл урьдын өнөө буга гарч зугтаж, хар халзан тайган нохойгоо тавьчихаж. Хар халзан тайган Алтай сүмбэр уулыг гурав, Шар далайг гурав тойруулаад Сээрийн хөтөл дээр гүйцэж. Арван алд биетэй, таван алд эвэртэй, хундан улаан хошуутай, хондлой цагаан буга ламын ёсоор нэг мордож, наманчлан гурван мөргөж. Сордог солжир эвэртэй согоо нь "Огторгуйн богд махгал би байна. Намайг бүү бариач!" гэж хэлжээ. Тэгэхлээр нь тавьчихаж. Хар лусын хаанд хэлж: "Чиний нохой гүйцсэнгүй". Тэгэхлээр нь "Аа, жигтэй юм. Миний нохой гүйцэхгүй болбол, би өөрөө таван мянган цэргээ дагуулаад цагаан бор морио унаад таван алхаа бололгүй гүйцэж ална" гэж. Мордоод явж. Яваад Бор толгой дээр хүрч ирж. Иртэл буга гарч зугтаж. Зугтаагаад Алтан сүмбэр уулыг нэг тойруулаад, Амархан шар далайг гурав тойруулаад гүйцэж. Арван алд биетэй, таван алд эвэртэй, хундан улаан хошуутай, хондлой цагаан буга ламын ёсоор нэг, наманчлан гурав мөргөж. "Намайг битгий ал!" гэж гуйж. Тэгэхлээр болсонгүй, алж, лусын хаан. "Хатад хүүхэд чинь миний махны хальс бүлхэнд хахаж үхэх болтугай! Хаан чи өөрөө ан гөрөө хийж яваад аман хүзүү чинь чинэж үхэх болтугай!" гэж тангараг аваад ерөөж. Хааны хатад хүүхэд хальс бүлхэнд нь хахаж үхэж, хаан өөрөө аман хүзүү нь чинэж үхээд тэгээд өнгөрөөд төгсжээ.

	 


ЯГААН МОРЬТОЙ ЯГАНДУРАН ХҮҮ

	Эрт урьд цагт нэг хаант улсад ядуу эхтэйгээ хамт амьдран суудаг Ягандуран хүү гэдэг нэгэн хүү байжээ. Ягандуран хүүгийн байгаа хөрөнгө эдэлдэг эдлэл нь гэвэл ягаан халзан морь, ясан тэвхрэг хоёроос өөр юу ч байхгүй юм санжээ.

	Өдөрт нэг буга алдаг. Нэг өдөр бугад эс явж, хоёр өдөр эс явж, гурван өдөр эс явжээ. Тэгсэн эх нь ус авахаар явж байсан алтан булаг дээр нь буга, согоо хоёр "Ягаан морь нь гадаа л бий биз, ясан тэвхрэг нь гэр дээрээ л байгаа биз. Ягандуран хүү гэртээ хэвтэж байгаа биз. Яаж нэг уулзъя даа” гээд л түгхийтэл мөргөлдөж байна гэнэ шүү. Эмгэн, “За хө, үүний чинь хүүдээ очиж хэлэх юм байна” гээд аргалаа түүсээр гэртээ иржээ. Тэгээд хүүдээ үзсэн зүйлээ хэлж гэнэ. Тэгсэн чинь хүү нь ягаан морио унаж, ясан тэвхрэгээ зүүгээд л явж очоод буга, согоо хоёрыг харваад орхисон чинь шүрэн дээл унагаачхаад, тэнгэрт нисээд гарчихжээ. Шүрэн дээлээ аваачаад хойд хар авдартаа хийгээд цоожилчхож гэнэ.

	Маргааш өглөө нь боссон чинь таван хошуу мал нь тал дээр нь бэлчсэн, тансаг сайхан идээ нь таваг аягаар нь дүүрэн, таван ханатай цагаан гэрт тавтай унтаж байна гэнэ дээ. Хүү гайхахын ихээр гайхаж, тэр өдрөөс эхлэн зүгээр хэвтэхээ больж, малдаа явдаг болж гэнэ. Хүү явах бүрдээ л эхдээ: "3а ээж минь, ямар ч хүнд баяжсанаа битгий хэлээрэй. Шүрэн дээлээ битгий үзүүлээрэй” гэж захиад явдаг гэнэ. Нэг өдөр тэр нутгийн хаан Ягандуран хүүгийн баяжсаныг дуулаад, яагаад баяжсаны нь мэдэхээр нэг элч явуулжээ. Тэр элч ирээд Ягандуран хүүгийн эхээс, "Танайх яаж баяжив?” гэж асуужээ. Гэвч эмгэн яагаад ийгээд баяжсан гээд хэлж өгсөнгүй. Тэгэхлээр нь элч хаандаа ирж, эмгэний хэлснийг айлтгажээ.

	Хаан бодож байгаад заль хэрэглэхээр шийдэж нэг шивэгчин эмгэнийг явуулжээ. Эмгэн ирээд Ягандуран хүүгийн эхтэй уулзаад "Яаж баяжив?” гэж асуухад нь, эмгэн яагаад ийгээд баяжсан гээд л бас л хэлсэнгүй гэнэ. Тэгэхлээр нь шивэгчин эмгэн “Чи бид хоёрын тоолбол нас чацуу, төөлбөл бие чацуу байж хэн хэнээсээ юу нуух вэ? Чи надад хэл л дээ” гэж ятгасаар байгаад эмгэнэ ээр учрыг хэлүүлж гэнэ. Тэгээд бас шүрэн дээлийг нь үзье гэсээр байгаад үзэж гэнэ. Тэгээд эмгэнийг цаашаа харахынх нь хооронд нь шүрэн дээлийг нь аваад зугтаачхаж гэнэ. Ягандуран хүү орой ирсэн чинь эх нь шүрэн дээлээ алдчихсан сууж байжээ. Ягандуран хүү урам нь хугарч, орон дээрээ гараад буруу хараад унтаад өгчээ. Өглөө боссон чинь хуучин ядуу хэвдээ болчихсон, орц овоохойнхоо мухарт хэвтэж байна гэнэ. Шивэгчин эмгэн хаанд шүрэн дээлийг аваачиж өгчээ. Хаан түүнийг нь өмсөөд шадар түшмэдээ цуглуулаад "Шүрэн дээл өмссөн хаан би сайхан байна уу?” гэж асуужээ. Тэгэхэд нь шадар түшмэд нь цөм “Сайхан байна, сайхан байна” гэлцэн магтаж гэнэ. Гэтэл баруун урд суусан ганц түшмэл дуугарсангүй. Хаан түүнээс “Чи яагаад дуугарсангүй вэ? гэж дуугараагүй түшмэлээсээ асуужээ. Тэгэхэд нь тэр түшмэл: “Хаан та шүрэн дээл өмсөөд мөн сайхан байгаа юм. Тэнгэрийн цагаан ингэний сүүгээр нүүрээ угаавал бүр ч сайхан болно доо” гэж гэнэ. Тэгэхлээр нь хаан: “Тэр ингэ нь хаа байдаг юм, хэн түүнийг надад авчирч өгөх вэ?” гэхэд түшмэл, “Яагаад ийгээд баяждаг Ягандуран хүүг явуулбал яагаад ийгээд олоод ирнэ биз дээ” гэжээ. Хаан Ягандуран хүүг дуудаж авчраад Тэнгэрийн цагаан ингэний сүүг олж ирэхийг тушаагаад явуулжээ. Ягандуран хүү ягаан морио унаад, ясан тэвхрэгээ үүрээд явж гэнэ дээ. Хойд зүгт яваад л байж, яваад л байж, гурван өдөр, гурван шөнө яваад нэгэн оосор бүчгүй орд цагаан өргөө байхыг үзэж гэнэ. Хүрээд очсон чинь настай эмгэн гарч нохой хорьж өгөөд мэнд усаа мэдэлцэж:

	 

	Нүдэндээ цогтой, 

	Нүүртээ галтай, 

	Шилэндээ шандастай, 

	Шилбэндээ чөмөгтэй 

	 

	залуу хүү хаачиж явна вэ? " гэж асуужээ.

	Ягандуран хүү хэрэг зоригоо хэлж дээ. Тэгээд гэрт нь орж, цай уугаад цааш явах замдаа гарчээ. Эмгэн Ягандуран хүүг явахад нь ингэж захижээ. "За хүү минь эр биеийнхээ мэнд дээр, эмээл хазаарынхаа бүтэн дээр буцсан чинь дээр байсан биш үү. За чи замдаа тохиолдох гурван хонхрыг давбал хэргээ биелүүлж чадна. Гэсэн ч чамд их ажил дахин тохиолдох болно доо” гэжээ.

	Ягандуран хүү цааш явсаар нэг их хонхорт оржээ. Тэр хонхор нь хүний шуу чөмгөөр дүүрэн байжээ. Нэгийг нь аваад өөрийнхөө шуутай чацуулсан чинь гурван хуруу богино байна гэнэ. Хөөрхий энэ ямар тахир дутуу амьтад энд үхсэн юм бол гээд хуга цохижээ.

	Тэгээд л цаашаа явсан чинь бас нэг хонхор дайралджээ. Энэ хонхор нь морины дунд чөмгөөр дүүрэн байжээ. Нэгийг аваад мориныхоо чөмөгтэй чацуулсан чинь хааш хаашаа хоёр хуруу дутжээ. Тэгэхлээр нь бас хуга цохиж хаячхаад цаашаа явжээ. Нэлээд яваад нум сумаар дүүрсэн хонхорт оржээ. Тэндээс нэг нум авч өөрийнхөө ясан тэвхрэгтэй чацуулсан чинь нэг хуруу дутжээ. Тэгэхлээр нь хуга цохичхоод цаашаа явжээ. Явсаар байтал морь нь гэнэт хүний хэлээр “За эзэн минь чи тэр уул шиг, үүл шиг хар юмыг харж байна уу? Тэр бол тэнгэрийн цагаан ингэний ботго байгаа юм. За чи миний хондлойноос гурван хуруу өргөн аргамж зүсэж аваад, ботгыг оосорлож аваад чирээд давхичхаарай гэжээ. Ягандуран хүү морио хэдий хайрласан боловч аргагүй хондлойноос нь аргамж зүсэж авчээ. Тэгсэн чинь морь нэг хөрвөөгөөд бор хөрс сууж, хоёр хөрвөөгөөд хар хөрс сууж, гурав хөрвөөгөөд үс нь ургаж хуучин хэвдээ болжээ. Хүү мориныхоо хэлснээр ботгыг оосорлож аваад чирээд давхиж гэнэ. Тэгсэн чинь эх нь хойноос нь хөөгөөд л ирж яваа харагдаж гэнэ. Тун гүйцэгдэхийнхээ даваан дээр ботгыг нь хаячхаад давхижээ.

	Тэгсэн морь хэлжээ. За одоо хоёулаа энд унтана. Маргааш нар гарахаас өмнө ингэний явсан мөрөөр очвол сүүгээ гоожуулсан байх бий. Түүнийг нь аваад буцна даа гэжээ. Маргааш нь очиход үнэхээр сүү нь царцчихсан нь бүтэн тойром нэг болоод байжээ. Хүү түүнээс нь аваад буцжээ. Ирээд хаандаа өгчхөөд л хариад унтаж гарчээ.

	Хаан нөгөө сүүтээр нь нүүрээ угаачхаад шадар түшмэдээ цуглуулаад, "За би сайхан байна уу?” гэж асуужээ. Шадар түшмэд нь бүгдээрээ "Сайхан байна, сайхан байна” л гэж байна гэнэ. Тэгсэн нөгөө түшмэл бас л дуугарсангүй гэнэ ээ. Тэгэхлээр нь хаан “За, чи яагаад дуугардаггүй юм бэ?” гэжээ. Түшмэл нь "Аа хаан минь, ингэний сүүтээр нүүрээ угаагаад ийм гоё байгаа юм, Хангардийн өд малгайдаа хатгавал бүр ч гоё болно доо" гэж гэнэ ээ. Хаан. “Тэр шувуу чинь хаа байдаг юм? Ер нь агаараар нисэх жигүүртний өдийг хэн надад авчирч өгөх билээ?” гэж түшмэлээс асуухад "Аа тэр ч яах вэ. Яаж ийгээд баяждаг Ягандуран хүүг явуулбал яагаад ийгээд олоод ирнэ” гэж түшмэл хариулжээ. Тэгэхлээр нь хаан Ягандуран хүүг бас л дуудаж авчраад, "За чи надад Хангарди шувууны өдийг авчир” гэж тушаажээ. Ягандуран хүү ягаан морио унаж ясан тэвхрэгээ зүүгээд л явж гэнэ дээ, хөөрхий. Яваад л байж, яваад л байж. Тэгтэл тээр хойно нэг цагаан гэр харагдаж байна гэнэ. Очоод морио гадаа нь уячхаад ороод очжээ. Тэгсэн эгч дүү бололтой гурван охин сууж байна гэнэ ээ. Харсан чинь нэг нь уйлж байна гэнэ. Нөгөөдөх нь бодол бодоод сууж байх юм гэнэ. Гурав дахь нь инээмсэглэж сууна гэнэ. Ягандуран хүү мэнд усаа мэдэлцээд уйлж байгаа хүүхнээс: “Чи яагаад ингэж гашуудан уйлж байна даа?’" гэж асуужээ. Тэгсэн нөгөө хүүхэн: “Бид эхээсээ есүүлээ билээ. Бидний зургааг аварга могой идсэн, тэгээд бид гурвуулаа үлдсэн юм. Одоо намайг идэх ээлж нь өнөөдөр юм аа. Тэгээд уйлж байна" гэж хариулжээ. Нөгөө бодол болсон хүүхнээс, “Чи яагаад бодол бодоов? гэж асуухад нь "Намайг маргааш иднэ. Тэгээд би бодол бодсон юм” гэжээ. Гурав дахь хүүхнээс "Чи яагаад инээж байгаа билээ?” гэхэд "Намайг нөгөөдөр иднэ. Бас ч зай байна” гээд инээж гэнэ. Тэгэхлээр нь Ягандуран хүү, “За тэр могой чинь хаанаас яаж ирдэг юм бэ? Би чадвал дарахыг оролдъё гэхэд “Аа тэр могой нар шингэх үед, нар шингэх зүгээс ширүүн салхи гаргасаар гарч ирээд л сордог юм даа” гэжээ. Тэгж байтал ч нар шингэх болж гэнэ дээ. Тэгтэл үнэхээр салхи хөдөлж эхэлжээ. Ягандуран хүү гараад харсан чинь нар шингэх зүгээс үүл гэхэд үүл биш, уул гэхэд уул биш том хар юм цухуйж байна гэнэ. Тэгэхээр нь Ягандуран хүү за энэ ч толгой нь мөн биз гэж тааварлан бодоод яг голд нь сумаа тааруулж байгаад татаж, тавихын сайнаар тавьжээ. Тэгсэн чинь салхи намдсаар нөгөө хар юм чинь цаашаа далд орчихжээ. Бодвол үхсэн бололтой. Тэгсэн чинь гурван хүүхэн ч баярлахын ихээр баярлаж: “За та манайд орж амар. Ээж одоо ингээд ирнэ. Та уулзаад яв даа" гэжээ. Тэгэхлээр нь хүү гэрт ороод унтаад өгчээ. Нэг сэрсэн чинь маш их хүчтэй салхи гарч гэр доторх юм дайвах шиг болж байна гэнэ.

	“За энэ чинь юу болчихоо вэ??’ гэж Ягандуран хүү асуухад гэрт байсан нэг хүүхэн “Аа, энэ манай ээж ирж байна” гэжээ. Тэгтэл салхи намдаад, нэг сайхан хүүхэн ороод ирж гэнэ. Тэгээд л Ягандуран хүүтэй мэнд мэдэлцээд, “Миний охидыг аварсан танд би бүх зүйлээрээ тусалъя. Та ямар хэргээр яваа вэ?” гэж асуужээ. Тэгэхлээр нь хүү: “Аа, би Хангарди шувууны өдийг хаандаа олж өгөхөөр явна даа. Үзсэн мэдсэн юм юу байна. Та надад тусалбал би их баярлана” гэжээ. Тэгэхэд нь нөгөө хүүхэн инээмсэглээд, “Тэр ч болно. Хангарди гэдэг бол би байгаа юм аа. Би танд тусалж өгнө” гэжээ. Хүү тэгээд тэндээ гурав хоноод буцах болжээ. Тэгсэн чинь нөгөө хүүхэн, “За чи надаас сүүлд гэрээс гараарай. Би түрүүлээд гаръя” гэжээ. Хүү хэлснээр нь хоцорч байгаад гараад ирсэн чинь үүдний нь өмнө асар том шувуу сууж байна гэнэ. Хүү за энэ чинь нөгөө хүүхэн хувилаад энэ болж гэдгийг мэджээ. Тэгсэн нөгөө шувуу ингэж хэлжээ. “За чи миний сүүлний өднөөс хоёрыг аваад морьтойгоо нуруун дээр суу. Очоод чи хаандаа энэ өдийг өгөөд тэндээ сууж бай! Хаан энэ өдийг хатгаад л түшмэдээсээ "Би сайхан байна уу?” л гэх байх. Хэрэв зүүн урд суусан түшмэд дуугарахгүй байвал би тооно дээр нь сайхан өнгөөр донгодно. Чи тэгэхээр нь яасан сайхан шувуу вэ? гээрэй. Тэгтэл тэд харах байх. Тэгэхэд нь би тэр түшмэлийн уушги зүрхийг амаар нь сугалаад хааны өвөр дээр хаячихна. Чамайг зайлуул гэх байх. Тэгвэл чи хаад түшмэдийн зайлуулж чадаагүй юмыг харц ядуу би яаж зайлуулах вэ гээрэй. Тэгэхлээр чамд хаан өчиг өгөх бий. Тэгэхлээр нь чи зайлуулаарай” гэжээ. Хүү “за” гэжээ. Тэгээд л хаандаа өдөө аваачиж өгчхөөд байж дээ. Тэгсэн хаан өдөө малгайдаа хийчхээд л “Би сайхан байна уу?” гэж шадар түшмэдээсээ асуужээ. Түшмэд нь “Сайхан байна, сайхан байна” л гэцгээж гэнэ. Тэгсэн зүүн урд суусан нэг түшмэл дуугарсангүй. Тэгтэл тооно дээр нь нэг шувуу уянгатай сайхнаар дуугарчээ. Хүү: “Энэ яасан сайхан шувуу вэ?” гэж хэлжээ. Тэгэхлээр нь түшмэд ч харж гэнэ. Тэгтэл ч нөгөө шувуу тооноор нь урт гэгчийн төмөр хошуу оруулж ирээд л нөгөө түшмэлийн уушги зүрхийг амаар нь гаргаад хааны өвөр дээр хаячихжээ. Тэгтэл ч хааны түшмэд цөмөөрөө пөх пах гэлцээд гараад алга болжээ. Хүү ганцаараа үлдсэнд хаан үзээд. “Чи үүнийг зайлуул” гэж хүүд тушаажээ. Тэгэхэд хүү, “Хааны түшмэд цөм зугтаж байхад харц ядуу хүү би яаж зайлуулах вэ” гэжээ. Тэгэхлээр нь хаан, “Чи үүнийг зайлуулбал чамайг би надад үнэнч байсны чинь хувьд чиний шүрэн дээлийг буцааж өгнө” гэжээ.

	Хүү тэгэхлээр нь түүнийг зайлуулж хаячхаад хөгшин эхийнхээ хамт урьдын адил элбэг баялаг эд малтай, айх аюул, алдаж осолдох гарзгүй амар сайхан амьдран суух болжээ.

	
ЯСАН ЧАВХ, ЧУЛУУН ЧАВХ ХОЁР

	Урьд нэг эмгэн өвгөн хоёр байж гэнэ ээ. Нэг азаргатай, нэг гүүтэй юм санжээ.

	Өвгөн нэгэн өдөр үхрээ хариулж яваад бухаа нясалчихсан нь үхчхэж гэнэ. Би ийм бяртай болжээ гэж бодсоор гэртээ ирээд эмгэндээ, 

	— За чи энэ ертөнцөд над шиг сайн эр дуулав уу? гэж асуув.

	— Дуулсангүй! гэж чавганц нь хэлжээ.

	— Аа чи ер нь овтой живтэй эмгэн, заавал нэг юм дуулсан байж таарна. Чи надад хэлэхгүй бол би халуун усаар үсийг чинь зумлана, тэгэхээр чи хэлэхгүй яав гэж тогоондоо ус хийдэг юм байжээ. Тэгэхээр нь эмгэн айхынхаа эрхэнд, 

	— Баруун хойд зүгийг эзэлсэн Чулуун чавх, Ясан чавх хоёр гэж ийм хоёр сайн эр дуулддаг юм билээ гэж хэлжээ.

	— Ай хөөрхий минь уу? Чи овтой живтэй эмгэн дээ! Чиний дуулсан үнэн байлгүй яах вэ? гэжээ.

	Тэр өвгөн маргааш өглөө нь хоёр сайн эртэй тулах гэж азаргаа унаад баруун хойшоо явжээ. Явж байтал алтан арагтай, мөнгөн савартай хүүхэн тохиолджээ. "Ясан чавх, Чулуун чавх гэдэг хоёр хүмүүн хаана байна" гэж асуусанд хүүхэн, “Ямар хэрэгтэй явна?" гэж хариу асуужээ. “Би тэр хоёртой тэмцэлдэх гэж явна" гэжээ. Хүүхэн, "Та ийм чадалтай бол миний алтан араг, мөнгөн савар хоёрыг хэмх дэвс" хэмээсэнд тэр өвгөн дэвссэн боловч дийлсэнгүй. Хүүхэн, “Өвгөн гуай, таны нас чинь их, цус чинь өтгөн. Та буц! Харь!” гэжээ. Өвгөн, “Би явахгүй, буцахгүй” гэв. “За таны чадал мэдтүгэй. Ясан чавх, Чулуун чавх хоёр энэ зүүн өмнө харагдаж байгаа оосор бүчгүй орд өргөөнд буй” хэмээн заасан ёсоор өвгөн очтол нохой барьчих гээд болохгүй байв. Өвгөн гадаа нь, 

	— Нохой хорь! гэж дууджээ. Гурав дууджээ.

	— Манай гадаа хүн нохой хорь гэдэггүй, чи юун хүн бэ? гээд зуун булганы зоогоор хийсэн зуутач хар малгай цохон дээрээ тавьсан хүүхэн гарч ирээд, 

	— Та ямар хэрэгтэй явна вэ? хэмээтэл өвгөн, 

	— Би Ясан чавх, Чулуун чавх хоёртой тэмцэлдэхээр явна гэв.

	— Та ийм чадалтай бол манай Асар, Басар хоёр нохойг бяцартал өшиглөж, ширэмнүүдийг минь хамх өшиглөөд орж чадах уу? гэж асуухад

	— Чадна гэжээ. Өвгөн очоод далан давхар ширмэн үүдийг нь даасангүй, нохойд нь баригдах гээд байжээ. Тэгэхээр хүүхэн өрөөсөн гартаа өвгөнийг сугавчлаад үүдээ хаяад гэртээ оржээ.

	Хүүхэн далан хүн даадаггүй далай цоохор шаазандаа тос хагалж хийж өгчээ. Өвгөн дааж барьсангүй, газар тавьж байж дундуурлаж идээд барсангүй.

	— Ээ та хүний аяга даахгүй, аяга тос барахгүй байж хүнтэй дайтах гэдэг юу вэ, таны нас чинь их, цус чинь өтгөн байна. Та буц харь гэжээ.

	— Би явахгүй! Ясан чавх, Чулуун чавх хоёр яаж ирдэг вэ? гэж асуужээ.

	— Шир шир салхилуулаад, шивэр шивэр бороо оруулаад тэр зүгийн тэнгэрийн хаяа улайлгаад, хонин чинээ цагаан чулуугаар тэвэг бут бут өшиглөөд, үхрийн чинээ бул хар чулуугаар бут бут тэвэг өшиглөөд ирдэг гэж хэлээд тэр авхай, 

	— За та одоо яв аа! Юу хийх вэ гэж хэлэхэд өвгөн явсангүй. Тэгж байтал шир шир салхи буугаад ирж. Авхай гарч ирээд, 

	— За одоо айсуй гэж хэлээд өвгөнийг сугавчилж гараад бараан дотор хийчихжээ. Өвгөн харжээ. Тэр зүгийн тэнгэрийн хаяа улайж, хонин чинээ чулуу өшиглөсөөр тэр хоёр гаднаа иржээ. Нэг азарга уяатай байхыг үзээд эхнэрээсээ асуужээ.

	— Энэ нэг муу адуу хэнийх вэ? гэжээ.

	— Ай мэдэхгүй, үүдээр нэг амьтан ирээд явах шиг л болсон гээд тоосонгүй. Тэднийг орж ирэхээр далан хүн даадаггүй далай цоохор шаазангаараа тос хийгээд өгчээ.

	— Би нэг баахан цадаагүй байна. Нэг дундуурхан хийгээд аль! гэж Ясан чавх, Чулуун чавх хоёр авгайдаа хэлжээ. Тэгэх дээр гадаа бараан дотор байгаа өвгөн, 

	— Би ч болсон цадаагүй юм сан гэж орилжээ. За энэ гадаа юу дуугарав гээд Ясан чавх, Чулуун чавх хоёр гараад бараагаа онгилоод үзжээ. Өвгөн гараад иржээ. Өвгөнийг цээж бөгсөөр нь тас татаад Асар Басар хоёр нохойдоо хаяж өгчээ. Хоёр нохой нь нэг нэг үнэрлээд орхижээ. Морины уяан дээр очоод энэ адуу үүний унаа байлгүй яах вэ гээд бас цээж бөгсөөр нь татаад хоёр нохойдоо хаячихжээ.

	Эмгэн гэдсэндээ хүүхэдтэй үлдсэн юм санжээ. Эмгэнээс хоёр ихэр хүү төржээ. Тэр хоёр хүү “Бид хоёрын аав хаана байна?” гэж асуухад эх нь хэлсэнгүй. Иймийн учир хоёр хүүхэд эцгийнхээ хэрхсэнийг эхээрээ яаж хэлүүлэх вэ? гэж ярилцан зөвлөжээ. Хоёулаа хэд түлэх аргал түүж өгөөд чи мээмийг нь хөхөж байгаад товчийг нь тас хаз, би шар тос буцалгаж байгаад алган дээр нь асгая! Тэгвэл хэлэх байх гэж ярилцжээ. Ярилцсан ёсоор аргаа дүүртэл аргал түүж ирээд мээм хөхье хэмээсэнд эх нь баярлан эрхлүүлж, өрөөсөн мээмээ хөхүүлсэнд хүү товчийг тас хазсанд сандрахын хамт шар тосоо алган дээр нь асгасанд эх нь:

	— Эрт цагт аав чинь Ясан чавх, Чулуун чавх хоёр хүмүүнтэй тэмцэлдэхээр яваад амь үрэгдсэн билээ гэсэнд, 

	— Аа тийм бол аавын өшөөг авч, эцгийнхээ ясыг цуглуулж ирье гэхэд, эх нь:

	— Ясан чавх, Чулуун чавх хоёртой тэмцэлдэж барахгүй, та хоёрын нас чинь бага, цус чинь шингэн байна гэж хоригложээ. Тэгэхэд хоёр хүүхэд явах гэж зүтгэсээр байгаад яваад өгчээ.

	Ингээд явж байтал нөгөө алтан араг үүрсэн, мөнгөн савар барьсан хүүхэн тохиолдож Ясан чавх, Чулуун чавх хоёрыг асуусанд “Та хоёр тийм чадалтай юм бол миний алтан араг, мөнгөн савар хоёрыг хэмх дэвс” хэмээсэнд тэр хоёр хэмх хэмх дэвсчихжээ. Ясан чавх, 

	Чулуун чавх хоёр энэ зүүн өмнө харагдаж байгаа оосор бүчгүй орд өргөөнд буй хэмээн зааж өгөв. Заасан ёсоор очоод нохой хорь гэж гурав дууджээ.

	— Манай гадаа хүн нохой хорь гэдэггүй, чи юун хүн бэ? гээд зуун булганы зоогоор хийсэн зуутан хар малгай цохон дээрээ тавьсан хүүхэн ирээд, 

	— Та хоёр ямар хэрэгтэй явна? гэхэд, 

	— Ясан чавх, Чулуун чавх хоёр хаа байна? Бид хоёр эцгийн өшөөг авч, ясыг нь цуглуулж авна гэв.

	— Та хоёр ийм чадалтай бол Асар Басар хоёр нохойг бяцартал өшиглөөд, ширэмнүүдийг минь хамх өшиглөөд орж чадах уу? гэж асуухад чадна гэжээ. Нөгөө хоёр нохойг бяц өшиглөөд, далан давхар ширмэн үүдийг нь хамх өшиглөөд орчихжээ. Хүүхэн далан хүн даадаггүй цоохор шаазангаараа тос хийж өгөхөд шавхийтэл өргөөд, тов хийтэл бариад идэж орхив.

	— Ийм хоёр хүүхэд байдаг байжээ. Ясан чавх, Чулуун чавх хоёр тэвэг өшиглөхөөр явсан гэж хүүхэн хэлэв.

	— Хаашаа тэвэг өшиглөхөөр явсан бэ? гэж хоёр хүүхэд асуухад, 

	— Энэ зүүн зүгт явсан. Сайхан зантай ирвээс хонины чинээн цагаан чулуу өшиглөдөг, муухай зантай ирвээс үхрийн чинээн хар чулуу өшиглөж ирдэг гэв. Хоёр хүүхэд уулзаж эцгийн өшөөг авч эцгийн ясыг цуглуулахаар явна гээд үхрийн чинээн бул хар чулуугаар нь тэр хоёрыг хэмх бяц цохиж алав. Тэр хоёр гэрт нь ирээд, “Эцгийн яс хаа байна?” гэхэд, хүүхэн эс хэлэв. Тэгэхээр нь гэзгээр нь тоононоос нь дүүжилж, дороос нь галлахад арга буюу зааж өгөв. Ингээд хоёр хүү эцгийн өшөөг авч, ясыг нь цуглуулж үүрээд гэрийн зүг явжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

